Монгол Улсын Их Хурлын 2008 оны хаврын ээлжит чуулганы 5 дугаар сарын 16-ны өдөр (Баасан гараг)-ийн нэгдсэн хуралдаан 10 цаг 50 минутад УИХ-ын чуулганы хуралдааны танхимд эхлэв.

УИХ-ын дарга Д.Лүндээжанцан ирц, хэлэлцэх асуудлын дарааллыг танилцуулж, хуралдааныг даргалав.

Өглөөний нэгдсэн хуралдаанд ирвэл зохих 75 гишүүнээс 46 гишүүн ирж, 61.3 хувийн ирцтэй байв.


Чөлөөтэй: Т.Бадамжунай А.Бакей, Х.Баттулга, Ж.Батхуяг,  Г.Батхүү, Э.Бат-Үүл, Д.Бат-Эрдэнэ, Л.Гүндалай, Д.Дэмбэрэл, С.Оюун, К.Саираан, Б.Эрдэнэбат, Б.Эрдэнэсүрэн;

Өвчтэй: С.Баярцогт, Ц.Дамиран, Д.Дондог, Д.Одбаяр, Л.Одончимэд, Д.Тэрбишдагва, У.Хүрэлсүх, Б.Цэрэнбалжир, М.Энхсайхан;


Тасалсан: Г.Адъяа, Ц.Батаа, Т.Ганди, Б.Жаргалсайхан, М.Зоригт, Б.Мөнхтуяа, М.Сономпил;

УИХ-ын гишүүн Р.Бадамдамдин хэлэлцэх асуудалтай холбогдуулан санал хэлэв.

Нэг. Монгол Улсын 2009-2011 оны төсвийн хүрээний мэдэгдлийг зөвшөөрөх тухай УИХ-ын тогтоолын төсөл (хэлэлцэх эсэх) (үргэлжилнэ)
Хэлэлцэж буй асуудалтай холбогдуулан Сангийн сайд Ч.Улаан, газрын дарга Ж.Жаргалсайхан, газрын орлогч дарга Г.Батхүрэл, хэлтсийн дарга Б.Нямаа, Монгол Улсыг хөгжүүлэх сангийн ажлын албаны дарга Б.Нанзаддорж, УИХ-ын Тамгын газрын зөвлөх Б.Бат-Эрдэнэ, Төсвийн байнгын хорооны референт Ё.Мөнхбаатар нарын бүрэлдэхүүнтэй ажлын хэсэг байлцав.

Тогтоолын төслийг хэлэлцэх эсэх тухай асуудлаар Төсвийн байнгын хорооноос гаргасан санал, дүгнэлтийг УИХ-ын гишүүн Т.Очирхүү танилцуулав. 

Байнгын хорооны санал, дүгнэлттэй холбогдуулан УИХ-ын гишүүдээс асуулт болон санал гараагүй болно.

Д.Лүндээжанцан: - “Монгол Улсын 2009-2011 оны төсвийн хүрээний мэдэгдлийг зөвшөөрөх тухай” УИХ-ын тогтоолын төслийг хэлэлцэх нь зүйтэй гэсэн саналыг дэмжье.

Зөвшөөрсөн:

31

Татгалзсан:

9

Бүгд:


40

77.5 хувийн саналаар дэмжигдлээ.

Тогтоолын төслийг анхны хэлэлцүүлэгт бэлтгүүлэхээр Төсвийн байнгын хороонд шилжүүлэхээр шийдвэрлэв. 

Уг асуудлыг 11 цаг 02 минутад хэлэлцэж дуусав.

Хоёр. Онцгой албан татварын тухай хуульд нэмэлт, өөрчлөлт оруулах тухай, Нэмэгдсэн өртгийн албан татварын тухай хуульд нэмэлт оруулах тухай хуулийн төсөл, Тогтоолд өөрчлөлт оруулах тухай УИХ-ын тогтоолын төсөл (хэлэлцэх эсэх)

Хэлэлцэж буй асуудалтай холбогдуулан Үйлдвэр, худалдааны сайд Х.Наранхүү, Ашигт малтмал, газрын тосны Хэрэг эрхлэх газрын мэргэжилтэн Д..Амарсайхан, Сангийн яамны газрын дарга Ж.Жаргалсайхан, УИХ-ын Тамгын газрын зөвлөх Б.Бат-Эрдэнэ, Төсвийн байнгын хорооны референт Ё.Мөнхбаатар нарын бүрэлдэхүүнтэй ажлын хэсэг байлцав. 

Төсөл санаачлагчийн илтгэлийг Сангийн сайд Ч.Улаан танилцуулав.

Төсөл санаачлагчийн илтгэлтэй холбогдуулан УИХ-ын гишүүн А.Мурат, Б.Батбаяр, Д.Ганхуяг, З.Энхболд, С.Ламбаа, Б.Бат-Эрдэнэ, Ц.Баярсайхан, С.Отгонбаяр, Р.Гончигдорж, Д.Идэвхтэн нарын асуусан асуултад Сангийн сайд Ч.Улаан, Үйлдвэр, худалдааны сайд Х.Наранхүү, ажлын хэсгээс Д.Амарсайхан нар хариулж, тайлбар хийв.

УИХ-ын дэд дарга Д.Идэвхтэн 11.20-11.35 цагийн хооронд хуралдааныг даргалав.


Хуулийн төслийг хэлэлцэх эсэх тухай асуудлаар Төсвийн байнгын хорооноос гаргасан санал, дүгнэлтийг УИХ-ын гишүүн Р.Буд танилцуулав.


Танилцуулгатай холбогдуулан УИХ-ын гишүүдээс асуулт гараагүй болно. 


Уг асуудалтай холбогдуулан УИХ-ын гишүүн Б.Батбаатар, Л.Гантөмөр, З.Энхболд, Н.Баяртсайхан, Р.Гончигдорж, А.Мурат нар санал хэлэв.

Д.Лүндээжанцан: - Онцгой албан татварын тухай хуульд нэмэлт, өөрчлөлт оруулах тухай, Нэмэгдсэн өртгийн албан татварын тухай хуульд нэмэлт оруулах тухай хуулийн төсөл, “Тогтоолд өөрчлөлт оруулах тухай” УИХ-ын тогтоолын төслийг хэлэлцэх нь зүйтэй гэсэн саналыг дэмжье.


Зөвшөөрсөн:

31


Татгалзсан:

10


Бүгд:


41

75.6 хувийн саналаар дэмжигдлээ.

Хууль болон тогтоолын төслийг анхны хэлэлцүүлэгт бэлтгүүлэхээр Төсвийн байнгын хороонд шилжүүлэхээр шийдвэрлэв. 

Уг асуудлыг 12 цаг 50 минутад хэлэлцэж дуусав. 


Гурав. Монгол Улсын баатар, хөдөлмөрийн баатар, ардын болон гавьяат цолтон ахмад настанд төрөөс олгох нэмэгдлийн тухай хуулийн төсөл, Ахмад настны нийгмийн хамгааллын тухай хуульд өөрчлөлт оруулах тухай хуулийн төсөл, Төрөөс олгох нэмэгдлийн хэмжээ тогтоох тухай УИХ-ын тогтоолын төсөл (эцсийн хэлэлцүүлэг)

Хэлэлцэж буй асуудалтай холбогдуулан Монгол Улсын Ерөнхийлөгчийн зөвлөх Л.Лхагва, Нийгмийн хамгаалал, хөдөлмөрийн дэд сайд С.Чинзориг, газрын дарга Ц.Нацагдолгор, УИХ-ын Тамгын газрын зөвлөх Н.Тунгалаг, Нийгмийн бодлого, боловсрол, соёл, шинжлэх ухааны байнгын хорооны референт С.Цолмон нарын бүрэлдэхүүнтэй ажлын хэсэг байлцав.

Хууль болон тогтоолын төслийг эцсийн хэлэлцүүлэгт бэлтгэсэн талаарх Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг УИХ-ын гишүүн Ц.Сүхбаатар танилцуулав. 

Байнгын хорооны санал, дүгнэлттэй холбогдуулан УИХ-ын гишүүн Ж.Гүррагчаа, З.Энхболд, Г.Занданшатар, Ц.Нямдорж, Ц.Баярсайхан нарын асуусан асуултад УИХ-ын дарга Д.Лүндээжанцан, УИХ-ын гишүүн Т.Ганди, Ц.Сүхбаатар нар хариулж, тайлбар хийв. 

Д.Лүндээжанцан: - Төслийн 11.2-ыг “Монгол Улсын баатар, хөдөлмөрийн баатар, ардын болон гавьяат цолтон ахмад настанд төрөөс олгох нэмэгдлийн тухай хууль тогтоомжийг зөрчсөн гэм буруутай этгээдэд хууль тогтоомжид заасны дагуу хариуцлага хүлээлгэнэ” гэж найруулах гэсэн саналыг дэмжье. 


Зөвшөөрсөн:

35


Татгалзсан:

6


Бүгд:


41

85.4 хувийн саналаар дэмжигдлээ.

Өглөөний нэгдсэн хуралдаан 13 цаг 05 минутад завсарлаж, үдээс хойшхи чуулганы нэгдсэн хуралдаан 15 цаг 30 минутаас үргэлжлэв.


Үдээс хойшхи нэгдсэн хуралдаанд ирвэл зохих 75 гишүүнээс 40 гишүүн ирж, 53.3 хувийн ирцтэй байв.


Чөлөөтэй: Т.Бадамжунай, А.Бакей, Х.Баттулга, Ж.Батхуяг, Г.Батхүү, Э.Бат-Үүл, Д.Бат-Эрдэнэ, Л.Гүндалай, Д.Дэмбэрэл, С.Оюун, Р.Раш, К.Саираан, М.Энхболд, Н.Энхболд, Б.Эрдэнэбат;

Өвчтэй: Ц.Дамиран, Д.Дондог, Д.Одбаяр, Л.Одончимэд, У.Хүрэлсүх, Б.Цэрэнбалжир;


Тасалсан: Г.Адъяа, Ц.Батаа, Сү.Батболд, Л.Гантөмөр, Ц.Жаргал, М.Зоригт, Б.Мөнхтуяа, С.Отгонбаяр, М.Сономпил, Д.Туяа, Ц.Цэнгэл, Ц.Шаравдорж, М.Энхсайхан;


Гурав. Монгол Улсын баатар, хөдөлмөрийн баатар, ардын болон гавьяат цолтон ахмад настанд төрөөс олгох нэмэгдлийн тухай хуулийн төсөл, Ахмад настны нийгмийн хамгааллын тухай хуульд өөрчлөлт оруулах тухай хуулийн төсөл, Төрөөс олгох нэмэгдлийн хэмжээ тогтоох тухай УИХ-ын тогтоолын төсөл (эцсийн хэлэлцүүлэг) (үргэлжлэл)

Д.Лүндээжанцан: - Монгол Улсын баатар, хөдөлмөрийн баатар, ардын болон гавьяат цолтон ахмад настанд төрөөс олгох нэмэгдлийн тухай хуулийг баталъя.


Зөвшөөрсөн:

38


Татгалзсан:

4


Бүгд:


42

90.5 хувийн саналаар хууль батлагдлаа.

Ахмад настны нийгмийн хамгааллын тухай хуульд өөрчлөлт оруулах тухай хуулийг баталъя.


Зөвшөөрсөн:

37


Татгалзсан:

6


Бүгд:


43

86.0 хувийн саналаар хууль батлагдлаа.

“Төрөөс олгох нэмэгдлийн хэмжээ тогтоох тухай” УИХ-ын тогтоолыг баталъя.


Зөвшөөрсөн:

34


Татгалзсан:

9


Бүгд:


43

79.1 хувийн саналаар тогтоол батлагдлаа.

Уг асуудлыг 15 цаг 40 минутад хэлэлцэж дуусав. 


Дөрөв. Монгол Улсын иргэнд газар өмчлүүлэх тухай хуульд өөрчлөлт оруулах тухай, Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулах тухай хуулийн төсөл (анхны хэлэлцүүлэг)

Хэлэлцэж буй асуудалтай холбогдуулан Газрын харилцаа, геодези зураг зүйн газрын дарга Ш.Батсүх, Барилга, хот байгуулалтын яамны Газрын харилцаа, эрхийн бүртгэлийн бодлого зохицуулалтын газрын дарга Д.Мөнхбаатар, орлогч дарга Б.Мөнхболд, Нийслэлийн Ерөнхий архитектор О.Нацагдорж, УИХ-ын Тамгын газрын зөвлөх Т.Оюунчимэг, Эдийн засгийн байнгын хорооны референт Д.Отгон, А.Пүрэвсүрэн нарын бүрэлдэхүүнтэй ажлын хэсэг байлцав.

Хуулийн төслүүдийг анхны хэлэлцүүлэгт бэлтгэсэн талаарх Эдийн засгийн байнгын хорооноос гаргасан санал, дүгнэлтийг УИХ-ын гишүүн Ц.Баярсайхан танилцуулав. 

Танилцуулгатай холбогдуулан УИХ-ын гишүүн Ц.Сүхбаатар, Ч.Раднаа нарын асуусан асуултад УИХ-ын гишүүн Д.Ганхуяг, Т.Очирхүү нар хариулж, тайлбар хийв. 

Хуулийн төслийн талаар Байнгын хорооноос гаргасан зарчмын зөрүүтэй саналын томъёоллоор санал хураав. 

Д.Лүндээжанцан: - 1. “Монгол Улсын иргэнд газар өмчлүүлэх тухай хуулийн 4.1.1-ийн “гэр бүлийн хэрэгцээний” гэснийг “хувийн хэрэгцээний” гэж өөрчилсүгэй.” гэсэн төслийн 1 дүгээр зүйлийг хасах гэсэн УИХ-ын гишүүн Ч.Авдай, Д.Ганхуяг, Ц.Жаргал, Т.Очирхүү нарын гаргасан саналыг дэмжье. 


Зөвшөөрсөн:

29


Татгалзсан:

12


Бүгд:


41

70.7 хувийн саналаар дэмжигдлээ.

2. Төслийн 2 дугаар зүйлийн “7.1-ийн “гэр бүлийн хэрэгцээний зориулалтаар”, “гэр бүлийн хэрэгцээнд”, 27.1.6-гийн “гэр бүлийнхээ хэрэгцээнд” гэснийг тус тус хасах гэсэн УИХ-ын гишүүн Ч.Авдай, Д.Ганхуяг, Ц.Жаргал, Т.Очирхүү нарын гаргасан саналыг дэмжье. 


Зөвшөөрсөн:

29


Татгалзсан:

10


Бүгд:


39

74.4 хувийн саналаар дэмжигдлээ.

3. Төсөлд “7.1-ийн “Гэр бүлийн хэрэгцээнд өмчлүүлэх газрын байршил, хэмжээ” гэснийг “Иргэнд өмчлүүлэх газрын байршил, хэмжээ” гэж өөрчлөхөөр” нэмж тусгах гэсэн УИХ-ын гишүүн Ч.Авдай, Д.Ганхуяг, Ц.Жаргал, Т.Очирхүү нарын гаргасан саналыг дэмжье. 


Зөвшөөрсөн:

31


Татгалзсан:

8


Бүгд:


39

79.5 хувийн саналаар дэмжигдлээ.

4. Нийслэлийг Дархан, Эрдэнэт хот болон аймгийн төвтэй холбосон улсын чанартай авто замын дагуух газарт 0.07 хүртэл га газрыг иргэнд өмчлүүлэхтэй холбогдсон заалтыг төсөлд нэмэх гэсэн УИХ-ын гишүүн Р.Буд, Д.Ганхуяг, Т.Очирхүү, Д.Тэрбишдагва нарын гаргасан саналыг дэмжье. 


Зөвшөөрсөн:

24


Татгалзсан:

15


Бүгд:


39

61.5 хувийн саналаар дэмжигдлээ.

5. Монгол Улсын иргэнд газрыг нэг удаа үнэгүй өмчлүүлэх хугацааг 2013 оны 5 дугаар сарын 1-ний өдөр хүртэл сунгах гэсэн УИХ-ын гишүүн Ч.Авдай, Д.Ганхуяг, Т.Очирхүү нарын гаргасан /УИХ-ын гишүүн Н.Батбаяр, Д.Одхүү нар цөөнх болсон/ саналыг дэмжье. 


Дээрх саналтай холбогдуулан УИХ-ын гишүүн Н.Батбаяр, Д.Одхүү, Ч.Содномцэрэн, А.Цанжид,  Б.Батбаатар, С.Баярцогт нар санал хэлэв.


Зөвшөөрсөн:

21


Татгалзсан:

21


Бүгд:


42


50.0 хувийн саналаар цөөнхийн санал дэмжигдлээ.

Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулах тухай хуулийн төслийн талаарх зарчмын зөрүүтэй саналын томъёоллоор санал хураав. 

Д.Лүндээжанцан: - Төслийн “Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуулийн 2-ын “гэр бүлийн хэрэгцээнд” гэснийг “хувийн хэрэгцээнд” гэж өөрчилсүгэй” гэсэн 1 дүгээр зүйлийг хасах гэсэн УИХ-ын гишүүн Ч.Авдай, Д.Ганхуяг, Ц.Жаргал, Т.Очирхүү нарын гарсан саналыг дэмжье. 

Зөвшөөрсөн:

34

Татгалзсан:

10

Бүгд:


44


77.3 хувийн саналаар дэмжигдлээ.

Улсын Их Хурлын гишүүн Ц.Нямдорж Монгол Улсын иргэнд газрыг нэг удаа үнэгүй өмчлүүлэх хугацааг 2013 оны 5 дугаар сарын 1-ний өдөр хүртэл сунгах гэсэн саналыг дахин хураалгах нь зүйтэй гэсэн санал хэлэв. 

Д.Лүндээжанцан: - Монгол Улсын иргэнд газрыг нэг удаа үнэгүй өмчлүүлэх хугацааг 2013 оны 5 дугаар сарын 1-ний өдөр хүртэл сунгах гэсэн санал хураалтыг хүчингүйд тооцъё гэсэн саналыг дэмжье.

Зөвшөөрсөн:

36

Татгалзсан:

8

Бүгд:


44

81.8 хувийн саналаар 5 дахь санал хураалтыг хүчингүйд тооцов.

Монгол Улсын иргэнд газрыг нэг удаа үнэгүй өмчлүүлэх хугацааг 2013 оны 5 дугаар сарын 1-ний өдөр хүртэл сунгах гэсэн саналыг дэмжье.

Зөвшөөрсөн:

36

Татгалзсан:

5

Бүгд:


41

87.8 хувийн саналаар дэмжигдлээ.

Хуулийн төслийг эцсийн хэлэлцүүлэгт бэлтгүүлэхээр Эдийн засгийн байнгын хороонд шилжүүлэв.

Уг асуудлыг 16 цаг 50 минутад хэлэлцэж дуусав. 

Тав. Прокурорын байгууллагын бүтэц, зохион байгуулалт, цалингийн санг тогтоох тухай тогтоолд өөрчлөлт оруулах тухай УИХ-ын тогтоолын төсөл (анхны хэлэлцүүлэг)


Хэлэлцэж буй асуудалтай холбогдуулан УИХ-ын Хууль зүйн байнгын хорооны референт Д.Баасандорж, Э.Ганболд нар байлцав. 

Тогтоолын төслийг анхны хэлэлцүүлэгт бэлтгэсэн талаарх Хууль зүйн байнгын хорооноос гаргасан санал, дүгнэлтийг УИХ-ын гишүүн Б.Бат-Эрдэнэ танилцуулав. 

Д.Лүндээжанцан: - Тогтоолын төслийг анхны хэлэлцүүлгээр нь баталъя гэсэн горимын саналыг дэмжье.

Зөвшөөрсөн:

31

Татгалзсан:

11

Бүгд:


42

73.8 хувийн саналаар горимын санал дэмжигдлээ.

“Прокурорын байгууллагын бүтэц, зохион байгуулалт, цалингийн санг тогтоох тухай  тогтоолд өөрчлөлт оруулах тухай” УИХ-ын тогтоолыг баталъя.

Зөвшөөрсөн:

37

Татгалзсан:

5

Бүгд:


42

88.1 хувийн саналаар тогтоол батлагдлаа.

Уг асуудлыг 16 цаг 55 минутад хэлэлцэж дуусав.


Зургаа. “Тогтоолын хавсралтад нэмэлт оруулах тухай” УИХ-ын тогтоолын төсөл (Ойн хэрэг эрхлэх газар байгуулах тухай)

Хэлэлцэж буй асуудалтай холбогдуулан Байгаль орчны дэд сайд Д.Дэлгэрцогт, Ойн үндэсний хорооны  нарийн бичгийн дарга Л.Доржцэдэн,  УИХ-ын Тамгын газрын зөвлөх О.Баяраа нарын бүрэлдэхүүнтэй ажлын хэсэг байлцав.

Тогтоолын төслийн талаар Байгаль орчин, хүнс, хөдөө аж ахуйн байнгын хорооноос гаргасан санал, дүгнэлтийг УИХ-ын гишүүн Су.Батболд танилцуулав.

Байнгын хорооны санал, дүгнэлттэй холбогдуулан УИХ-ын гишүүн Б.Батбаатарын асуусан асуултад, УИХ-ын гишүүн Я.Санжмятав хариулж, тайлбар хийв.  

Д.Лүндээжанцан: - Тогтоолын төслийг анхны хэлэлцүүлгээр нь баталъя гэсэн горимын саналыг дэмжье. 

Зөвшөөрсөн:

35

Татгалзсан:

9

Бүгд:


44

79.5 хувийн саналаар горимын санал дэмжигдлээ.

“Тогтоолын хавсралтад нэмэлт оруулах тухай” УИХ-ын тогтоолыг баталъя. 

Зөвшөөрсөн:

35

Татгалзсан:

9

Бүгд:


44

79.5 хувийн саналаар тогтоол батлагдлаа.

Уг асуудлыг 17цаг 00 минутад хэлэлцэж дуусав.

Долоо. Ашигт малтмалын тухай хуульд нэмэлт оруулах тухай болон Зарим бүтээгдэхүүний үнийн өсөлтийн албан татварын тухай хуулийн зарим хэсэг, заалтыг хүчингүй болсонд тооцох тухай хуулийн төсөл (хэлэлцэх эсэх)

Хэлэлцэж буй асуудалтай холбогдуулан Үйлдвэр, худалдааны сайд Х.Наранхүү,  УИХ-ын Эдийн засгийн байнгын хорооны референт А.Пүрэвсүрэн нар байлцав.

Төсөл санаачлагчийн илтгэлийг Үйлдвэр, худалдааны сайд Х.Наранхүү танилцуулав.

Төсөл санаачлагчийн илтгэлтэй холбогдуулан УИХ-ын гишүүн Б.Эрдэнэсүрэн, С.Баярцогт нарын асуусан асуултад, ажлын хэсгээс Х.Наранхүү хариулж, тайлбар хийв.

Хуулийн төслийг хэлэлцэх эсэх тухай асуудлаар Эдийн засгийн байнгын хорооноос гаргасан санал, дүгнэлтийг УИХ-ын гишүүн Ц.Баярсайхан танилцуулав.

Байнгын хорооны санал, дүгнэлттэй холбогдуулан УИХ-ын гишүүн Ч.Содномцэрэн, Л.Пүрэвдорж, Б.Жаргалсайхан, Ц.Сүхбаатар нарын асуусан асуултад УИХ-ын гишүүн Д.Ганхуяг хариулж, тайлбар хийв.

Д.Лүндээжанцан: - “Ашигт малтмалын тухай хуульд нэмэлт оруулах тухай болон Зарим бүтээгдэхүүний үнийн өсөлтийн албан татварын тухай хуулийн зарим хэсэг, заалтыг хүчингүй болсонд тооцох тухай” хуулийн төслүүдийг хэлэлцэх нь зүйтэй гэсэн саналыг дэмжье. 

Зөвшөөрсөн:

34

Татгалзсан:

10

Бүгд:


44

77.3 хувийн саналаар дэмжигдлээ.

Хуулийн төслийг анхны хэлэлцүүлэгт бэлтгүүлэхээр Эдийн засгийн болон Төсвийн байнгын хороонд шилжүүлэхээр шийдвэрлэв.

Уг асуудлыг 17 цаг 42 минутад хэлэлцэж дуусав.

Найм. Засгийн газрын тусгай сангийн тухай хуульд нэмэлт оруулах тухай, Монгол Улсыг хөгжүүлэх сангийн тухай хуульд нэмэлт оруулах тухай хуулийн төсөл (хэлэлцэх эсэх)

Хэлэлцэж буй асуудалтай холбогдуулан Сангийн сайд Ч.Улаан, газрын дарга Ж.Жаргалсайхан, газрын орлогч дарга Г.Батхүрэл, УИХ-ын Тамгын газрын зөвлөх Т.Оюунчимэг нарын бүрэлдэхүүнтэй ажлын хэсэг байлцав.

Төсөл санаачлагчийн илтгэлийг Сангийн сайд Ч.Улаан, хуулийн төслийг хэлэлцэх эсэх тухай асуудлаар Төсвийн байнгын хорооноос гаргасан санал, дүгнэлтийг УИХ-ын гишүүн Н.Батбаяр нар тус тус танилцуулав.

Төсөл санаачлагчийн илтгэл болон Байнгын хорооны санал, дүгнэлттэй холбогдуулан УИХ-ын гишүүдээс асуулт гараагүй болно.

Уг асуудалтай холбогдуулан УИХ-ын гишүүн Д.Арвин санал хэлэв.

Д.Лүндээжанцан: - Засгийн газрын тусгай сангийн тухай хуульд нэмэлт оруулах тухай, Монгол Улсыг хөгжүүлэх сангийн тухай хуульд нэмэлт оруулах тухай хуулийн төслийг хэлэлцэх нь зүйтэй гэсэн саналыг дэмжье. 

Зөвшөөрсөн:

32

Татгалзсан:

9

Бүгд:


41

78.0 хувийн саналаар дэмжигдлээ.

 Хуулийг төслийг анхны хэлэлцүүлэгт бэлтгүүлэхээр Төсвийн байнгын хороонд шилжүүлэхээр шийдвэрлэв.

Уг асуудлыг 17 цаг 51 минутад хэлэлцэж дуусав.

Ес. Засгийн газарт эрх олгох тухай УИХ-ын тогтоолын төсөл (хэлэлцэх эсэх)

Хэлэлцэж буй асуудалтай холбогдуулан Сангийн сайд Ч.Улаан, мөн яамны газрын дарга Ж.Жаргалсайхан, газрын орлогч дарга Г.Батхүрэл, УИХ-ын Тамгын газрын зөвлөх Ч.Ариунхур нарын бүрэлдэхүүнтэй ажлын хэсэг байлцав.

Төсөл санаачлагчийн илтгэлийг Сангийн сайд Ч.Улаан танилцуулав.

Төсөл санаачлагчийн илтгэлтэй холбогдуулан УИХ-ын гишүүн Ч.Содномцэрэнгийн асуусан асуултад Сангийн сайд Ч.Улаан хариулж, тайлбар хийв.

Тогтоолын төслийг хэлэлцэх эсэх тухай асуудлаар Төсвийн байнгын хорооноос гаргасан санал, дүгнэлтийг УИХ-ын гишүүн З.Энхболд танилцуулав.

Байнгын хорооны санал, дүгнэлттэй холбогдуулан УИХ-ын гишүүн Д.Арвин, Р.Гончигдорж нарын асуусан асуултад УИХ-ын гишүүн Л.Пүрэвдорж хариулж, тайлбар хийв.

Д.Лүндээжанцан: - “Засгийн газарт эрх олгох тухай” УИХ-ын тогтоолын төслийг хэлэлцэх нь зүйтэй гэсэн саналыг дэмжье.

Зөвшөөрсөн:

27

Татгалзсан:

15

Бүгд:


42

64.3 хувийн саналаар дэмжигдлээ.

Тогтоолын төслийг анхны хэлэлцүүлэгт бэлтгүүлэхээр Төсвийн байнгын хороонд шилжүүлэхээр шийдвэрлэв.

Уг асуудлыг 18 цаг 05 минутад хэлэлцэж дуусав.

Арав. Цацрагийн хамгаалалт, аюулгүй байдлын тухай хуульд өөрчлөлт оруулах тухай, Монгол Улсын Засгийн газрын тухай хуульд нэмэлт оруулах тухай хуулийн төслүүд, “Тогтоолын хавсралтад нэмэлт оруулах тухай” УИХ-ын тогтоолын төсөл (хэлэлцэх эсэх)

Хэлэлцэж буй асуудалтай холбогдуулан Боловсрол, соёл, шинжлэх ухааны сайд Н.Болормаа, УИХ-ын Аюулгүй байдал, гадаад бодлогын байнгын хорооны зохион байгуулагч С.Эрдэнэчимэг нар байлцав.

Төсөл санаачлагчийн илтгэлийг Боловсрол, соёл, шинжлэх ухааны сайд Н.Болормаа, тогтоолын төслийг хэлэлцэх эсэх тухай асуудлаар Аюулгүй байдал, гадаад бодлогын байнгын хорооноос гаргасан санал, дүгнэлтийг УИХ-ын гишүүн Л.Гансүх нар тус тус танилцуулав.

Төсөл санаачлагчийн илтгэлтэй холбогдуулан УИХ-ын гишүүн Б.Жаргалсайханы асуусан асуултад УИХ-ын дарга Д.Лүндээжанцан хариулж, тайлбар хийв.

Д.Лүндээжанцан: - Цацрагийн хамгаалалт, аюулгүй байдлын тухай хуульд өөрчлөлт оруулах тухай, Монгол Улсын Засгийн газрын тухай хуульд нэмэлт оруулах тухай хуулийн төслүүд, “Тогтоолын хавсралтад нэмэлт оруулах тухай” УИХ-ын тогтоолын төслийг хэлэлцэх нь зүйтэй гэсэн саналыг дэмжье. 

Зөвшөөрсөн:

35

Татгалзсан:

7

Бүгд:


42

83.3 хувийн саналаар дэмжигдлээ.

Хууль болон тогтоолын төслийг анхны хэлэлцүүлэгт бэлтгүүлэхээр Аюулгүй байдал, гадаад бодлогын болон Төрийн байгуулалтын байнгын хороодод шилжүүлэхээр шийдвэрлэв.

Уг асуудлыг 18 цаг 15 минутад хэлэлцэж дуусав.

Арван нэг. Монгол Улсын Засгийн газар, Бүгд Найрамдах Ардчилсан Солонгос Ард Улсын Засгийн газар хооронд “Ажиллах хүч харилцан солилцох тухай” хэлэлцээрийг соёрхон батлах тухай хуулийн төсөл  (анхны хэлэлцүүлэг)
Хэлэлцэж буй асуудалтай холбогдуулан УИХ-ын Тамгын газрын ахлах зөвлөх Н.Цогтсайхан, Аюулгүй байдал, гадаад бодлогын байнгын хорооны зохион байгуулагч С.Эрдэнэчимэг нар байлцав.

Хуулийн төслийг анхны хэлэлцүүлэгт бэлтгэсэн талаарх Аюулгүй байдал, гадаад бодлогын байнгын хорооноос гаргасан санал, дүгнэлтийг УИХ-ын гишүүн Р.Амаржаргал танилцуулав.

Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно.

Д.Лүндээжанцан: - Монгол Улсын Засгийн газар, Бүгд Найрамдах Ардчилсан Солонгос Ард Улсын Засгийн газар хооронд “Ажиллах хүч харилцан солилцох тухай” хэлэлцээрийг соёрхон батлах тухай хуулийн төслийг анхны хэлэлцүүлгээр нь баталъя гэсэн горимын саналыг дэмжье.

Зөвшөөрсөн:

38

Татгалзсан:

4

Бүгд:


42

90.5 хувийн саналаар горимын санал дэмжигдлээ.

Монгол Улсын Засгийн газар, Бүгд Найрамдах Ардчилсан Солонгос Ард Улсын Засгийн газар хооронд “Ажиллах хүч харилцан солилцох тухай” хэлэлцээрийг соёрхон батлах тухай хуулийг баталъя.

Зөвшөөрсөн:

38

Татгалзсан:

4

Бүгд:


42

90.5 хувийн саналаар хууль батлагдлаа.

Уг асуудлыг 18 цаг 19 минутад хэлэлцэж дуусав.

Арван хоёр. Монгол Улс, Монакогийн Хант Улстай дипломат харилцаа тогтоох тухай УИХ-ын тогтоолын төсөл (хэлэлцэх эсэх)

Хэлэлцэж буй асуудалтай холбогдуулан Хууль зүй, дотоод хэргийн сайд Ц.Мөнх-Оргил, Гадаад хэргийн яамны дэд сайд Б.Энхмандах, УИХ-ын Тамгын газрын ахлах зөвлөх Н.Цогтсайхан, Аюулгүй байдал, гадаад бодлогын байнгын хорооны зохион байгуулагч С.Эрдэнэчимэг нар байлцав.

Төсөл санаачлагчийн илтгэлийг Хууль зүй, дотоод хэргийн сайд Ц.Мөнх-Оргил, тогтоолын төслийг хэлэлцэх эсэх тухай асуудлаар Аюулгүй байдал, гадаад бодлогын байнгын хорооноос гаргасан санал, дүгнэлтийг УИХ-ын гишүүн Р.Амаржаргал нар тус тус танилцуулав.

Төсөл санаачлагчийн илтгэл болон Байнгын хорооноос гаргасан санал, дүгнэлттэй холбогдуулан УИХ-ын гишүүдээс асуулт, санал гараагүй болно.

Д.Лүндээжанцан: - “Монгол Улс, Монакогийн Хант Улстай дилломат харилцаа тогтоох тухай” УИХ-ын тогтоолын төслийг хэлэлцэх нь зүйтэй гэсэн саналыг дэмжье. 

Зөвшөөрсөн:

36

Татгалзсан:

6

Бүгд:


42

85.7 хувийн саналаар дэмжигдлээ.

Тогтоолын төслийг анхны хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүлэхээр шийдвэрлэв.

Уг асуудлыг 18 цаг 23 минутад хэлэлцэж дуусав.

Арван гурав. Үндэстэн дамнасан зохион байгуулалттай гэмт хэргийн эсрэг НҮБ-ын конвенцийн нэмэлт болох Хүн, ялангуяа эмэгтэйчүүд, хүүхэд худалдаалахаас урьдчилан сэргийлэх, таслан зогсоох, шийтгэх тухай протоколд нэгдэн орсныг соёрхон батлах тухай хуулийн төсөл, Шилжин суурьшигсдыг газраар, далайгаар буюу агаараар хууль бусаар оруулахын эсрэг протокол, Галт зэвсэг, бүрдэл хэсэг, эд анги, галт хэрэгслийг хууль бусаар тээвэрлэх, үйлдвэрлэхийн эсрэг протоколд тус тус нэгдэн орох тухай хуулийн төсөл (хэлэлцэх эсэх)

Хэлэлцэж буй асуудалтай холбогдуулан Хууль зүй, дотоод хэргийн сайд Ц.Мөнх-Оргил, мөн яамны Төрийн нарийн бичгийн дарга Г.Баясгалан, Гадаад хэргийн яамны дэд сайд Б.Энхмандах, УИХ-ын Тамгын газрын зөвлөх Л.Өлзийсайхан, Аюулгүй байдал, гадаад бодлогын байнгын хорооны зохион байгуулагч С.Эрдэнэчимэг нар байлцав.

Төсөл санаачлагчийн илтгэлийг Хууль зүй, дотоод хэргийн сайд Ц.Мөнх-Оргил, хуулийн төслийг хэлэлцэх эсэх тухай асуудлаар Аюулгүй байдал, гадаад бодлогын байнгын хорооноос гаргасан санал, дүгнэлтийг УИХ-ын гишүүн Д.Идэвхтэн нар тус тус танилцуулав.

Төсөл санаачлагчийн илтгэл болон Байнгын хорооноос гаргасан санал, дүгнэлттэй холбогдуулан УИХ-ын гишүүдээс асуулт, санал гараагүй болно.

Д.Лүндээжанцан: - Хуулийн төслүүдийг хэлэлцэх нь зүйтэй гэсэн саналыг дэмжье. 

Зөвшөөрсөн:

34

Татгалзсан:

6

Бүгд:


40

85.0 хувийн саналаар дэмжигдлээ.

УИХ-ын чуулганы хуралдааны дэгийн тухай хуулийн 29.1.1-д заасны дагуу Үндэстэн дамнасан зохион байгуулалттай гэмт хэргийн эсрэг НҮБ-ын конвенцийн нэмэлт болох хүн, ялангуяа эмэгтэйчүүд, хүүхэд худалдаалахаас урьдчилан сэргийлэх, таслан зогсоох, шийтгэх тухай протоколд нэгдэн орсныг соёрхон батлах тухай хууль, Шилжин суурьшигсдыг газраар, далайгаар буюу агаараар хууль бусаар оруулахын эсрэг протоколд нэгдсэн орсныг соёрхон батлах тухай хууль, Галт зэвсэг, бүрдэл хэсэг, эд анги, галт хэрэгслийг хууль бусаар тээвэрлэх, үйлдвэрлэхийн эсрэг протоколд тус тус нэгдэн орох тухай хуулийг баталъя.

Зөвшөөрсөн:

35

Татгалзсан:

5

Бүгд:


40

87.5 хувийн саналаар дээрх хуулиуд батлагдлаа (18.31 цагт).

Эцсийн найруулга


УИХ-ын дарга Д.Лүндээжанцан “Сонгуулийн хорооны гишүүний ёс зүйн дүрэм батлах тухай, Төрийн албаны тухай хуульд нэмэлт, өөрчлөлт оруулах тухай, Дипломат албаны тухай хуульд өөрчлөлт оруулах тухай, Монгол Улсын засаг захиргаа, нутаг дэвсгэрийн нэгж, түүний удирдлагын тухай хуульд өөрчлөлт оруулах тухай, Монгол Улсын Ерөнхийлөгчийн сонгуулийн тухай хуульд нэмэлт оруулах тухай, Орон нутгийн хурлын сонгуулийн тухай хуульд нэмэлт, өөрчлөлт оруулах тухай, Монгол Улсын яамны эрх зүйн байдлын тухай хуульд өөрчлөлт оруулах тухай, Монгол Улсын Засгийн газрын тухай хуульд өөрчлөлт оруулах тухай, Төсвийн байгууллагын удирдлага, санхүүжилтийн тухай хуульд нэмэлт, өөрчлөлт оруулах тухай, Төрийн болон орон нутгийн өмчийн тухай хуулийн зарим хэсгийг хүчингүй болсонд тооцох тухай, Намын гишүүнээс түдгэлзвэл зохих албан тушаалын тухай хуулийн зарим заалтыг хүчингүй болсонд тооцох тухай, Тогтоолын хавсралтад өөрчлөлт оруулах тухай, Хуулийн төсөл буцаах тухай, УИХ-ын гишүүний төсөвт зардлыг төлөвлөх, тооцох, зарцуулах, тайлагнах журам батлах, зарим зардлын хэмжээг шинэчлэн тогтоох тухай, Ерөнхийлөгчийн хоригийн тухай, Нийгмийн даатгалын тухай хуульд нэмэлт, өөрчлөлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн даатгалын сангаас олгох үйлдвэрлэлийн осол, мэргэжлээс шалтгаалсан өвчний тэтгэвэр, тэтгэмж, төлбөрийн тухай хуульд нэмэлт, өөрчлөлт оруулах тухай, Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай” УИХ-ын хууль болон тогтоолын төслүүдийн эцсийн найруулгыг танилцуулав. 

(18.30 цагт)

Эцсийн найруулгатай холбогдуулан асуулт, санал гараагүй болно. 


УИХ-ын гишүүд дээрх хууль, тогтоолын эцсийн найруулгыг сонсов. 

· 11.05-11.10 цагт Засагтхаан дээд сургуулийн Төрийн захиргааны удирдлагын 1, 2 дугаар курсийн оюутнууд, 11.15-11.20 цагт Төв аймгийн иргэд, 11.30-11.35 цагт Хан-Уул дүүргийн 4, 5, 6 дугаар хороодын иргэд, сонгогчдын төлөөлөгчид Төрийн ордон, УИХ-ын чуулганы нэгдсэн хуралдааны үйл ажиллагаатай танилцав. /Нэрсийг хавсаргав/.

· 12.25-12.30 цагт Санхүү, эдийн засгийн техникумыг 1983 онд төгсөгчид Төрийн ордон, УИХ-ын чуулганы нэгдсэн хуралдааны үйл ажиллагаатай танилцав. /Нэрсийг хавсаргав/.

· 17.20-17.25 цагт Батлан хамгаалахын их сургуулийн цэргийн хөгжмийн сургуулийн багш, сонсогчид Төрийн ордон, УИХ-ын чуулганы нэгдсэн хуралдааны үйл ажиллагаатай танилцав. /Нэрсийг хавсаргав/.

· 17.42-17.49 цагт Хөвсгөл аймгийн төлөөлөгчид Төрийн ордон, УИХ-ын чуулганы нэгдсэн хуралдааны үйл ажиллагаатай танилцав.


Хуралдаан 18 цаг 35 минутад өндөрлөв.


Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА Н.ЛУВСАНЖАВ


Тэмдэглэл хөтөлсөн: 


ХУРАЛДААНЫ НАРИЙН 


БИЧГИЙН ДАРГА Ц.АЛТАН-ОД

УИХ-ЫН 2008 ОНЫ ХАВРЫН ЭЭЛЖИТ ЧУУЛГАНЫ 

2008 ОНЫ 5 ДУГААР САРЫН 16-НЫ ӨДӨР (БААСАН ГАРАГ)-ИЙН 

НЭГДСЭН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ


Хуралдаан 10 цаг 50 минутад эхлэв.

Д.Лүндээжанцан: - Гишүүдийн өдрийн амгаланг айлтгая. 39 гишүүн ирж ирц 51.3 хувьтай байна. Ингээд УИХ-ын хаврын чуулганы 2008 оны 5 дугаар сарын 16-ны өдрийн нэгдсэн хуралдаан нээснийг мэдэгдье.

Өнөөдрийн чуулганы нэгдсэн хуралдааны хэлэлцэх асуудлыг танилцуулъя.

Монгол Улсыг 2009-2011 оны төсвийн хүрээний мэдэгдлийг зөвшөөрөх тухай УИХ-ын тогтоолын төсөл (хэлэлцэх эсэх) (үргэлжилнэ),

Онцгой албан татварын хуульд нэмэлт, өөрчлөлт оруулах тухай, Нэмэгдсэн өртгийн албан татварын тухай хуульд нэмэлт оруулах тухай хуулийн төсөл, Тогтоолд өөрчлөлт оруулах тухай УИХ-ын тогтоолын төсөл /хэлэлцэх эсэх/,

Монгол Улсын баатар, хөдөлмөрийн баатар, ардын болон гавьяат цолтой ахмад настанд төрөөс олгох нэмэгдлийн тухай хуулийн төсөл, Ахмад настны нийгмийн хамгааллын тухай хуульд өөрчлөлт оруулах тухай хуулийн төсөл, Төрөөс олгох нэмэгдлийн хэмжээг тогтоох тухай УИХ-ын тогтоолын төсөл (эцсийн хэлэлцүүлэг),

Монгол Улсын иргэнд газар өмчлүүлэх тухай хуульд өөрчлөлт оруулах тухай, Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулах тухай хуулийн төсөл /анхны хэлэлцүүлэг/,

Прокурорын байгууллагын бүтэц, зохион байгуулалт, цалингийн санг тогтоох тухай УИХ-ын тогтоолд өөрчлөлт оруулах тухай УИХ-ын тогтоолын төсөл (анхны хэлэлцүүлэг),

Тогтоолын хавсралтад нэмэлт оруулах тухай УИХ-ын тогтоолын төсөл (анхны хэлэлцүүлэг),

Ашигт малтмалын тухай хуульд нэмэлт оруулах тухай хууль, Зарим бүтээгдэхүүний үнийн өсөлтийн албан татварын тухай хуулийн зарим хэсэг заалтыг хүчингүй болсонд тооцох тухай хуулийн төсөл (хэлэлцэх эсэх),

Засгийн газрын тусгай сангийн тухай хуульд нэмэлт оруулах тухай, Монгол Улсыг хөгжүүлэх сангийн тухай хуульд нэмэлт оруулах тухай хуулийн төсөл (хэлэлцэх эсэх),

Засгийн газарт эрх олгох тухай УИХ-ын тогтоолын төсөл (хэлэлцэх эсэх),

Монгол Улсын Засгийн газар, БНАСАУ-ын Засгийн газар хооронд байгуулсан ажиллах хүч харилцан солилцох тухай хэлэлцээрийг соёрхон батлах тухай хуулийн төсөл (анхны хэлэлцүүлэг),

Монгол Улс Монакогийн Хант Улстай дипломат харилцаа тогтоох тухай УИХ-ын тогтоолын төсөл (хэлэлцэх эсэх),

Үндэстэн дамнасан зохион байгуулалттай гэмт хэргийн эсрэг НҮБ-ын конвенцийн нэмэлт болох хүн, ялангуяа эмэгтэйчүүд, хүүхэд худалдаалахаас урьдчилан сэргийлэх, таслан зогсоох, шийтгэх тухай протоколд нэгдэн орсныг соёрхон батлах тухай хууль, Шилжих суурьшигчдын газраар, далайгаар буюу агаараар хууль бусаар оруулахын эсрэг протоколд нэгдэн орсныг соёрхон батлах тухай хууль, Галт зэвсэг, бүрдэл хэсэг, эд анги, галт хэрэгслийг хууль бусаар тээвэрлэх, үйлдвэрлэхийн эсрэг протоколд нэгдэн орсныг соёрхон батлах тухай хуулийн төсөл (хэлэлцэх эсэх),

Татварын ерөнхий хууль (шинэчилсэн найруулга) (эцсийн хэлэлцүүлэг),

Гаалийн тухай, гаалийн тариф, гаалийн татварын тухай хуулийн төсөл (эцсийн хэлэлцүүлэг),

Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай хуулийн төсөл (хэлэлцэх эсэх),

Гадаадын хөрөнгө оруулалтын тухай хуульд нэмэлт, өөрчлөлт оруулах тухай, Компанийн тухай хуульд нэмэлт оруулах тухай, Хуулийн этгээдийн улсын бүртгэлийн тухай хуульд өөрчлөлт оруулах тухай хуулийн төсөл (анхны хэлэлцүүлэг),

Засгийн газрын үнэт цаас гарахыг зөвшөөрөх тухай УИХ-ын тогтоолын төсөл (хэлэлцэх эсэх),

Сургуулийн өмнөх боловсролын тухай, Бага, дунд боловсролын тухай хуульд нэмэлт өөрчлөлт оруулах тухай хуулийн төсөл (анхны хэлэлцүүлэг),

Банкны тухай хуульд нэмэлт, өөрчлөлт оруулах тухай, Эрдэнэсийн сангийн тухай хуульд нэмэлт оруулах тухай хуулийн төсөл (хэлэлцэх эсэх),

Хот байгуулалтын тухай хуулийн шинэчилсэн найруулгын төсөл (хэлэлцэх эсэх),

Авлигын эсрэг хуульд өөрчлөлт оруулах тухай хуулийн төсөл (Үндсэн хуулийн цэцийн 2007 оны 03 дугаар дүгнэлттэй холбогдуулан) (хэлэлцэх эсэх) ,

Эрүүгийн хуульд нэмэлт, өөрчлөлт оруулах тухай хуулийн төсөл (хэлэлцэх эсэх) гэсэн асуудлууд байна.

Асуудал дээр өөр санал байна уу. Р.Бадамдамдин гишүүн.

Р.Бадамдамдин: - Гадаад бодлого, аюулгүй байдлын байнгын хороогоор Цацрагийн хяналтын хуульд нэмэлт оруулах тухай нэг хууль хэлэлцэгдсэн юм. Тэрийг орхичихсон байх юм. Оруулчихмаар байна.

Д.Лүндээжанцан: - Энийг тэр татварын хуулиудын тэнд ганцхан зүйлтэй хууль байгаа тиймээ. Тэрийг оруулна гэж байгаад орхигдчихсон юм байна. Бусад асуудлын хүрээнд явчихъя гэсэн юм. Тэгээд энэ олон улсын гэрээ, хэлэлцээртэй холбоотой хэсэг дотор тэр хавьд оруулаад хэлэлцчихье бусад асуудлын хүрээнд тэгэх үү. Тэгээд явчихъя. Монакогийн тэнд үү. За тэгье урд талд нь.

Нэг. Монгол Улсын 2009-2011 оны төсвийн хүрээний мэдэгдэл зөвшөөрөх тухай УИХ-ын тогтоолын төсөл 

(үргэлжлүүлэн хэлэлцэнэ)

Хэлэлцэх асуудалдаа оръё. Өчигдөр Монгол Улсын 2009-2011 оны төсвийн хүрээний мэдэгдэл зөвшөөрөх тухай Их Хурлын тогтоолын төслийг үргэлжлүүлэн хэлэлцье.

Тогтоолын төслийн талаар Төсвийн байнгын хорооны санал, дүгнэлтийг сонсъё. Санал, дүгнэлтийг УИХ-ын гишүүн Т.Очирхүү танилцуулна. Т.Очирхүү гишүүнийг индэрт урьж байна. Т.Очирхүү гишүүн орж ирж дүгнэлтээ унш. Эсвэл Л.Пүрэвдорж гишүүн уншчих. Раднаа гишүүн танилцуулъя.

Ч.Раднаа: - УИХ-ын дарга, эрхэм гишүүд ээ.

Монгол Улсын 2009-2011 оны төсвийн хүрээний мэдэгдлийн төсөл батлах тухай УИХ-ын тогтоолын төслийг Засгийн газраас 2008 оны 4 дүгээр сарын 29-ний өдөр өргөн мэдүүлсэн билээ.

Төсвийн байнгын хорооны 2008 оны 5 дугаар сарын 13-ны өдрийн хуралдаанаар Монгол Улсын 2009-2011 оны төсвийн хүрээний мэдэгдлийн төсөл батлах тухай УИХ-ын тогтоолын төслийн хэлэлцэх эсэх тухай асуудлыг хэлэлцээд гаргасан санал дүгнэлтийг танилцуулж байна.

Засгийн газраас Төсвийн байгууллагын удирдлага, санхүүжилтийн тухай хуулийн 25 дугаар зүйлд заасны дагуу Монгол Улсын 2009-2011 оны төсвийн хүрээний үзүүлэлтүүд Монгол Улсын Засгийн газрын дунд хугацааны зорилтуудыг боловсруулсныг УИХ-аар хэлэлцүүлэх нь зүйтэй гэж Төсвийн байнгын хорооны хуралдаанд оролцогчдын олонх нь дэмжсэн болно.

УИХ-ын гишүүн З.Энхболд тогтоолын төслийн 1 дүгээр хавсралтад дурдсан Монгол Улсын 2009-2011 оны төсвийн хүрээний мэдэгдлийн үзүүлэлтүүдийг батлах, хоёрдугаар хавсралтыг батлахгүй байх, УИХ-ын гишүүн Н.Батбаяр инфляцийн өсөлтийг хязгаарлах, улс орныг эдийн засгийн   хямдралд оруулахгүй байх тогтвортой эдийн засгийн бодлого боловсруулан УИХ-аар хэлэлцүүлэн 2008 оны төсөвт тодотгол хийх, УИХ-ын гишүүн Очирхүү төсвийн хүрээний мэдэгдлийг батлан үнийн өсөлтийг хязгаарлах талаар Засгийн газраас оруулж ирсэн саналуудыг шуурхай шийдвэрлэх нь зүйтэй гэсэн саналыг гаргаж байсан болно.

УИХ-ын эрхэм гишүүд ээ. Монгол Улсын 2009-2011 оны төсвийн хүрээний мэдэгдлийн төсөл батлах тухай УИХ-ын тогтоолын төслийг хэлэлцэх эсэх талаар Төсвийн байнгын хорооноос гаргасан санал, дүгнэлтийг хэлэлцэн шийдвэрлэж өгнө үү. Анхаарал тавьсанд баярлалаа.

Д.Лүндээжанцан: - Байнгын хорооны санал, дүгнэлттэй холбогдуулан асуулт асуух гишүүд асуултаа асууя. Алга байна.

Байнгын хорооны санал, дүгнэлттэй холбогдуулан үг хэлэх гишүүд үгээ хэлье. Алга байна.

Одоо Тогтоолын төслийг хэлэлцэх эсэх асуудлаар санал хураая.

Байнгын хорооны саналаар Монгол Улсын 2009-2011 оны төсвийн хүрээний мэдэгдлийг зөвшөөрөх тухай УИХ-ын тогтоолын төслийг хэлэлцэх нь зүйтэй гэсэн саналын томъёоллоор санал хураалт явуулъя. Ирцэд ороод гарсан гишүүд орж ирээрэй.

Санал хураалтад 40 гишүүн оролцож, зөвшөөрсөн 31, татгалзсан 9, 77.5 хувийн саналаар дэмжиж байна. Ингээд уг тогтоолын төслийг хэлэлцэх нь зүйтэй гэж үзлээ.

Тогтоолын төслийг анхны хэлэлцүүлэгт бэлтгүүлэхээр  Төсвийн байнгын хороонд шилжүүллээ. 

Уг асуудлыг 11 цаг 02 минутад хэлэлцэж дуусав.

Хоёр. Онцгой албан татварын тухай хуульд нэмэлт өөрчлөлт 

оруулах тухай, Нэмэгдсэн өртгийн албан татварын тухай хуульд 

нэмэлт оруулах тухай хуулийн төсөл, Тогтоолд өөрчлөлт 

оруулах тухай УИХ-ын тогтоолын төсөл 

(хэлэлцэх эсэх)

 Одоо Онцгой албан татварын тухай хуульд нэмэлт өөрчлөлт оруулах тухай, Нэмэгдсэн өртгийн албан татварын тухай хуульд нэмэлт оруулах тухай хуулийн төсөл, Тогтоолд өөрчлөлт оруулах тухай УИХ-ын тогтоолын төслийг хэлэлцье.

Хууль санаачлагчийн илтгэлийг Үйлдвэр, худалдааны сайд Х.Наранхүү танилцуулна.

Дээрх төслүүдийн талаарх илтгэлийг Сангийн сайд Ч.Улаан танилцуулна.

Ч.Улаан: - УИХ-ын дарга, эрхэм гишүүд ээ.

Гадаад, дотоод олон хүчин зүйлээс шалтгаалан өнгөрсөн 2007 онд хүн амын өргөн хэрэглээний бараа, бүтээгдэхүүн, үйлчилгээ, ялангуяа хүнсний бүтээгдэхүүний үнэ ихээхэн өсөж төгрөгийн худалдан авах чадвар муудсанаас хүн амын амьжиргаа, тэр дундаа орлого багатай иргэдэд хүндээр тусч байна.

Тиймээс Монгол Улсын Засгийн газар иргэдийн амьжиргаанд сөргөөр нөлөөлж буй үнэ тарифын өсөлтийг хязгаарлах, тогтворжуулахад анхаарлаа хандуулж зах зээлийн эдийн засгийн өөрийнх нь дэг жаягт шууд нөлөөлөхөөргүй арга хэмжээг 2007 оны сүүлээс эхлэн боломжийн хэрээр авч хэрэгжүүлж байна.

Засгийн газар гурил мах, газрын тосны бүтээгдэхүүн болон хотын нийтийн зорчигч тээврийн үйлчилгээ гэсэн нэрийн бүтээгдэхүүний үнэд гол анхаарлаа хандуулж нөөц бүрдүүлэх, албан татварын хувь хэмжээг тодорхой хугацаагаар хөнгөлөх, нөхөн олговор олгох зэргээр бараа, бүтээгдэхүүний үнэ тарифт тойруу замаар нөлөө үзүүлж тогтворжуулах чиглэлээр ажиллаж байна.

Засгийн газар үнийг тогтворжуулах хөтөлбөр боловсруулан баталж түүнийг хэрэгжүүлэх ажлыг зохион байгуулах зөвлөлийг байгуулан ажиллалаа. Гэвч гадаадын зах зээлийн үнийн өсөлтөөс шууд хамааралтай газрын тосны бүтээгдэхүүний үнэ сүүлийн саруудад сар дараалан нэмэгдэж байгаа нь манай эдийн засагт дарамт учруулж байна. Манай улс 2007 оны байдлаар 786.5 мянган тн газрын тосны бүтээгдэхүүн, 17 мянган шоо метр шингэрүүлсэн шатдаг хий импортолсон байна. Үүний 191.8 мянган тн нь А-80 бензин, 142.8 мянган тн нь А-92 автобензин, 373.8 мянган тн дизелийн түлш, 38.5 мянган  тн нь онгоцны түлш, 19.7 тн нь тос, тосолгооны материал байна.

Газрын тос, газрын тосны бүтээгдэхүүний үнэ байнга нэмэгдсээр байгаа нь импортоор авч хэрэгцээгээ хангадаг Монгол Улсын хувьд олон талын сөрөг үр дагаврыг үүсгэж байна. Газрын тосны бүтээгдэхүүнийг ОХУ-ын зөвхөн нэг компани буюу  Роснефть хувьцаат компаниас авдаг бөгөөд үндсэндээ нэг улсын нэг компаниас манай газрын тосны бүтээгдэхүүний хангамж бүрэн хамааралтай байгаа юм.

ОХУ-ын Засгийн газрын шийдвэрээр сар тутам газрын тос болон газрын тосны бүтээгдэхүүний экспортын татварыг нэмэгдүүлж байгаа нь Роснефть хувьцаат компанийг үнээ өсгөхөд хүргэж байгаа юм. 2007 он гарсаар газрын тосны бүтээгдэхүүний импортын үнэ 2, 4 дүгээр саруудад буурсан ч оны эхнээс он дуустал 8 удаа нэмэгдсэн байна.

Роснефть хувьцаат компаниас 2007 оны 12 дугаар сард манайд нийлүүлсэн газрын тосны бүтээгдэхүүний үнэ 69-104 ам.доллараар  нэмэгдсэн нь дотоодод борлуулах жижиглэнгийн үнийг 1 литр тутамд 69-104 төгрөгөөр нэмэгдүүлэхэд хүргэсэн юм.  

2008 оны 1 дүгээр сарын импортын үнэ 2007 оны 12 дугаар сарынхаас 4-32 ам.доллараар нэмэгдэж дотоодын зах зээлд борлуулах газрын тосны бүтээгдэхүүний үнийг 1 литр тутамд 90-165 төгрөгөөр нэмэгдүүлэх нөхцөл үүссэн. 2007 оны 11 дүгээр сарын байдлаар Улаанбаатар хотод борлуулж буй газрын тосны бүтээгдэхүүний жижиглэнгийн үнэ 990-1150 төгрөг байсан бөгөөд Засгийн газар газрын тосны бүтээгдэхүүн импортлогч компаниудтай дотоодод борлуулах газрын тосны бүтээгдэхүүний жижиглэн худалдаалах үнийг нэмэхгүй байхаар тохиролцон холбогдох арга хэмжээ авч ажилласны үр дүнд 2008 оны З дугаар сарын 15-ны өдөр хүртэл 4 сарын туршид жижиглэнгийн үнийг 11 дүгээр сарын түвшинд тогтвортой байлгаж ирлээ.

Үүний үр дүнд бусад бараа бүтээгдэхүүн, үйлчилгээний үнэ харьцангуй тогтвортой байх нөхцөл бүрдсэн байсан.

Засгийн газар 2007 оны 11 дүгээр сараас хойш газрын тосны бүтээгдэхүүний үнийн өсөлттэй уялдуулан нийтдээ 12.3 тэрбум төгрөгийн үнийн зөрүүг олгосон байна. Газрын тосны бүтээгдэхүүний үнийн өсөлт нь хүнс, өргөн хэрэглээний барааны үнийн өсөлтөд бага хэмжээгээр нөлөөлж байгаа хэдий ч шударга бус бизнес эрхлэгчдэд шууд нөлөөлж байгаа нь үнэхээр олон нийтэд ойлгуулж хүнсний бүтээгдэхүүний үнийг хэт хөөрөгдөх хандлага ажиглагдаж байгааг тэмдэглэх нь зүйтэй юм.

Татварын ерөнхий хуулийн 4 дүгээр зүйлийн 2-т татварын хувь хэмжээг УИХ, түүний эрх олгосноор Засгийн газар болон аймаг, нийслэлийн иргэдийн төлөөлөгчдийн хурал хууль тогтоомжийн дагуу тус тус тогтооно гэсэн заалтын хүрээнд улс орны эдийн засгийн аюулгүй байдлыг хангах үүднээс шаардлагатай үед Засгийн газраас шуурхай арга хэмжээ авч байхын тулд газрын тосны бүтээгдэхүүний татварын хувь хэмжээг Засгийн газар, УИХ-аас баталсан хязгаарт багтаан тухай бүр зохицуулалт хийх эрхийг Засгийн газарт, Онцгой албан татварын тухай, Нэмэгдсэн өртгийн албан татварын тухай хуульд нэмэлт оруулах, Импортын барааны гаалийн албан татварын хувь хэмжээ батлах тухай УИХ-ын 1999 оны 27 дугаар тогтоолд өөрчлөлт оруулах замаар олгох саналыг танилцуулж байгаа юм.

Одоогоор Монгол Улсад мөрдөж буй Онцгой албан татварын тухай хуульд эх орны үйлдвэрийн автобензин, дизелийн түлшний тогтоосон биет нэгжид онцгой албан татвар оногдуулах хувь хэмжээ 11-15 ам.доллар, импортлон оруулж байгаа автобензин, дизелийн түлшний онцгой албан татварын хувь хэмжээг хилийн боомтоос хамааран 11-48 ам.доллар байгааг шинээр санал болгож буй хуулийн төслөөр эх орны үйлдвэрийн автобензин, дизелийн түлшний тогтоосон биет нэгжид онцгой албан татвар ногдуулах хувь хэмжээ 0-15 ам.доллар, импортлон оруулж байгаа автобензин, дизелийн түлшний онцгой албан татварын хувь хэмжээ хилийн боомтоос хамааран 0-48 ам.доллар байхаар, мөн энэ хязгаарт багтаан автобензин, дизелийн түлшний татварын хувь хэмжээг Засгийн газар тогтоож байх тухай тусгасан.

Нэмэгдсэн өртгийн албан татварын тухай хуульд нэмэлт оруулах тухай хуулийн төсөлд импортлосон автобензин, дизелийн түлшний хувь хэмжээг 10 хувь гэж заасныг 0-10 гэж өөрчлөх ба хуулиар батлагдсан хязгаарт багтаан Засгийн газраас хувь хэмжээг тогтоож байхаар тусгасан.

Импортын барааны гаалийн албан татварын хувь хэмжээ батлах тухай УИХ-ын тогтоолын хавсралтын дагуу газрын тос, газрын тосны бүтээгдэхүүнд ногдох гаалийн албан татварын хувь хэмжээг 0-5 гэсэн хязгаарт байх тухай, мөн тогтоол батлагдсан хязгаарт багтаан гаалийн албан татварын хувь хэмжээг Засгийн газар тогтоож байх тухай өөрчлөлт оруулах саналыг боловсруулсан.

Монголын газрын тосны бүтээгдэхүүн импортлогч компаниуд жилдээ дунджаар 100 гаруй тэрбум төгрөгийг улсын төсөвт татвар хэлбэрээр төлдөг бөгөөд 2007 оны 101 тэрбум төгрөгийн татварыг улсын төсөвт төвлөрүүлсэн байгаа юм.

Нэмэлтээр орох хуулийн заалт нь газрын тосны бүтээгдэхүүний улсын болон компанийн нөөцийг бүрдүүлэхэд мөн адил хамаарах бөгөөд онцгой тохиолдлуудад татвараар нөөцийн газрын тосны бүтээгдэхүүний дотоодод борлуулах үнийг зохицуулах замаар улсын эдийн засгийн тогтвортой байдлыг хангахад чухал алхам болно. Түргэн, эмнэлэг, онцгой байдлын ба цагдаагийн, тээврийн хэрэгслүүд хот, хоорондын болоод хотын доторх зорчигч тээвэр, ачаа тээврийн хэрэгслүүд АИ-80 бензин, АИ-92 дизелийн түлш хэрэглэдгээс уг хуулийн төслүүдийг боловсруулахдаа эдгээр газрын тосны бүтээгдэхүүнийг сонгон авсан юм.

Улсын Их Хурлын эрхэм гишүүд ээ. 

Газрын тосны бүтээгдэхүүний үнийг харьцангуй тогтвортой байлгах зорилгоор Онцгой албан татвар, Нэмэгдсэн өртгийн албан татварын тухай хуульд нэмэлт, өөрчлөлт оруулах болон Гаалийн тарифын тухай УИХ-ын тогтоолд өөрчлөлт оруулах тухай саналыг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Д.Лүндээжанцан: - Одоо хууль санаачлагчаас асуух асуулттай гишүүд асуултаа асууя. А.Мурат гишүүн асуултаа асууя.

А.Мурат: - Хэдэн зүйл тодруулъя. Энэ Онцгой албан татварын хувь хэмжээг бууруулснаар.

Д.Лүндээжанцан: - Уучлаарай А.Мурат гишүүнээ. Засагтхаан дээд сургуулийн төрийн захиргааны удирдлагын 1, 2 дугаар курсийн оюутнууд манай чуулганы үйл ажиллагаатай танилцаж байна. Та бүхэнд сурлагын их амжилт, аз жаргал, сайн сайхан бүхнийг хүсэн ерөөе.

А.Мурат гишүүн.

А.Мурат: -  Онцгой албан татварыг бууруулснаар яг жижиглэнгийн үнэ, жижиглэнгийн үнэ гэж би зориуд тодруулж яримаар байна. Яг хэдий хэмжээгээр буурах ийм тооцоо байна вэ. Энийг яг цифрээр хэлэх боломж байна уу, үгүй юү нэгдүгээрт.

Хоёрдугаарт Монгол Улсад нефть импортлож байгаа цөөхөн компани байгаа юм. 10 дотроо л эргэлдэх байх. Энэ компаниудтай хийсэн гэрээ, төчнөөн хугацаанд төдөөр нефть, дизель түлш, А-80 төрлийн актантай бензиний үнийг ингэж барина гэсэн юм байна уу, үгүй юү. Бүс бүсээр нь гаргасан юм байна уу, үгүй юү. Баруун бүсэд ийм, зүүн бүсэд ийм, Улаанбаатарт ийм үнээр гэсэн ийм зүйл байна уу. Яагаад энийг асууж байна вэ гэхээр гурилын араас орчихвийдээ. Энэ хэдэн компани нь татвараас чөлөөлөгдөөд ашиг олоод, өчигдөр энэнээс болоод Д.Ганхуяг сайдын асуудал яригдлаа шүү дээ. Татвараас чөлөөлөөд хэдэн компани мөнгөжөөд алга болчихсон, жижиглэнгийн үнэ дээр өөрчлөлт орсон юм байхгүй, тэгээд өнгөрцгөөсөн. Энийгээ тов тодорхой сонсмоор байх юм.

Д.Идэвхтэн: - Асуултад Х.Наранхүү сайд хариулъя.

Х.Наранхүү: - Ерөнхийдөө газрын тосны бүтээгдэхүүний тухайд гэвэл энэ зах зээлд оролцогч компаниудын тоо тодорхой, үнийн ялгаа хот, хөдөөгөөр тодорхой байдаг. Ингээд манай тооцоо хийсэн улсууд яг саяны асуусан зүйлийг жишээлбэл онцгой албан татвар дээр литр тутамд буухад ямар байх вэ, бүс бүсээрээ яаж өөрчлөх вэ гэдэг дээр тодорхой тооцоогоо танилцуулъя.

Д.Амарсайхан: - Ашигт малтмал, газрын тосны Хэрэг эрхлэх газрын газрын дарга.

Онцгой албан татварын өнөөдрийн мөрдөж байгаа хуулин дээр З төрлөөр онцгой албан татварын хувь тонн тутамд доллараар тогтоосон байгаа. Энд жишээлбэл хамгийн алслагдмал баруун болон хойд хилийн боомтуудаар би шууд нэрээр нь хэлчихье. Цагааннуур, Ярант, Боршоо, Арцуур, Бургастай, Тэс, Гашуунсухайт гэсэн боомтуудаар өнөөдөр тн тутамд автобензиний хувьд А-80 бензин 11 доллар, 90 актанаас дээшх нь 12 доллар, дизелийн түлш 15 доллар байгаа, Ханх, Ульханмайхан гэсэн хоёр боомтоор тн тутамд 17, 21, 19 доллар байгаа. Сүхбаатар, Замын-Үүд, Эрээнцав, Алтанбулагийн боомтоор тн тутамд 38 доллар, 43 доллар, 48 доллар, хамгийн өндөр нь дизелийн түлш байгаа.

Тэгэхээр энийг оруулж байгаа саналаар бол нойлиос саяны дээд хэмжээ хүртэл буюу 0-48 доллар хүртэл өөрчилье гэсэн саналыг оруулж байгаа. Энд бол яг литр тутамдаа буух үнэ нь өөрөөр хэлбэл тн тутмынх нь үнийг шилжүүлэхэд 1 литр тутамд 12 төгрөгөөс 50 төгрөгийн хооронд буурах гэсэн ийм тооцоо бий.

Д.Идэвхтэн: - А.Мурат гишүүн тодруулъя.

А.Мурат: - Даргаа энэ хүмүүсийг асуултдаа хариул гэж нэг шаардлага тавимаар байх юм.

Би хэлээд байна шүү дээ. Жижиглэнгийн үнэ Ховдод энийг бууруулснаар хэд байх юм бэ, Улаанбаатарт хэд байх юм бэ. Танаас тэр боомтон дээр хэдийг чөлөөлөх вэ гэж асуугаагүй шүү дээ. Тэгээд гэрээ байна уу гэж асуусан. Энэ импортлож байгаа тэр цөөхөн компаниуд дээр хийсэн гэрээ байна уу, төдий хугацаанд төдөөр барина гэсэн зүйл байна уу гэж асуугаад байгаа шүү дээ.

Д.Идэвхтэн: - Асуултад тодорхой хариу өгье. Х.Наранхүү сайд асуултад хариулъя.

Х.Наранхүү: - А.Мурат гишүүний асуултад ингэж хариулах юм л даа. Гол нь энэ чинь нойлиос одоогийн байгаа тогтоосон тодорхой хэмжээ хүртэл Засгийн газар өөрчлөх боломжтой болох тухай ярьж байгаа юм. Тэрнээс шууд өнөөдөр яг төд болгочихъё гэдэг шийд биш. Энэ чинь зохицуулах механизм шүү дээ. Тийм учраас хилийн үнэ энэ хэмжээгээр өөрчлөгдөх боломжтой болно, энэ дотроо энэ өөрчлөгдөх хүрээн дотроо Засгийн газар тухайн үеийн импортын үнийн өсөлтөөс хамааруулаад, өсөлт нь өнөөдрийнх шиг өндөр яваад байх юм бол энэ үнэ 1-2 сарын дотор л зохицуулах боломжтой, өнөөдрийнхөөс саараад өсөлт нь намжаад эхлэх юм бол Засгийн газраас авах арга хэмжээ тэр хэмжээгээр уян хатан өсөх, буурах ийм л болно шүү дээ.

Энийг яг тухайн нөхцөл байдалд тохируулж л арга хэмжээ авна.

Д.Идэвхтэн: - Баярлалаа. Одоо Батжаргалын Батбаяр асуулт асууна.

Б.Батбаяр: - Баярлалаа. Би ийм З асуулт байна. Албан татвар хөнгөлөөд үнэ жижиглэнгийн үнэ хямдрах боломж хэр зэрэг байгаа юм бол. Энэ надад их сонин санагдаад байгаа юм. Сая А.Мурат гишүүн ярьж байна л даа. Түрүүн гурилын албан татварыг хөнгөлөөд өшөө дээр нь мөнгө өгөөд тэгээд хямдралгүй бараг 2 дахин өсчихсөн тийм тохиолдол байгаа шүү дээ. Тийм юм болох вий гэж надад эмзэглэл төрөөд байгаа юм.

Тийм учраас энэ албан татварыг хөнгөлснөөр хэдэн хувь бензиний үнэ хямдрах тийм боломжтой юм бэ энийг хариулж өгөхгүй юү.

Х.Наранхүү: - Сая ч тодорхой хариулчихсан даа.

Б.Батбаяр: - Түрүүн албан татвар чөлөөлчихсөн шүү дээ. Нөөц бүрдүүлнэ гээд л өчнөөн албан татвар чөлөөлөөд тэгээд тэр чинь нэг их хямдарсан юм алга л байгаа шүү дээ. Одоогоос 2-З сарын өмнө. Тэгээд нөөц нь ч бүрдсэн юм байхгүй байгаа. Энэ дээр хариулт өгөхгүй юү гэж хэлэх байна.

Хоёрдугаарт, юу вэ гэхээр ер нь импортлогч хэдэн компани байдаг юм бэ. Энэ хөнгөлөлтөд хамаарах хэдэн компани байна вэ, хэдий хугацаагаар хамрах юм бэ. Энийг хэлж өгөөч гэж асуумаар байна. 

Гуравдугаарт, Засгийн газар өөрөө зохицуулаад тогтооно гээд байгаа юм л даа энэ татварынхаа хэмжээг тухайн цаг үеэсээ хамааруулаад. Энэ чинь хуультайгаа зөрчилдөх тийм асуудал байна уу, байхгүй юү, тэгж болох уу. Нэгэнтээ УИХ-аар татвар тогтоодог юмыг Засгийн газар дунд нь тэрэнд төдийг, энэнд төдийг гэж чөлөөлье, төдий хугацаагаар чөлөөлье гэсэн энэ чинь хууль зөрчих юм биш биз гэсэн ийм асуудал байна.

Дөрөвдүгээр асуудал нь, гурил, будааны үнэ хэдий хэр хямдрах юм бэ, та нарт хийсэн тооцоо байна уу. Сая би Баянхонгор аймгаар зөндөө явсан, гасалсан улсууд л маш их байна. Энэ гурил чинь үнэхээр дэндлээ, энэ сахар чинь дэндлээ. Бид хоосон хонолоо, баларлаа үнэхээр хэцүү байна шүү. Энэ дээр анхаараарай. Ялангуяа хөдөө орон нутагт нийлүүлж байгаа гурилын тээврийн зардал хэдий хэр хямдрах юм бэ, гурил, будааны үнэ хөдөө орон нутагт очихдоо хэдий хэр хямдрах юм бэ. Энэ тооцоог надад танилцуулахгүй юү. Ийм 4 асуулт байна баярлалаа.

Д.Идэвхтэн: - Асуултад хариулахаас өмнө би түр мэдээлэл хийе.

Төв аймгаас хэсэг иргэд төрийн ордон, чуулганы үйл ажиллагаатай танилцаж байгаа юм байна. Чуулганы хуралдааны нэгдсэн танхимд орж ирээд байна. Та бүгдэд ажлын их амжилт хүсье, сайн сайхан бүхнийг гишүүдийн нэрийн өмнөөс хүсэн ерөөе.

Одоо асуултад Х.Наранхүү сайд хариулна.

Х.Наранхүү: - Нэгдүгээрт, өнөөдөр энэ Засгийн газар өөрөө зохицуулах эрхээ авч байгаа хүрээн дотроо өнөөдрийн байгаа энэ тогтоосон татварын хэмжээг бүр шууд тэглэчих юм бол хамгийн их хэмжээгээр үнийг бууруулах боломж нь дээд тал нь 17-18.5 хувь хүртэл өнөөгийн үнийн түвшингээс, ийм боломж Засгийн газарт олгож байгаа юм.

Засгийн газар энэ боломжоо сард 5 хувиар бууруулах уу, 10 хувиар бууруулах уу, бүр нэгмөсөн. 18.5 хувь хүртэл дээд хэмжээ хүртэл бууруулах уу гэдэг бол түрүүчийн хэлсэнчлэн тухайн нөхцөл байдал, зах зээлийн байдлаасаа шалтгаална. Өөрөөр хэлбэл энэ дээд хэмжээгээ өнөөдрийн үнээс биет байдлаар аваад үзвэл жишээлбэл А-80 автобензин дээр 225 төгрөг, А-92 автобензин дээр 249 төгрөг, дизель түлшин дээр 274 төгрөгөөр бууруулах ийм арга хэрэгсэлтэй болох юм.

Үнэ бусад бүтээгдэхүүн дээр ч гэсэн замбараагүйтээд буурах биш өсөх янз янзын юм бий болчих юм биш байгаа гэсэн ийм юутай байх шиг байна. Тэгэхээр угаасаа энэ зах зээл маань их цэгцтэй бөгөөд их нээлттэй, тэгээд ил тод зах зээл шүү дээ. Энэ дээр татварын байгууллагуудын хувьд ч гэсэн шалгалт шүүлэг хийхэд их амархан байдаг, хяналт тавихад ч их амархан байдаг. Хил дээр бүх татвараа авчихдаг, татвар авахад ч хялбархан ийм зах зээл учраас энэ дээр будаа бусад бүтээгдэхүүн дээр гарсан  шиг тийм будлиан гарах боломж их байгаа гэж хэлэхээр байна.

Энэ зах зээл дээр оролцож байгаа ОХУ-аас албан ёсоор импортоор газрын тосны бүтээгдэхүүн импортлож байгаа компани бол 7 компани байгаа. Цаана нь тохиолдлын шинж чанартай, тухайн үедээ ганц, нэг удаа цөөхөн хэдэн компани бий л дээ. Яг тогтмол авч байгаа компани бол 7 байна. Засгийн газар хууль зөрчиж байгаа юмуу гэхээр энэ хуулиар эрхийг нь олгочих юм бол бүх Засгийн газрын авах арга хэмжээ бол хуульд нийцсэн л арга хэмжээ байна.

Гурил, будааны тухайд гэвэл өнөөдөр Засгийн газар энэ үнийг зохицуулах эрхээ авснаар шууд бусад бүтээгдэхүүний үнэ буурна гэдэг тухай яриагүй, ер нь буурах тухай Засгийн газар яриагүй. Асуудал бол энэ үнийн өсөлтийг, энэ гурил, будааны үнийн өсөлт чинь өмнө нь нефтийн бүтээгдэхүүнээс хамаараад байсан гэж, хамаарах тийм боломж байсан. Өнөөдөр энэ гурил, будааны үнэ чинь нефть бүтээгдэхүүнээсээ шууд хамааралгүйгээр өөрөө бас өсөөд эхэлж байна шүү дээ. Тийм учраас энэ хоёр асуудал хоорондоо шууд холбоогүй. Зүгээр энэ манай нөхцөлд ямар ч байсан бензин, түлш талаасаа хамаардаг өсөлтийг зохицуулах бас нэгэн арга, механизмтай болж байна л гэсэн үг.

Д.Идэвхтэн: - Баярлалаа. Товчхон хариулаад явчихаарай. Ч.Улаан сайд хариулт дээр тодотгол хийе гэж байна. Дараагаар нь Д.Ганхуяг гишүүн бэлтгэж байгаарай.

Ч.Улаан: - Саяын асуултан дээр тодотгоё гэж бодлоо л доо. Татварын хуульд хэрвээ УИХ, Засгийн газарт эрх өгвөл Засгийн газар татварыг бий болсон нөхцөл байдлаас уялдуулан уян хатан зохицуулж байх тийм бололцоотой байхаар хуульчилсан байдаг. Тэгэхээр энэ бол хуулийн дагуугаа энэ эрх олгогдвол хуулийн дагуу бүх үйл ажиллагаа явагдана гэсэн үг. Хэрвээ Засгийн газарт ийм эрх өгөөд Засгийн газар нөхцөл байдлаас шалтгаалан хамааруулан энийг хэрэглэснээр үнэ буурахгүй шүү дээ. Энэ бол үнэ буурахгүй байхгүй юү. Яагаад гэвэл шатахууны үнэ бол өдрөөс өдөрт нэмэгдэж байгаа. Харин тэр үнийн өсөлтийн хурдыг л бид нар сааруулах юм. Гэнэт өндөр хурдацтай өсвөл бид нар татварыг нь аль болохоор их чөлөөлж, хурдцыг нь сааруулж, магадгүй үнийн өсөлт харьцангуй тогтвортой байвал татвараа тэр хэвээр нь зохицуулалтаа мөрдөөд явах ийм зарчмыг барьж хэрэгжүүлэх юм.

Д.Идэвхтэн: - Д.Ганхуяг гишүүн.

Д.Ганхуяг: - Хариулт бол тодорхойгүй л юм яриад байна шүү дээ. Тодорхойгүй юмнаас тодорхойгүй үр дүн гарна шүү. Өөрөөр хэлбэл интервалтай татвар гэдгийг бид мэдэж байна. Өөрөөр хэлбэл максимум, минимум хэмжээтэй.

Тийм учраас энэ интервалаар нарийн сегментчлээд тэгээд тэрнийхээ ард ингэж хөнгөлсөн тохиолдолд ийм хэмжээний татвар төрийн төсвийн орлогоос хасагдана. Энэ нь үнийн өсөлтийг сааруулахад ингэж нөлөөлнө гэсэн тодорхой тооцоо хийх хэрэгтэй шүү дээ. Тэгээд энэ дотроо ингэнэ гэж байгаад эцсийн эцэст үр дүнгүй юм хийх юм бол утгагүй шүү дээ. Тэр гурилын үнэ бол байгаа оноогүй шүү дээ. Иргэдэд 550 төгрөгөөр өгөөдөх гэхээр бөөний үнэ наана нь гулруулаад тэгээд ийм л юм болно шүү дээ. Тийм учраас тооцож болдоггүй тоо гэж байхгүй шүү.

Интервалтай байгаа, яг интервалийнхаа хүрээнд төрийн төсвийн орлогоос буурах  хэмжээ буурах хэмжээ онцгой татвараас, үнийн өсөлтийг сааруулах хэмжээ тодорхой байх ёстой. Ингэж бөөрөнхийлж хариулах нь сүүлдээ хариуцлагагүй асуудал болно шүү гэж хэлмээр байна. Энэ дээр хариулт өгөөчээ. Энэ дээр зохицуулалт хийх хэрэгтэй. Яг хилээр орж ирсэн нефтийг онцгой татвараас чөлөөлөх юм бол яг тэрийгээ яаж борлогдож байгаа вэ гэдгийг хяналт тавих механизмыг, журмыг бүрдүүлэх шаардлагатай. Ийм боломж байгаа юү гэж ингэж хэлэх байна. 

Дараа нь хойд хөрш маань экспортын татварын хувьд, тэр тусмаа нефтийн бүтээгдэхүүний хувьд бусад том экспортлогч орон Монгол рүү экспортлох гэж байгаа экспортын татварын хэмжээ бусад оронтой харьцуулахад ямар байдаг юм бэ. Тэр Монгол Улсад нийлүүлэх экспортынхоо нефтийн бүтээгдэхүүний үнийг тохирохдоо 10 хоногт мэдэгддэг гэсэн ийм үг яваад байх юм.  Угаасаа олон улсын эрх зүйн хэм хэмжээний хүрээнд ийм байдаг юмуу, тухайн улс дотооддоо хуультайгаас гадна өнөөдөр дэлхий дотроо олон улсын эрх зүйн хэм хэмжээ хууль гэж байгаа шүү дээ. Хойд хөрш маань дэлхийн худалдааны байгууллагад элсэх гэж байгаа. Тэнд хөрш орноос заавал санал авах ёстой. Тэр нь дээр өөрөөр хэлбэл бусад төрлийн бараан дээр экспортын манайхаас импортлох гэхээр импортын онцгой нөхцөл, хүнд нөхцөл тавиад байдаг тэрийг нь гуйгаад байдаг шүү дээ. Тийм учраас дэлхийн худалдааны байгууллагад элсэхэд нь бид нар харилцан уян байх, олон улсын эрхзүйн хэм хэмжээний хүрээнд манайтай худалдааны нөхцөл тавих ийм зүйлийг тавих ёстой юм.

Тийм учраас дэлхийн худалдааны байгууллага хойд хөршийг … холбоотой саналыг Засгийн газраас өгсөн юмуу, яасан юм бэ, энийг хэлэлцэж ярьсан юм байхгүй шүү дээ. Бас аваачаад өгчихсөн юмуу, ямар байгаа юм бэ гэдгийг нэгдүгээрт асуумаар байна.

Дөрөвт нь, Казакстан Улс Хятад Улсаас 1.8, 3 хувийг авсан байна. Энэ хойд хөршөөс авч байгаа нефтийн бүтээгдэхүүний үнэтэй ямар байгаа юм бэ,  энийг нэмэгдүүлэх боломж байхгүй юмуу. Тэгээд Өрсөлдөөний тухай хууль УИХ-ын гишүүд өргөн барьсан. Эдийн засгийн байнгын хороогоор хэлэлцэх эсэхийг нь аль хэдийн шийдчихсэн байгаа шүү дээ. Энэ удаад хэлэлцэх боломжгүй болж байгаа юм болов уу. Дотоодод нефть нийлүүлж байгаа үндэсний компаниудын төвтэй хамтарч ажиллаж байгаа байдал ямар байгаа юм бэ, өөрөөр хэлбэл хуйвалддаг барьдаг янз янзын юм нь байна уу, өнөөдрийн хууль эрхзүйн орчноор зохицуулах боломжтой байна уу гэсэн ийм асуултыг асуух гэсэн юм.

Д.Идэвхтэн: - Асуултад Х.Наранхүү сайд хариулъя. 

Х.Наранхүү: - Тэгэхээр тодорхойгүй биш л дээ. Бид нар өмнөх Байнгын хороодын түвшинд асуудлаа танилцаж байхдаа хэдий хэмжээний татвар улсын төсөвт орж ирэхгүй болох юм бэ гэдэг тооцоог дэлгэрэнгүй гаргаж өгсөн. Энэ дээр энэ жил төлөвлөгдсөн 4 төрлийн импортын татвараар 182 тэрбум төгрөгийн татвар орж ирнэ гэж төлөвлөгдсөн байгаа. Үүнээс эхний 4 сард ороод ирчихсэн байгаа 47 тэрбум төгрөгийн татварыг хасчих юм бол үлдсэн хугацаанд 134.5 тэрбум төгрөгийн орлогын хэмжээ улсын төсөвт орж ирэх ёстой. Эсвэл энийг ямар байдлаар зохицуулалт хийснээс хамаараад хэмжээ нь энэ дотор л өөрчлөгдөнө. Эсвэл бүр тэглэх юм бол нойл болно, тодорхой хувиар багтаад явах юм бол энэ 134 дотроо өөрчлөгдөнө гэсэн ийм тооцоо байгаа.

Хянах механизмын тухайд өнөөдөр гаалийн байгууллага, татварын байгууллагын шугамаар газрын тосны бүтээгдэхүүний импорт дээр ямар нэгэн асуудал проблем, хүндрэл байхгүй. Цаашдаа ч энэ хуулийг авахад проблем гарах ёсгүй гэж манай мэргэжлийн нөхдүүд хэлж байгаа. Оросын Холбооны Улсын экспортын татвар гэвэл энэ нэлээд түгээмэл, ер нь бүх орон ийм журамтай байдаг. Тэр тусмаа зарим олон орон хориотой, жишээлбэл 2007 оны 12 дугаар сараас ухаандаа газрын тосны бүтээгдэхүүний экспортыг Хятадын Засгийн газраас үндсэндээ хориглосон. Зөвхөн Засгийн газрын шийдвэрээр экспортын квот өгөх ийм зохицуулалттай жишээлбэл. Оросын Холбооны Улсын экспортын татвар бол нефть, түүхий тосон дээр бол тн тутамд өнөөдрийн байдлаар 333 доллар, нефть бүтээгдэхүүн дээр 241.7 доллар, тэгэхдээ энэ хэмжээнд бас үнэ өсөх тутам сар бүр өөрчлөгдөж байдаг ийм цаанаа журамтай, тогтоодог аргачлалыг нь албан ёсоор нийтэд зарладаггүй ийм байгаа. Казахстанаас болон Солонгосоос ганц нэг тохиолдлын чанараар авсан тийм тохиолдол бий. Тогтмол авч байгаа ийм туршлага байхгүй, үнэ нь тээврийн зардлаасаа хамаараад тухайн үед ОХУ-аас авч байсан нефть бүтээгдэхүүний үнэтэй ижилхэн байдаг. Тодорхой хэмжээгээр өндөр байдаг ийм л байгаа юм.

Д.Идэвхтэн: - Д.Ганхуяг гишүүн асуугаад байна шүү дээ. ОХУ-аас авч байгаа нефть бүтээгдэхүүний дундаж үнэ дэлхийн зах зээлийн дундаж үнийн дээгүүр явна уу, доогуур явна уу гээд асуугаад байна шүү дээ. Тэрүүнд тодорхой хариулаадах даа.

Д.Амарсайхан: - ОХУ-аас бусад улс оронд үндсэндээ Монголоос гадна Япон, хойд өмнөд Солонгос, Хятадад гаргаж байна. Европын холбоонд түүхий тос хэлбэрээр нь үндсэндээ гаргаж байна. Хуучин СНГ [Содружество Независимых Государств]-ийн орнуудтай бүтээгдэхүүн хэлбэрээр гаргаж байгаа. Азийн орнуудад манай үнээс 11-50 хувийн өндөр үнэтэй зарж байгаа гэдгийг Роснефть компани манай уулзалт дээр албан ёсоор хэлж байсан. Бид өнөөдөр хамгийн сүүлийн гэрээгээр ОХУ-ын дотоодын зах зээлийн үнээс 2 долларын хямдханаар тонн тутамд авч байгаа.

Д.Идэвхтэн: - Эрхэм гишүүдээ одоо хэлэлцэх эсэхээ шийдэх гэж байгаа шүү дээ. Тийм учраас асуулт товчхон, хариулт товчхон байгаад байнгын хорооны дүгнэлтээ сонсмоор байна. Горимын санал гаргаж байна. С.Ламбаа гишүүн асуултаа асууя.

З.Энхболд гишүүн. Би товч мэдээлэл хийе.

Хан-Уул дүүргийн 4, 5, 6 дугаар хороодын 50 орчим иргэд өнөөдөр төрийн ордон, чуулганы үйл ажиллагаатай танилцаж байгаа юм байна. Одоо чуулганы хуралдааны нэгдсэн танхимд орж ирчихээд байна. Энэ иргэддээ ажлын амжилт, сайн сайхан бүхнийг, эрүүл мэндийг хүсэж ерөөж байна. Гишүүдийнхээ нэрийн өмнөөс та бүхэнд сайн сайхныг ерөөе.

З.Энхболд гишүүн.

З.Энхболд: - Би ингэж бөөнөөр нь татвар хөнгөлөхийн эсрэг байгаад байгаа юм. Надад нэг ийм тоонууд хэрэгтэй байх юм та нарт байдаг юмуу, үгүй юмуу. Нийт ирж байгаа нефть бүтээгдэхүүн нь хуваамаар байх юм зах зээлийн. Хэд нь уул уурхай руу явж байна вэ, хэд нь нийтийн тээвэр рүү явж байна вэ, хэд нь амины хэрэглээний машин руу явж байна вэ, хэд нь хот хоорондын тээвэрт явж байна вэ, ийм тоо үзмээр байна. 700 мянгыг хуваагаадах гээд байна шүү дээ хэрэглэгчээр нь, нэр төрлөөр нь. 

Хоёрдугаарт, яагаад заавал бүх хүнд хөнгөлөлт үзүүлэх гээд байгаа юм бэ  гэж би асуугаад байна шүү дээ. Одоо ингэх нь байна шүү дээ. Уул уурхайн компани уул уурхайн ид ажлынхаа үеэр хамгийн их дизель хэрэглэгчдээ Ерөнхий сайдад лобби хийж болох нь байна шүү дээ. За татвар бууруулаадах, татвараа тэглээдэх би нэг зуун мянган тонн дизель оруулаадахъя гээд. Энэ татвар тэглэх арга бол тийм сайн арга биш гэж би хэлэх гээд байгаа юм. Тэрний оронд татвараа авдгаар нь авчихаад зах зээл өөрийнхөө жамаар явж байгаад авсан татвараа нийтийн тээвэр, хот хоорондын тээвэр ийм улсуудад нэр зааж өгдөг ийм аргачлал бас байна л даа. Тийм хоёрдугаар асуулт бол яагаад тийм замыг сонгож авалгүй бөөнөөр нь хөнгөлөлт үзүүлдэг аргыг сонгож аваад байгаа юм бэ гэдэг асуулт байгаа юм.

Гуравдугаарт Тамсагаас энэ жил бид нар 320 орчим мянган баррель ирнэ бүтээгдэхүүнээр. Бид нар мөнгөөр авдаг тосоор биш. Энийгээ тосоор аваад зүүн гурван аймгийн хэрэгцээг хангая гэж сүүлийн 2 долоо хоног ярьж байна л даа. Танай яам энэ талаар ямар ч байр сууриа илэрхийлэхгүй юм.   Ингэж болохгүй шалтгаан юунд байгаа юм бэ гэдгийг хэлээд өгөөч. Зүүн гурван аймгийн хэрэгцээ хэд байдаг юм бэ, 320000 баррель тосоор хангаж болох уу, эсвэл болохгүй юү. Энэ чинь дотооддоо учраас бүх юм нь хямдхан байх ёстой шүү дээ. Гурван төрлийн татвар авагдахгүй. Ийм З асуултад хариулт авмаар байна.

Д.Идэвхтэн: - Асуултад Х.Наранхүү сайд хариулъя.

Х.Наранхүү: - Тэглэх гээд байгаа юм биш л дээ. Бид нарын тавьж байгаа асуудлын гол утга нь одоогийн байгаа хэмжээнээс тэглэх хүртэл хооронд зохицуулах боломж өгөөчээ гэсэн ийм л санал. Тэрнээс шууд тэглэчих гээд байгаа юм биш. Энэ үнийн өсөлт өнөөдрийнх шиг өндөр өсөлтөөр явах юм бол, ухаандаа эхний 4 сарын байдлаар дунджаар сар тутам 70 доллараар өслөө л дөө нефть бүтээгдэхүүний үнэ. Ийм байдлаар явах юм бол ерөөсөө 2 сарын дотор, З сарын дотор зохицуулалт хийгээд тэглээд тэгээд цаашаа энэ механизм ажиллахгүй. Энэ үнийн өсөлт саармагжаад гайгүй болчих юм бол Засгийн газар энэ механизмаа нэлээд удаан хугацаанд хэрэглэх боломжтой байх юм. Салбарын тухайд гэвэл гол хэрэглэгч уул уурхай өнөөдөр 35 хувь, төмөр зам 7 хувь, хөдөө аж ахуйн салбар 10-аад хувь ийм байдалтай байгаа. Бусад нь бусад хэрэглээ гол нь бүх төрлийн тээврийн хэрэгсэл хүн амын ийм байдалтай байгаа юм.

Тэр дотаци үндсэндээ ялгавартай салбар салбарт нь ингэж хандаад үнийн өсөлтийг нь нөхөж өгөх гэдэг хувилбарын тооцоог хийчихсэн байгаа. Өнөөдөр энэ хувилбар бас УИХ-аас гарах тогтоолын төслийн санал дотор бид нар холбогдох тооцоонуудаа хавсаргаад өгчихсөн байгаа. 

Тамсагийн район, мөн Зүүнбаянгийн районоос нийлээд өнгөрсөн жилийн байдлаар 125 орчим мянган тн, тонноор яривал мянган тн түүхий эд олборлосон. Бүтээгдэхүүн хуваах гэрээний дагуу манай талд 40 хувь нь ногдож байгаа. Өөрөөр хэлбэл ойролцоогоор 50-иад мянган тн түүхий тос. Энэ түүхий тосыг нэгдүгээрт 50000 тн түүхий тос боловсруулдаг үйлдвэр гэж эдийн засгийн үр ашигтай тийм үйлдвэр өнөөдөртөө байхгүй. Нөгөө талаар энэ тосыг боловсрууллаа гэхэд гарц нь хүнд тосноос ямар байх вэ гээд ингээд үзэх юм бол өнөөдөртөө яг энэ хэмжээг боловсруулах боломж практик талаасаа алга. Гэхдээ газрын тосны компаниудтай одоогийн байдлаар энэ жил нөгөө бүтээгдэхүүн хуваах гэрээгээ хэлэлцэх гэж байгаа. Энэ яриан дотроо бид нар ойрын хугацаанд энэ хайгуулын ажлаа эрчимжүүлэх, олборлолтоо аль болохоор нэмэгдүүлэх, тэгээд наад захын эдийн засгийн үр ашигтай боловсруулах үйлдвэрийг наад захын хүчин чадалд нь хүрэх хэмжээний газрын тостой болох юм бол энийг дотооддоо боловсруулъя гэдэг асуудлыг тавих, энэний тулд өнөөдөр бид нар хажуугаар нь параллель газрын тос боловсруулах үйлдвэрийн төрөл бүрийн төслүүдийг том, дунд хэмжээний төслүүдийг судалж байна. Энэ ажлыг нэлээд эрчимтэй явуулж байна. Засгийн газарт хоёр удаа танилцуулсан.

Тэрний хажуугаар, дотоодын газрын тосны үйлдвэрлэл ямар байдалтай явах нь вэ тэрнээс үл хамааран гаднаас түүхий эд тосыг худалдаж аваад ямар нэгэн байдлаар бас дотооддоо боловсруулах үйлдвэр байгуулах асуудлыг бас нэлээд эрчимтэй үзэж байгаа. Саяхан 4 дүгээр сарын сүүлчээр Казахстанд болсон хоёр талын Засгийн газар хоорондын комиссын хуралдааны үеэр Дэмбэрэл сайд манай талаас тэргүүлж явсан. Энэ үеэр албан ёсоор энэ асуудлыг тавьсан.

Нэгдүгээрт түүхий газрын тос нийлүүлэх боломж юу байна. Хоёрдугаарт өнөөдөр газрын тосны бүтээгдэхүүн нийлүүлэх боломж юу байна. Тэгэхээр бүтээгдэхүүн нийлүүлэхдээ яг өнөөдөр шууд нийлүүлэх боломж алга. Гэхдээ энийг судалж болно гэсэн хариу өгсөн. Түүхий газрын тосон дээр танайх үйлдвэртэй болчих юм бол бид нар нийлүүлж болно. Ингээд протоколд нь 2012 оноос Монголд  жилд 1 сая тн түүхий газрын тосны бүтээгдэхүүн нийлүүлэх боломжтой гэсэн ийм бичилт хийлгэж авсан, байдал ийм байна.

З.Энхболд: - Хариулт дутуу байна.

Д.Лүндээжанцан: - Ямар хариулт дутуу байна. З.Энхболд гишүүн нэмэлт нэг минут.

З.Энхболд: - Газрын тосны бүтээгдэхүүний 50.0 хувийг та нар задлахгүй байна л даа.  50 хувийг нь яах вэ задлаад байна. Би гол нь нийтийн тээвэр, хот хоорондын тээвэр гэж нэг хоёр юм асуугаад байна шүү дээ. Тэр талаар мэдээлэлгүй байдаг чинь ямар учиртай юм бэ. Юмны үнэ өсөхөд нөлөөлж байгаа хоёр гол юм чинь тэр шүү дээ. 10.0 хувь гэж хэлээгүй, газар тариалан 10 хувь гэж хэлсэн. Хоёрдугаарт нэр зааж хөнгөлөлт үзүүлэх юмыг сонголгүй заавал ингэж бөөнөөр нь хөнгөлөх гээд байгаа юм бэ. Та нар дуртай үедээ дур нь хүрсэн үедээ нойллох нь л дээ. Хэн нэгэн компанийн лоббигоор. Би бол тэгж хардаад байна шүү дээ. Тэрний нөгөө нэг зам байна шүү дээ. Нөгөө нэг зам нь болохоор нийтийн тээвэр, хот хоорондын тээвэр, үнэ өсөхөд нөлөөлж байгаа энэ цэгүүд дээрээ нөлөөлүүлчихье гээд байна шүү дээ. Та нар болохоор бөөндөх гээд байгаа байхгүй юү. Тэгэхээр тэр замаар нь яагаад явж болдоггүйгээ нэг тайлбарлаад өг л дөө.

Д.Лүндээжанцан: - Ажлын хэсгийн микрофоныг байнга нээлттэй байлгаарай. 

Х.Наранхүү: - Асуудлыг байнгын хороодын түвшинд хэлэлцэхэд иймэрхүү санал гарсан учраас бид нар явц дундаа энэ тооцоонуудыг хийж үзсэн. Ийм тооцоонууд бэлэн  байгаа. Энийг танилцуулахад бэлэн байна.

Д.Лүндээжанцан: - С.Ламбаа гишүүн асуултаа асууя.

С.Ламбаа: - Би гурван асуулт асууя л даа. Ер нь Ч.Улаан сайд тодотгож өгсөн. Энэ татварын, гаалийн болон нэмэгдсэн өртгийн татварыг цаг хугацааны хувьд дээш нь доош нь болгож  тэглэх хүртэл арга хэмжээ авахад бол ямар нэгэн татвар бууруулж байгаа асуудал бишээ. Энэ бол зүгээр зохицуулах гэж байгаа юм гэсэн. Тэгээд татвар бууруулаад өөрөөр хэлбэл ийм зохицуулалт хийснийхээ үр дүнд тэр гурил будаа, хүнс, хүнсний бүтээгдэхүүн дээр ямар нэгэн хэмжээгээр үр нөлөө өгөхгүй юм бол ийм юм УИХ-д оруулж ирэх ямар шаардлагатай юм бэ. Зүгээр нэг эрх авахын төлөө л орж ирж байгаа юм байна гэж ойлгож болох уу.

Хоёрдугаарт, Монгол Улсын Их Хурал чинь төсөв батлахдаа энэ бүх нэмэгдсэн өртгийн татвар болон гаалийн татвараас орж ирэх орлогыг чинь ягштал тооцоод янз бүрийн арга хэмжээнүүдийг төлөвлөчихсөн байдаг юм байгаа биз дээ. Засгийн газар гэнэтхэн гэнэтхэн доош нь буулгаад тэглээд тонгочоод байхаар  чинь нөгөө УИХ-аас баталсан арга хэмжээг хэрэгжүүлэх төсөв, орлого чинь зарлага талдаа дутагдаад ийм нөхцөл байдал үүсэх үү, би бол үүснэ гэж үзэж байгаа шүү дээ. Ямар нэгэн мөнгө илүү юм бол ерөөсөө байхгүй шүү дээ. Илүү ч үгүй, дутуу ч үгүй баталчихна. Энүүний тооцоо хийсэн үү, хэрэв тэглэсэн тохиолдолд гурван сар, дөрвөн сар тэглээд үргэлжлүүллээ гэхэд төсөвт орох орлого төдөн хувь буурна гэж ийм тооцоо байна уу.

Гуравдугаарт, З.Энхболд гишүүн асуугаад байна л даа. Ер нь энэ тээвэрлэлтийн зардлаас болж шатахууны  үнийн өсөлтөөс хамаараад гурил, будаа, тэр сахар ч гэдэг юмуу хүнсний бүтээгдэхүүн орон нутагт хүргэж байгаа энэ тээвэрлэлтийн зардал, шатахууны үнийн өсөлтөөс болж нэмэгдэж байгаа хувь нь хэд байдаг юм, жишээлбэл зөвхөн гурил дээр. Улаанбаатараас тээвэрлээд Баянхонгорт хүргэж байгаа, Архангай аймагт хүргэж байгаа гурилын үнэ дээр шатахууны үнийн өсөлт хэдэн хувийг нэмэгдүүлж байгаа юм гэсэн тооцоо байна уу та бүхэнд. Ер нь миний бодоод байгаа юм бол энэ авдаг татвар нь хэвээрээ байж байгаа тохиолдолд авсан татварынхаа тэр мөнгийг тээврийн зардлын хямдруулалт руу шилжүүлсэн бодлого хэрэгжүүлэхэд ашигтай байдаггүй юмуу. Жишээлбэл, Улаанбаатар хотоос гурил тээвэрлэлээ гэхэд тухайн гурилыг тээвэрлэж байгаа байгууллагад нь энэ нэмэгдсэн болон гаалийн татвараас орж ирж байгаа мөнгийг олгох замаар Улаанбаатарын гурилын үнэ Баянхонгор, Архангайн гурилын үнэ хоёр ямар ч зөрүү байхгүйгээр худалдаалах тийм нөхцөл байхгүй юү. Өөрөөр хэлбэл хөдөө орон нутагт амьдарч байгаагийнхаа төлөө хүн хохирч болохгүй шүү дээ ер нь. Хохирохгүйн тулд энэ шилжилт хөдөлгөөн явж байгаа шүү дээ.  Би хотын үнээр юм идмээр байна гэж шилжиж байгаа шүү дээ. Тэгэхээр ийм зохицуулалтыг хийх арга ухааныг бодож тооцож үзэж байгаа юм байна уу ийм гурван асуулт байна.

Д.Лүндээжанцан: - Хариулъя. Х.Наранхүү сайд.

Х.Наранхүү: - Би дахиад л давтах хэрэгтэй болж байна. Яагаад гэвэл асуулт яг давтагдаад байна л даа. Би уг нь тэглэнэ гэж ерөөсөө яриагүй. Тэгэхээр тэглэх гээд байна гэж асуугаад байна л даа. Тэгэхээр энэ бол энэ хооронд хөдөлгөнө гэсэн үг.

Тэглэж болно, гэхдээ тэглэх нь нэг л хувилбар. Энэ дотроо олон хувилбартай ийм шийдэл шүү. Ийм шийдлийн төслийг оруулж байгаа юм шүү гэж дахиж хэлмээр байна.

Хоёрдугаарт, орлогын тал дээр дахиад түрүүчийн тоогоо би давтаж хэлье. Одооноос энэ асуудлыг энэ байдлаар хуулиа батлаад шийдчих юм бол улсын төсөвт 134.5 тэрбум төгрөгийн орлогын дутагдал дээд тал нь, дутагдах ийм тооцоо гарч байгаа. 

Энэ дээр хөдөө орон нутагт, бусад бүтээгдэхүүн дээр яаж нөлөөлөх юм бэ гэдэг талаас нь ярих юм бол бензиний дотоодын түлшний дотоодын үнэ 100 төгрөгөөр өсөх юм бол бусад бүтээгдэхүүн, гурил, будаан дээр 27 төгрөг нэмэгдэх ийм тооцоо байгаа. Цаад тал нь 1000 км тээвэрлэлээ гэхэд.

Тэр нөхөн олговор олгох хувилбарыг бид нар тооцож үзсэн. Он дуустал өнөөдрийн зах зээлийн үнийг энэ хэмжээнд нь байлгаад үзэх юм бол улсын төсвөөс 290, 295 тэрбум төгрөгийн хөрөнгө шаардагдана. Ийм тооцоо хийчихсэн байгаа. Нөгөө талаар ялгавартай дотацлана гэх юм бол энэ бол хэрэгжих талаасаа хамгийн хүнд механизм гэж харагдаж байгаа. Энэ их олон тээврийн компаниуд, жижигхэн, том бүгдээрээ хувийнх хянахад маш хэцүү ийм л байгаа юм л даа. 

Д.Лүндээжанцан: -  Б.Бат-Эрдэнэ гишүүн.

Б.Бат-Эрдэнэ: - Энэ нефть бүтээгдэхүүний үнэ нэмэгдээд гурил, будаанд үнэ нэмэгдэж байгаа нь айхтар нөлөөлөөд байгаа юм байхгүй байна гээд дүгнэсэн байна лээ. Тэгэхээр энэ бол гол юмны үнийг хөөрөгдөөд байгаа тэр шударга бус бизнес эрхлэгчид гээд. Энэ хүмүүстэй ямархуу, энэ шударга бус бизнес эрхлэгчдийг хязгаарлах, хянан зохицуулах чиглэлээр ямар арга хэмжээ авч байгаа юм бол. Энийг нэг хариулж өгөөч.

Хоёрдугаарт, татвараас чөлөөлөөд, татварыг тэглэх ийм бодлого бариад нэг их үр дүнд хүрэхгүй байгаа нь мэдэгдээд байх шиг байх юм. Тухайлбал өчигдөр гурил, будааны талаар зөндөө ярилаа бид нар, өнөөдөр ч зөндөө ярьж байна.

Тэгэхээр яг дэлхийн зах зээл дээр болоод дотоодод юмны үнэ өсөөд байхад хожиж байгаа нь бид нар Их Хурлаар татварыг нь чөлөөлөөд өгчихвөл энэний үр дүнг цөөхөн хэдэн бизнес эрхлэгчид завшаад баяжсан дээрээ улам баяжаад байдаг ийм л юм гарч ирээд байгаа юм бишүү гэж бодогдоод байх юм. Тийм учраас энэ татвараа авдгаараа аваад харин тэр хуримтлуулсан, цуглуулсан мөнгөнөөс нь юмны үнэ, өсөлтөд их нэрвэгдэж амьдрал ахуйд нь хүндээр тусч байгаа хэсэгтээ нөхөн олговор маягаар олгох тийм боломжийг судалж үзсэн юм байна уу гэсэн ийм хоёр асуулт асууя.

Д.Лүндээжанцан: -  Х.Наранхүү сайд.

Х.Наранхүү: - Энэ шударга бус өрсөлдөөн талаасаа байдал ямар байна вэ энэ дээр ямар хяналт тавьж байна вэ гэж. Тэгэхээр бензин, газрын тосны бүтээгдэхүүний тухайд гэвэл шударга бус өрсөлдөөн талаасаа зөрчилдсөн юм байхгүй шүү дээ. Аль нэг компани нь бусдаас өөр үнээр зараад юмуу, эсвэл бусдаас илүү хэмжээний бүтээгдэхүүн дотоодын зах зээл дээр зараад байгаа ийм байдал байхгүй энэ талаасаа харвал.

Цөөн компани одоогийн энэ гарах гэж байгаа шийдвэрээс хожоод ихэнх нь давуу бус байдалд орох юм биш байгаадаа, нөхөн олговор нь дээр юм бишүү гэж. Тэгэхээр нөхөн олговрын хувилбарыг бид нар тооцоод шийдчихээд танилцуулсан л даа. Түрүүчийн тэр 295 тэрбум төгрөгийн нөхөн олговрын асуудал гарч ирнэ. Энэ асуудлыг бид нар УИХ-аас гаргах тогтоолын төсөл тооцоотой нь саналаа бас давхар оруулчихаад байж байна. Өөрөөр хэлбэл бид нар хэд хэдэн хувилбараар асуудлыг оруулчихаад байж байна л даа. Миний ойлгож байгаагаар явсаар байгаад үнийн асуудал яг энэ байдлаар, энэ чигээрээ өсөөд байх юм бол бид нар бүх аргыг авах боломжтой. Эсвэл бүх аргыг зэрэг шат дараалан хэрэглэх шаардлагатай ч болж магадгүй.

Эхний ээлжид одоогийн оруулж байгаа энэ хуулийн төслийг шийдчихвэл ямар ч байсан ойр зуурдаа дунд хэмжээний, бага хэмжээний үнийн өсөлтийг зохицуулах их боломжийн механизмтай болох юм гэдгээ л танилцуулж байгаа юм.

Д.Лүндээжанцан: - Б.Бат-Эрдэнэ гишүүн тодруулъя.

Б.Бат-Эрдэнэ: - Х.Наранхүү сайд миний асуултыг сайн ойлгоогүй юм шиг байна лээ. Би бензиний  жижиглэнгийн үнэ худалдаа эрхэлж буй компаниудтай яриагүй л дээ. Ер нь Монголд бараа, бүтээгдэхүүн, энэ үйлчилгээний үнэ нэмэгдээд байгаа бол зөвхөн бензин тосны үнэтэй холбоотой бишээр нэмэгдээд байна. Шударга бус бизнес эрхэлж байгаа улсууд үндэслэлгүйгээр үнийг хөөрөгдөөд байна гэдэг асуудал байгаа шүү дээ. Тийм учраас энэ хүрээнд нь үзсэн, судалсан, шийдвэрлэх талд нь ажил зохиож байгаа юм байна уу, үгүй юү гэж асуугаад байгаа юм.

Д.Лүндээжанцан: - Ажлын хэсгийн микрофоныг байнга нээлттэй байлгая.

Х.Наранхүү: - Гурил, будаа, хүнсний бүтээгдэхүүний үнийн тал дээр манай хууль хяналтын байгууллагууд, шударга бус өрсөлдөөний байгууллага, мэргэжлийн хяналтын байгууллагууд бүгдээрээ, татварын газар нийлээд байнга ажиллаж байгаа. Энэ үнийг зохицуулах комисс байгуулагдсанаас хойшхи хугацаанд 7 хоног бүр энэ асуудлыг энэ бүрэлдэхүүнтэйгээр хэлэлцэж ирсэн. Ийм учраас энэ дээр олон нийтийн хяналтыг ийш нь хандуулсан. Ийм учраас  Засгийн  газраас бололцоотой арга хэмжээг авч ирсэн гэж хэлэх байна.

Зүгээр шударга бус өрсөлдөөний талаасаа бол энэ байгууллагын өөрийнх нь шалгаад хянаад авч болох арга хэмжээ бол дээд тал нь 250000 төгрөгөөр торгох ийм л хэрэгсэлтэй байгууллага юм байна лээ л дээ. Ийм учраас энэ дээр, энэ байгууллагыг бэхжүүлэх, нөгөө талаар хууль эрх зүйн талаас нь авах арга хэмжээнүүдийг нэлээд дорвитой, нөлөөлөхүйц болгох хүртэл нь өөрчлөх ийм шаардлага байна. 

(10:55-11:55 В.Оюун)
Ц.Баярсайхан: - Үнийн өсөлтийг л тодорхой хэмжээнд сааруулах ийм л асуудал шийдэгдэнэ гэж түрүүнд Ч.Улаан сайд бас хариулж байна лээ л дээ. Үнэ хэлбэлзэж байгаа нөхцөлд бол татварын хувь хэмжээг бууруулж зохицуулалт хийж болох байх. Гэтэл энэ дэлхийн зах зээл дээр нефтийн бүтээгдэхүүний чинь үнэ ерөөсөө шууд босоо шугамаар өсөж байна шүү дээ. Энэ нөхцөлд татварыг нааш цааш хөдөлгөж зохицуулахад их төвөгтэй. Ингэснээрээ үнэ ч төдийлөн буурч чадахгүй. 

Тийм учраас энэ татварыг тэглэх гэдэг юмуу, тодорхой хэмжээгээр зохицуулах, ийм эрх Засгийн газарт төдийлөн ач холбогдол өгөхгүй байхаа. Харин Засгийн газраас хамгийн анхаарал тавих юм бол хангалтыг л сайн болгох хэрэгтэй. Ардчилсан холбоо эвслийн үед гаалийн татварыг тэглэж үзсэн юм. Энэ арга хэмжээг хийснээр ямар ч байсан хангалт бол маш сайжирсан. Зах зээл бараа таваар элбэг болсон. Үнэ бас төдийлөн буурч чадаагүй, зарим бүтээгдэхүүн дээр бол нэлээд бууралт бий болсон. Тийм учраас Засгийн газар газрын тосны бүтээгдэхүүнээр дотоодын зах зээлийг тогтвортой хангах, тасалдал бий болгохгүй талд нь гадна талдаа хөрш орнуудтай, бусад орнуудтай зах зээлтэй ярих.

Харин оруулж ирдэг татварын хувьд манай татварын орлогын хамгийн тогтвортой, хамгийн бодитой ийм хэсэг. Ойролцоогоор 100 орчим тэрбум төгрөг орж ирдэг байх гэж бодож байна. Тийм учраас энийгээ бид нар хөдөлгөчих юм бол дараа нь ер нь бас төвөгтэй болно шүү. Би тийм бодолтой байгаа. Тийм учраас та бүхэн энэ талаас нь үзвэл яасан юм бэ? 

Дээр нь газрын тосны хуульд өөрчлөлт оруулахаар Засгийн газар санал оруулчихсан. Ажлын хэсэг ажиллаж байгаа. Одоогийн газрын тосны бүтээгдэхүүний хуулиар болбол 30 хувиас дээш экспорт манайд импортлож байгаа компанийн хувьд бол жижиглэнгийн эрх өгдөггүй. Гэтэл саяны өөрчлөлтөөр бол Оросын Роснефтийг оруулж ирье, жижиглэнгээр зах зээлийнхээ тодорхой хэсгийг өгье гээд ийм санал тавьчихсан байгаа шүү дээ. Дээр нь татвараа тэглэнэ гэх юм бол энэ чинь ер нь хаашаа, хэнд үйлчлээд байна гэдэг ийм хандлага олон нийтэд төрнө. Тийм учраас энэ чиглэлийн арга хэмжээ шаардлагагүй болов уу гэж бодож байна. 

Тийм учраас харин Газрын тосны ажлын хэсгийг нэлээн эрчимтэй ажиллуулаад шаардлагатай үед нь импортлож байгаа компаниуддаа татаас өгдөг. Тодорхой жишээлбэл, газар тариалангийн хувьд бол тариалалт эхлэх гэж байна. Нийтийн тээвэр байна. Тэр ашигтай бол үнийг тогтвортой байлгах ийм асуудлыг шийдчихвэл яасан юм бэ хурдан шуурхай.

Дээр нь нэг ийм асуудал байгаа юм л даа, хил орчмын сумдууд хилийн боомтоор манай малчид хөдөлмөрчид жаахан бензин оруулж ирдэг. Харин энэ эрхийг нь нээгээд зарим нэг боомтууд онцгой татвар тогтоодог тэр объект орохгүй байгаа юм. Тухайлбал, Өмнөговь аймгийн Гурвантэс сумын нутагт Шивээхүрэнгийн боомтыг тэр нефтийн бүтээгдэхүүн оруулж ирдэг, татвар авдаг энэ боомтынхоо нэрэнд оруулчих юм бол иргэд бас жаахан оруулж ирнэ. Улаанбаатараас 1000 гаруй км, аймгаас 300 гаруй км тэнд байж байгаа хүмүүс цаад хилээсээ бага зэргийн бензин оруулаад байх тэр бололцоог нь бүрдүүлээд өгчихье. Өөр ямар боомт байна. 

Х.Наранхүү: - Үнэ бууруулах тухай асуудал биш гэдгийг бид нар аль аль талдаа сайн ойлгож байгаа байх. Гадаад зах зээл дээр дэлхий даяар үнэ өсөөд байхад буурахгүй л дээ. Бид бол үнийг сааруулах тухай ярьж байна. Үнийг сааруулахдаа өнөөдрийн ийм эрчимтэй өсөлттэй үед бид нар цаг хожих шаардлагатай байна л даа. Бусад бидний яриад байгаа тооцоо хийгээд байгаа хувилбарууд бүгдээрээ тодорхой цаг хугацаа хэрэгтэй. Наад зах нь 2 сар, 3 сар, за он дуустал. Жишээлбэл, 2 сарын нөөц бүрдүүлэх арга хэмжээ бол энэ он дуустал ийм зорилт тавиад он дуустал энийг хэрэгжүүлэх боломжтой. Тийм учраас энэ хооронд дунд хугацааны, урт хугацааны асуудлуудаа шийдэж байх явцдаа өнөө маргаашдаа зохицуулах механизмаа бас шийдээ гаргуулж авъя гэсэн ийм л гол санаа юм даа. 

Хангалтын тухайд гэвэл өнөө хүртэл хангамж дээр асуудал байгаагүй ээ. Энэ Засгийн газрын үед газрын тосны бүтээгдэхүүний импортын хэмжээний хувьд хомсдол гараагүй. Харин цаашид байдал ямар байх нь вэ гэдгийг бид мэдэхгүй байгаа учраас ийм иж бүрэн олон хувилбартай ийм асуудал тавигдаж байгаа юм.

Хилийн боомтоор хувь хүмүүс бас газрын тосны бүтээгдэхүүн, ялангуяа Хятадаас авч болох юм биш үү гэсэн энэ асуудал хэлэхэд ерөөсөө Засгийн газраас албан ёсоор өнгөрсөн 12 сараас Хятадын Засгийн газраас хорио тавьчихсан байгаа. Газрын тосны бүтээгдэхүүнийг гадагшаа гаргах. Тийм учраас энэ дээр боломж байхгүй. 

Ер нь Гашуунсухайт, Өмнөговийн хилийн боомтуудаар орж ирэх газрын тосны бүтээгдэхүүн дээр тогтоосон татвар хамгийн бага. 11-12 доллар гэж байгаа. Боломж нь байгаа л даа, цаанаасаа өгөхгүй л дээ. 

Ц.Баярсайхан: - Гашуунсухайтын боомт дээр 1998 онд миний саналаар энэ хуульд орсон юм. Хувь хэмжээг нь би мэдэж байгаа. Одоо харин нэмээд Шивээхүрэн. Өөр шинээр нээгдсэн Бичигтийн боомт байж магадгүй. Иймэрхүү боомтуудыг одоо харин оруулчихвал зүгээр байх. Ямар нэгэн байдлаар та хэлж байна л даа, цаад Хятадын талаас нь нийлүүлэх бололцоо байхгүй байхаа гэж. Гэтэл гарч орж байгаа машин дээр чинь дор нь 20 л байдаг юмуу, 100, 200 л-ийг л хувь хүмүүс оруулж ирдэг. Энэ бололцоо нь байгаа байхгүй юу. Гэтэл манай тал хориглоод оруулдаггүй. Энэнээс үүдээд бэрхшээлтэй юмнууд хил дээр үүсдэг юм шүү дээ. Татварын хувь хэмжээг нь байхгүй юмуу, боомт заагаагүй гэдгээр Шивээхүрэн дээр тийм асуудал байдаг бол нээгээд өгчихөөч гэсэн санаа хэлсэн юм.

Х.Наранхүү: - Энэ дээр одоогийн байгаа хуульдаа шинээр бий болсон хилийн боомтуудаа нэмж оруулах л асуудал байгаа юм байна л даа, энэ бол хийж болох, бид дэмжиж байгаа асуудал. Ганцхан өнөөдрийн манай дотоодын бензиний үнийн түвшин одоо бол хомсдол байхгүй л дээ. Хомсдол хараахан гараагүй. Тийм учраас өөр газраас бензин түлш олж авах тухайдаа биш, үнийн асуудал байгаа юм энэ дээр. 

С.Отгонбаяр: - Хуулийн төслийн үзэл баримтлал бол үндсэндээ нэмүү өртгийн болон онцгой албан татварын тухай хуулийг тэглэх, чөлөөлөх дээрээ яригдахгүй байна гэж ойлгоод байгаа шүү дээ, энэ дээр бас нэг тодорхой тайлбар хэрэгтэй байгаа юм. Яагаад гэх юм бол гишүүд ойлгохдоо тэглэх гээд байна. Бүр байхгүй болгох гээд байна гэж ойлгоод байна. Ер нь хууль төсөл санаачлагч оруулж ирэхдээ Засгийн газар зүгээр эрхийг нь өгөөчээ гэсэн юм биз дээ гэдэг тийм л ойлголтыг л бидэнд өгөх хэрэгтэй байна л даа. Эрхийг нь өгөөчээ. Шаардлагатай үнэ зах зээл дээр өсөх буурах үед бол бид Засгийн газар өөрийнхөө эрх мэдлийн хэмжээнд эрх нь олгогдвол зохицуулалтаа хийж байя гэсэн ийм ойлголт байна гэж би ойлгоод байна л даа. Тийм учраас энэ дээр нэгдүгээрт тайлбар өгөөч гэж хүсэж байна.

Хоёрдугаарт, энэ хууль нэмүү өртгийн албан татвар бол зөвхөн нефтийг тойрсон ярианд тулгуурлаж яригдаад байна л даа. Энэ чинь өөрөө хуулийн үзэл баримтлал, төсөл боловсруулах тухай мал аж ахуйн салбар, газар тариалан, дээрээс нь ашигт малтмалын салбар гээд ер нь нэмүү өртгийн албан татварт хамаарагддаг үйл ажиллагаа явуулдаг томоохон аж ахуйн нэгж байгууллагуудын хэмжээнд хүрч шийдвэрлэгдэж байх ийм хэмжээнд боловсруулагдсан байна гэсэн ийм ойлголтыг бас өгөх шаардлага зайлшгүй байна. Энэ дээр бас тодруулж төсөл санаачлагч нарт Засгийн газраас тодорхой тайлбаруудыг өгөөчээ гэж хэлэх гэж байна.

Гуравдугаарт, энэ нефтийн бүтээгдэхүүн тойрсон асуудал их удаан яригдлаа шүү дээ. Энэ төсөл арга хэмжээ 3 сарын 16-нд, за бараг 3 сарын эхэнд яригдаж боловсруулагдаж, холбогдох яам, тамгын газруудаар санал авагдаад Засгийн газраар хэлэлцэгдээд ингээд Их Хуралд өргөн баригдсан асуудал байж байдаг. Хугацаа их алдагдаж байна. 3 сарын яригдсан, боловсруулсан төсөл өнөөдөр орж ирээд ярьж байгаа нь тухайн үед нефтийн асуудлаар, үнэ ханшаар, зах зээлийн үнэ ханш, дотоодын нийлүүлэлт, борлуулалттай холбогдсон асуудлуудаар яригдаж байсан асуудал чинь өнөөдөр энэ хуулийг чинь хэлэлцээд эрх нь та бүхэнд тухайлбал, Засгийн газарт олгогдох хүртэл хугацаанд шатахууны чинь үнэ хэдий хэмжээгээр нэмэгдээд дотоодын нийлүүлэлт чинь бас тодорхой хэмжээгээр нөөц бүрдүүлэхээс авахуулаад энэ асуудал их удаашралтай явагдаж байгаа байдал гараад байгаа шүү дээ. ийм учраас энэ дээр Роснефть яриад байгаа нефтийн компанитай яригдсан асуудлууд дээр ямархуу ахиц гаргаж байгаа юм бэ? өнөөдөр УИХ дээр яригдаж байсан, яригдахаар хэлэлцэгдэж байсан асуудлууд зогсонги байдалд орчихсон, УИХ-ын нэг бүтцийн байгууллага болох Ардчилсан намын зөвлөлөөс энэ асуудлыг угаасаа ярилцах шаардлага байхгүй гээд ингээд асуудалд цэг тавьчихсан байгаа тохиолдолд цаашаа ямар гарцыг та бүхэн хайж байна вэ? Үйлдвэр, худалдааны яам, тухайлбал. Роснефттэй дахиж энэ саналынхаа талаар харилцаа холбоо тогтоож ярьж байгаа зүйл байна уу, үгүй юу?

Дээрээс нь тэр яригдаад байгаа санал чинь үнэхээр бодитой санал гэж ойлгогдож манайд тавигдсан юмуу, ямар түвшинд тавигдсан юм бэ? Тухайлбал, Роснефтийн захирлуудын зөвлөлийн хэмжээнд асуудал нь яригдаад, шийдвэр нь гараад Монгол Улсын Засгийн газар энэ Засгийн газрын өмнө ажиллаж байгаа Үйлдвэр, худалдааны яамны зүгээс явсан төлөөллүүдтэй ямар түвшинд энэ асуудлыг ярьж өнөөдөр энэ хуульд өөрчлөлт оруулах, хөнгөлөлттэй шатахуун бэлтгэн нийлүүлэхэд шаардлагатай 100 шатахууны гэрээ санал оруулж ирж энийг шийдвэрлүүлэх энэ асуудлууд ямар хэмжээнд явагдаж байсныг бас тайлбарлаж өгөхгүй юу?

Х.Наранхүү: - Энийг ер нь түрүүнээс хойш энэ асуудлыг л тал талаас нь тайлбарлаж байгаа гэж ойлгож байна. Эцсийн эцэст одоогийн байгаа хууль дотор ерөөсөө нэг л тоо тавьчихсан байгаа, ямар ч хөдөлгөөнгүй. Энэ татварын хэмжээг. Энэ хэмжээг хөдөлгөх, энэ дотор нь, энэ хүртэлх, жишээлбэл, 38 доллар гэхэд 0-38 хүртэл энийг зохицуулах, хөдөлгөх, ийм л эрх авах тухай асуудал яригдаж байгаа юм л даа.

Газрын тосны бүтээгдэхүүний импортын тухайд гэвэл асуудал УИХ-д орсноос хойшхи хугацаанд ямар ч байсан хилийн үнэ бөгөөд дотоодын зах зээлийн үнэ өөрчлөгдөөгүй, миний хувьд албан ёсоор захидал Роснефть компанийн удирдлагад бичсэн. Асуудал бид нар дотроо бүх шатандаа хэлэлцэж байгаа учраас асуудлыг эцсийн байдлаар хийгдтэл одоогийн нийлүүлж байгаа нөхцөлөө өөрчлөхгүй байхыг хүссэн ийм захидал бичсэн. Асуудлыг тавьсан түвшин гэвэл ерөөсөө албан ёсоор анх асуудал бол Роснефть компанийн ерөнхий захирлын хэмжээнд тавигдсан. Манайд ирсэн албан ёсны бичиг нь байгаа. Өнгөрсөн хугацаанд 4 сарын 11, 12-нд Ерөнхий сайдын ОХУ-д хийсэн айлчлалын үеэр энэ саналыг уулзсан бүх түвшинд, тухайлбал, Ерөнхийлөгч В.Путины хэмжээнд, Ерөнхий сайд байсан Зубковын хэмжээнд энэ Роснефть компанийн саналыг ярилцсан. Манай тал энэ саналыг судалж үзэж байна. Хөнгөлөлттэй нөхцөлөөр гэхдээ газрын тосны бүтээгдэхүүн нийлүүлж өгөх асуудлыг, энэ саналтай нь уялдуулалгүй, холбохгүйгээр ер нь шийдэж өгөөчээ гэдэг асуудлыг Засгийн газарт нь шууд тавьсан. Тэгээд энэ дээр тэр хэмжээнд өгсөн хариу бол энэ аж ахуйн компани өөрөө бие даасан бизнес компани. Тэр тусмаа Лондонгийн бирж дээр нэг хэсэг хувьцаа нь гарчихсан ийм компани учраас энэ компанийг бид нар Засгийн газраас шууд алдагдалтайгаар ажилла гэж хэлж чадахгүй байна.

Ийм учраас энэ компанийн тавьж байгаа тэр бизнесийн талын гаргалгаа шийдвэрийг нь та нар тэр талаас нь авч үзэж сайн судлаачээ гэж ингэж зөвлөсөн.

С.Отгонбаяр: - Түрүүнд бас эхэнд нь асуусан шүү дээ. Та нар татвар тэглэхгүй, татварын хөнгөлөлтийг үзүүлээчээ гэдэг асуудлыг энэ хуулийн төсөлд тусгаж оруулж ирээгүй. Зүгээр эрхээ авъя гээд байгаа юм биз дээ. Тэрнийгээ тодруулж өгөөч. Энд чинь 3 чиглэл байна шүү дээ, энд чинь.

Х.Наранхүү: - Өнөөдөр үнийн өсөлт цаашдаа ямар байдлаар өсөх вэ гэдгийг өнөөдөр шууд хэлэх боломжгүй. Өнөөдөр эхний 4 сарын өсөлт бол сар тутам 70 доллараар өссөн. Хилийн үнийг ярьж байна л даа. Тэгэхээр цаашдаа энэ хэмжээгээр өсөх юм бол энэнээс өндөр хэмжээгээр өсөх юм бол магадгүй бид нар нэг удаагийн арга хэмжээ аваад тэглэх хүртэл арга хэмжээ авах шаардлагатай болж магадгүй. Яг өнөөдрийн энэ түвшиндээ дотоодын үнээ барина гэвэл. Үнийн өсөлт харьцангуй зөөлрөөд ирэх юм бол бид нар одоогийн байгаа татварыг жишээлбэл, 10 хувиар, 30 хувиар, 50 хувиар бууруулах ийм шат дараалсан, уян хатан байдлаар арга хэмжээ авах боломжтой болох юм, энэ хуулийг баталснаар.

Тэгэх юм бол энэ зохицуулалтыг бид нар ганц нэг сардаа биш, он дуустал, магадгүй 1, 2 жилдээ ийм зохицуулалтаа хийгээд байх боломжтой. Тэр ч байтугай эргээд газрын тосны бүтээгдэхүүний үнийн дэлхийн зах зээлийн үнэ ингээд тогтворжоод эргээд унах юм бол  урд өмнө тийм юм болж л байсан шүү дээ. Эргээд унах юм бол Засгийн газар эргээд татвараа буцаагаад байсан байранд нь хүртэл эргээд тавьчих ийм л.

Р.Гончигдорж: - Бид нар өнөөдөр Засгийн газарт тодорхой татварын хэлбэлзүүлэх бодлого олгох тухай асуудлыг ярьж байна л даа. Тэгэхээр зэрэг энийг хэр зэрэг энүүгээрээ зөв зохицуулж чадах юм бэ гэдэг итгэл парламентаас Засгийн газарт төрөх үү, үгүй юу гэдэг асуудал дээр л асуудал байгаа юм. Тийм учраас хэдэн судалгааг асуумаар байна. 

Нэгдүгээрт, эцсийн хэрэглэгч дээр очиж байгаа шатахууны бензиний үнэн дээр үнийнх нь оролцооны бүрэлдэхүүнийг нэг хэлж өгөөч, хилийн үнэ, энэ татваруудын нөлөөлөл, татвар тус бүрээрээ, энэ нөлөөллүүд ямар хэмжээнд байгаа юм?

Үүнтэй холбогдуулаад 2 хувилбарууд бид нар ярьдаг шүү дээ. Нэг нь бол яахав татварын хөнгөлөлтийг уян хатан зохицуулах аргаар та нар оруулж ирж байна. Ер нь татвар нь найдвартай сугалагддаг татвар учраас ерөөсөө төсвөөс татаас өгөх замаар энэ үнийн өсөлтийг зохицуулж байх энэ бодлого чинь энэнээсээ юугаараа дутуу байгаа юм, юугаараа давуу байгаа юм.

Хоёрдугаарт, ерөөсөө эцсийн хэрэглэгчид ирэх шатахууны үнийг ер нь графикчилж прогнозолсон ийм байдлаар хэд хэдэн хувилбар дээр. Одооны дэлхийн зах зээл дээрх үнийн өсөлт, одооныхоороо хадгалагдах, эсвэл одооныхоороо нэмэгдэх, одооныхоороо буурах, энэ хувилбарууд дээрээ энэ хоёр арга хэмжээ, татаасын арга хэмжээ, татвар хөнгөлөх зохицуулан хөнгөлөх арга хэмжээ хоёрын аль нь давуу талтай, аль нь дутуу талтай байна вэ гэдгийг энийг бас гаргасан тэр судалгаагаа нэг танилцуулаач.

Тэгээд та нар энэ Их Хурлаас олгосон эрхийг ямар ямар байдлаар хэрэглэх гээд байгаа юм. Ямар үзүүлэлтүүд дээр тулгуурлаж ямар коэффициенттойгоор энэ хэлбэлзлийг зохион байгуулах гээд байгаа юм. Ийм л хэдэн судалгаа надад сонирхолтой байна.

Х.Наранхүү: - Татвар бүрийн нийт нөлөө бол жишээлбэл, гаалийн татвар маань 5 хувь, нэмүү өртгийн албан татвар 10 хувь, онцгой албан татвар 3.5 хувь, авто тээврийн албан татвар 0.2 хувь гээд ийм хувь хэмжээтэй 4 татварын тухай л бид нар ярьж байгаа юм л даа. Задаргаанууд нь татвар тус бүрээр тооцоо хийчихсэн судалгаа бэлэн байгаа.

Татаасын хувилбар одоогийн бид нарын ярьж байгаа хувилбараасаа ямар сайн муу талтай байна гэвэл үнэ талаасаа тооцоод үзэх юм бол зардал үнэ өртөг талаасаа тооцоод үзэх юм бол татварын асуудал өнөөдөр жишээлбэл, 134.5 тэрбум төгрөг л улсын төсөвт дутуу орж ирэх, дээд тал нь. Энэ хүртэл хэмжээний тэрбум төгрөг улсын төсөвт он дуустал дутуу орж ирэх ийм тооцоотой. Татаасын тухай асуудлыг бид нар өнөөдөр шийдлээ гэхэд 295 тэрбум төгрөг улсын төсвөөс гаргах шаардлагатай болно. Өөрөөр хэлбэл, энэ талаасаа аваад үзэх юм бол улсын төсөвт илүү ачаалалтай ийм татвар харагдаж байгаа.

Нөгөө талаар хэрэгжүүлэх механизм талаасаа аваад үзэх юм бол татаас нь илүү хэцүү. Буруу зөрүү зах зээлийг улам их илүү бужигнуулах боломж ихтэй.  Ийм л хувилбар болов уу гэж бид нар үзэж байгаа. Татварын зохицуулалт хэрэгжүүлэхэд илүү хялбархан механизм талаасаа ийм зүйл юмаа гэж.

Цаашид байдал ямар сценариар хөгжих вэ гэдэг бол ерөөсөө одоогийн бид нарын оруулж байгаа хуулийн тухайд гэвэл бид нар нэгэнт одоогийн байгаа татвараа тэг хүртэл нь ингэж буулгах эрхээ авч байгаа учраас ямар ч байсан энэ хооронд цаашдаа зах зээлийн хувилбар, сценари яаж ч явсан бид нар дээд зэргээр авч чадах бүх арга хэмжээгээ авна. Энэ татварын тухайд гэвэл. Татварын арга механизмын тухайд гэвэл Засгийн газар дээд талын бүр тэглэх хүртэл арга хэмжээгээ авч болох ийм хувилбартайгаа сууж байх юм. Гэхдээ бид ойлгож байгаагаар бол цаашдаа нэгэнт бид нар бүрэн итгэлтэйгээр яг л ингэж өснө гэж хэлж чадахгүй юм чинь байдлыг ер нь хамгийн муу хувилбараар урьдчилж тооцож үзээд бэлэн байх ёстой гэдэг утгаар хувилбаруудыг бэлдчихсэн байх ёстой юм л даа. 

Энэ дээр тоог нь хэлэх шаардлагатай бол манай хүн бас тодорхой тоо хэлж өгнө.

Д.Амарсайхан: - Жишээлбэл, дизелийн түлшин дээр гаалийн татварыг 1 хувь, НӨТ-ыг 1 хувь, онцгой татварыг 1 доллараар бууруулахад дизель түлшний үнэ 1 литрт 20 төгрөгөөр бууна. Хэрвээ дизелийн түлш жишээлбэл, гаалийн татварыг нь 3 хувь, НӨТ-ыг 5 хувь, онцгой татварыг 10 доллараар бууруулахад литр тутамд дизелийн түлш 151 төгрөгөөр буурна. Гаалийн татвар, онцгой албан татвар хоёрыг тэглээд НӨТ-ыг 10 хувиар ноогдуулахад литр тутамд буурах дизелийн түлшний үнэ үндсэндээ 134 төгрөг байна. Ингээд янз бүрийн хувилбараар авч үзсэн тооцоонууд бий.

Р.Гончигдорж: - Эцсийн дүндээ бид нар өнөөдөр ийм эрхийг Засгийн газарт олгосноор Засгийн газар шатахууны үнийг тухайлбал 9 сар гэхэд өнөөгийн түвшнээс нь хамгийн максимумдаа хэдэн хувиар нэмэгдүүлэхгүйгээр байж чадах вэ? Өнөөдрийн үнэ 9 сарын үнэ хоёрын хоорондын яг эцсийн хэрэглэгчид ирэх үнэ, та нарын энэ зохицуулах механизмуудаа хийж чадсанаар. Бууруулах тухай асуудал яриагүй байна. Тэгэхэд яг хамгийн максимум үнийн өсөлт хэд дээр байх вэ?

Х.Наранхүү: - Түрүүчийн 17-18.5 хувь. Энэ хооронд. Өөрөөр хэлбэл, энэ түвшинд дотоодын зах зээлийн үнээ барина гэж зорилт тавиад гадаад зах зээлийн үнэ дээд тал нь 18 хувиар өсөхөд бид нар энэ механизм хэрэглэснээр энэ түвшингээ бариад тэгээд нэмж улсын төсвөөс ямар нэгэн нэмэгдэл зардал гаргахгүйгээр зөвхөн энэ механизмаараа барих боломжтой. Нийтдээ 17-18.5 хувийн өсөлтийг барих зохицуулах ийм боломжтой болно. Энэ интервал нь гадаад үнийн өсөлтөөсөө хамаарна шүү дээ. Гадаад үнийн өсөлт их эрчимтэй явчих юм бол ерөөсөө 18 2 сарын дотор аажуухан өсөх юм бол бид нар он дуустал зохицуулах боломжтой. Энэ гадаад хүчин зүйл нь бид нар өнөөдөр тооцож чадахгүй байгаа учраас энэ механизмаа арга хэрэгсэл гэж бид нар үзээд. Тэрнээс өнөөдөр тодорхой тоо заавал ч үгүй ийм хувиар бууруулахыг зөвшөөрөөчээ гэж тавихгүй байгаа байхгүй юу асуудлыг. 

Наадах чинь энэнтэй л адилхан асуудал шүү дээ. Гадаад зах зээлийн үнэ 9 сар гэхэд хэд болох юм бэ гэж асууж байгаатай адилхан асуудал байхгүй юу. Тийм асуудал тавих нь өнөөдөр зохимжгүй л байх.

Р.Гончигдорж гишүүн 9 сард үнэ ямар байх юм гэдгийг нь хэлээд өгвөл бид нар энэ тооцоог шууд хэлнэ. Тооцоход амархан, аргачлалын хувьд их амархан. 

Д.Идэвхтэн: - 3 төрлийн асуулт байна. Түрүүнд бас санаа нь гараад байгаа байна лээ. Ер нь татварын хуульдаа бол татварын хувь хэмжээг Их Хурал тогтоогоод тогтоосон хувь хэмжээнээс бууруулах эрхийг уг нь Засгийн газарт олгочихсон байгаа шүү дээ. Түрүүнд Ч.Улаан сайд ч ярьж байна лээ. Тэгэхээр тэр хүрээндээ асуудлыг тэндээ шийдэж болохгүй байсан юмуу гэдэгт нэг тодорхой хариу өгөөчээ нэгдүгээр асуулт.

Хоёрдугаарт,  энэ хувь хэмжээг бууруулах эрхийг Их Хурлаар тогтоолгох гээд байна л даа. Өөрөөр хэлбэл Засгийн газар өөртөө нэмэгдэл эрх авах гээд байна шүү дээ. Тэгэхээр тэр нь төсвийн орлогод нөлөөлөхгүй хэмжээнд эрх авч байгаа бол уг нь тогтоогоод өгчихмөөр байгаа юм. Төсвийн орлогод нөлөөлөөд тэр нь цаанаа зарлагадаа тулаад тэгээд төсвийн тодотгол хийх хэмжээнд байгаа болбол Засгийн газарт ийм эрх өгч болохгүй юм байгаа юм. Их Хурал өөрөө төсөв батлагчийн хувьд өөрөө энэ хувь хэмжээг хэдээр бууруулах уу, яахав гэдгийг тогтоож өгч байх нь оновчтой юм байгаа юм. Тэгэхээр энэ санаатай холбогдуулаад Засгийн газар өөрөө хувь хэмжээгээ бууруулчихаад, үүнтэй холбогдуулж, бууралттайгаа холбогдуулж Засгийн газраас төсвийн тодотгол хийх, төсвийн орлого буурлаа, орлого буурсантай холбогдуулаад зарлагад өөрчлөлт оруулах нь ээ гэсэн асуудал орж ирэх үү, үгүй юу?

Бас ингэж Засгийн газар өөр дээрээ хувь хэмжээ бууруулах эрх авч байгаа нь нийгэмд бүрэлдэх ёс зүй, лобби групп, лобби группэд автах хүний тоо цөөрөх гээд олон юмтай бас холбогдож байгаа юм биш үү? Энийг ярьсан юм байна уу, үгүй юу?

Гуравдугаарт, татварын хувь хэмжээг бууруулчихдаг, жижиглэн худалдаалах үнэнд өөрчлөлт орохгүй, харьцангуй тогтвортой байна. Орсон ч удирдлагадаа өөрчлөлт оруулна гэсэн итгэл хэр зэрэг байна вэ? та нар нефть импортлогч, импортлосны дараагаар шатахууныг жижиглэн худалдаалах шатахуун түгээх станцын өмчлөгч нартайгаа яриа хэлэлцээрт орж үзсэн үү? Тэгэхгүй бол энд сайхан тооцоо хэлээд байдаг, хувь хэмжээгээ өөрөө бууруулчихдаг, гарахаараа тооцоо чинь ажил болохгүйгээр үнэ өсөөд байдаг, асуухаар хувийнхан өөрсдөө л үнээ өсгөдөг, бид нар оролцох боломж байхгүй гээд гурил дээр ярьдаг шиг тийм тайлбарыг өгөхгүй байх боломж байна уу, үгүй юу?

Х.Наранхүү: - Төсвийн холбогдолтой асуудлыг бид нар Ч.Улаан сайдыг илүү хариулах болов уу гэж бодож байна. Бусад тавьсан асуудал дээр Засгийн газрын өөрийн шууд эрх байхгүй байгаа шүү дээ. Заавал ч үгүй УИХ-аас эрхээ авна гээд хуулиар заачихсан байгаа. Гаалийн татварыг өөрчлөхийн тухайд гэвэл. 

Лоббийн тухайд гэвэл энэ механизм маань өөрөө нийтийг хамарсан нийтлэг нөхцөл боломж олгож байгаа учраас ямар нэгэн ялгаварлах тийм юм байхгүй учраас лоббидох тухай асуудал угаасаа байхгүй л дээ.

Жижиглэнгийн үнэ дээр хэр зэрэг зохицуулалт хийхэд боломжтой юм бэ, компаниудтайгаа энэ асуудлаа сайн ярьсан уу гэж. Бид нар тэгэхээр газрын тосны импортлогч компаниудтай байнга уулздаг. Холбоотой тулж ажиллаж байгаа. Бид нарын хийсэн тооцоонууд бол дандаа хамтарч үндсэндээ хийсэн тооцоонууд байгаа юм. Энэ дээр газрын тос импортлогч компаниудын тухайд гэвэл энэ арга хэмжээний тухайд үндсэндээ тэд нарын хувьд орлогод ямар нэгэн байдлаар нөлөөлөхгүй шүү дээ. Энэ чинь хэрэглэгч дээр оногдуулж байгаа татвар учраас тэд нарын үйл ажиллагаанд ямар нэгэн байдлаар огт нөлөөлөхгүй. Тэд нар ажилладагаараа ажиллаж байна.

Ч.Улаан: - Д.Идэвхтэн гишүүний асуусан асуултад тодруулга өгөх нь зүйтэй гэж бодлоо. Тэгэхээр хугацааны хувьд асуудал хөндөгдөөд байна л даа. Түрүүнд Р.Гончигдорж гишүүн ч лавлаад байсан. 9 сар хүртэл юмуу, хэзээ юм гэж. Тэгэхээр одоо бол хугацаа, үнийн түвшинг хэлэхэд бид нар үнэхээр хэцүү байна. Яагаад гэвэл гадаад зах зээлийн өөрчлөлтийг бид нар урьдчилан таамаглах аргагүй байгаа юм л даа. Ямар ч байсан одоо бидэнд тодорхой байгаа аргументуудаар аваад үзэх юм бол Их Хурал маань ингээд ирэх 7 хоногт аягүй бол завсарлачих байх. Ингээд 5 сарын сүүл, 6 сар, 7 сарын сүүлээр эргэж цуглана гэхэд наанадаж 2 сарын хугацаанд Засгийн газар гэнэтийн өөрчлөлт гарвал түүнээс бий болох үнийн хэт өндөр өсөлтийг бага ч гэсэн саармагжуулж байх бололцоотой болъё гэдэг саналаар л энэ асуудал орж ирж байгаа юм. 

Энэнээс болоод тодотгол хийх тийм том хэмжээний өөрчлөлт орчих уу гэж. Мэдээж Засгийн газар бол аль болохоор төсөв дээр бага ачаалал ирэх хувилбарыг л сонгохыг бодно л доо. Яагаад гэвэл энэ маань цаанаа төсвийн орлого, зарлага чинь хатуу баланслачихсан. Тийм учраас төсөвлөгдсөн тэр хэмжээнд гар хүрэх бололцоо бидэнд байхгүй. Төсөв хүрээгүй учраас. Тийм учраас байж байгаа боломжийн хэрээр хамгийн бага зардлаар болж өгвөл энэ үнийн өсөлтийг саармагжуулахад нөлөөлөх энэ хувилбарыг л сонгохыг бодно. Тэр ойлгомжтой шүү дээ. Энэнд лобби гэж яриад байх бол төдийлөн зохимжтой биш гэж би бодож байна. Хамгийн гол нь гэнэтийн үнийн тэсрэлт гарвал ард түмний хүнд шахалтад орохоос л бид болгоомжилж байгаа юм л даа. Тэрнийг л бага ч гэсэн сааруулдаг арга байдаг бол. Үнэ өсвөл аяндаа ард түмэн бас  хүнд байдалд орно шүү дээ, бухимдал тэмцэл үүснэ, тэгэхээр ийм байдал гаргачихгүй байх энэ тал дээр л бид нар онцгой анхаарч байна гэдгийг хэлмээр байна. Ер нь энэ татварыг тэглэхийг Сангийн яам хамгийн муу хувилбар гэж үзэж байгаа. Бүр арга ядсан үед л энийг хэрэглэнэ. Болж үзвэл энийг хэрэглэхгүй. Татвар тэглэснээр үнэнд эерэг нөлөө үзүүлэх тийм хувилбар байхгүй шүү дээ. Тийм учраас тун арга ядсан нөхцөл үүсвэл хэрэглэх ийм механизм юмаа гэж ойлгож байгаа юм.

Д.Лүндээжанцан: - Ингээд асуулттай гишүүд асуултаа асууж дууслаа. Одоо Байнгын хорооны санал дүгнэлтийг сонсъё. Байнгын хорооны санал дүгнэлтийг. Уг хуулийн төслийн талаар Төсвийн байнгын хорооноос гаргасан санал дүгнэлтийг сонсъё. Санал, дүгнэлтийг УИХ-ын гишүүн Р.Буд танилцуулна. Р.Буд гишүүнийг индэрт урьж байна.

1983 онд Санхүү, эдийн засгийн техникумын барилгын нягтлан бодохын ангийг төгсөгчид 25 жилийн ойг тохиолдуулан чуулганы нэгдсэн хуралдааны үйл ажиллагаатай танилцаж байна. Та бүхэнд ажлын амжилт сайн сайхан бүхнийг хүсэн ерөөе.

Р.Буд: - УИХ-ын дарга, эрхэм гишүүд ээ, 

Монгол Улсын Засгийн газраас Онцгой албан татварын тухай хуульд нэмэлт, өөрчлөлт оруулах тухай, Нэмэгдсэн өртгийн албан татварын тухай хуульд нэмэлт, өөрчлөлт оруулах тухай хуулийн төсөл, Тогтоолд өөрчлөлт оруулах тухай УИХ-ын тогтоолын төслийг санаачлан боловсруулж, 2008 оны 3-р сарын 6-ны өдөр өргөн мэдүүлжээ. 

Газрын тос, газрын тосны бүтээгдэхүүний гадаад зах зээлийн үнэ байнга өсөн нэмэгдэж байгаа өнөө үед дотоодод борлуулах авто бензин, дизелийн түлшний үнэд шуурхай зохицуулалт хийх шаардлагатай байгааг харгалзан эдгээр бүтээгдэхүүнд ногдуулах татварын хувь хэмжээг хууль тогтоомжид заасан хязгаарын дотор Засгийн газраас тогтоож байх нь зүйтэй хэмээн үзэж дээрх хууль тогтоолын төслийг боловсруулсан байна.

Төсвийн байнгын хороо хуулийн төслийг хэлэлцэх эсэх тухай асуудлыг 2008 оны 4-р сарын 9-ний өдрийн хуралдаанаар авч хэлэлцэв. Байнгын хорооны хуралдааны хэлэлцүүлгийн явцад УИХ-ын гишүүн Б.Жаргалсайхан газрын тосны бүтээгдэхүүний үнэ цаашид ч нэмэгдэх учир дотоодын албан татварын хувь хэмжээг бууруулснаар үнийг зохицуулах нь буруу, УИХ-ын гишүүн Батбаяр импортын татварыг бууруулах аргаар бус автобензин, дизелийн түлшний нөөц бүрдүүлэх замаар асуудлыг шийдвэрлэх, УИХ-ын гишүүн З.Энхболд уг төслийг дэмжих боломжгүй тул Засгийн газраас өөр хувилбарыг оруулж ирэх шаардлагатай зэрэг саналуудыг гаргаж байв.

УИХ-ын гишүүн Л.Гантөмөр автобензин, дизелийн түлшний албан татваруудыг хүчингүй болгох нь зүйтэй гэсэн санал гаргасан болно.

Байнгын хорооны хуралдаанаар хууль тогтоолын төслийг хэлэлцэх эсэх асуудлаар санал хураалт явуулахад хуралдаанд оролцсон гишүүдийн олонхи нь төслийг чуулганаар хэлэлцэхийг дэмжсэн болно.

УИХ-ын эрхэм гишүүд ээ,

Онцгой албан татварын тухай хуульд нэмэлт, өөрчлөлт оруулах тухай, Нэмэгдсэн өртгийн албан татварын тухай хуульд нэмэлт, өөрчлөлт оруулах тухай хуулийн төсөл, Тогтоолд өөрчлөлт оруулах тухай УИХ-ын тогтоолын төслийг хэлэлцэх эсэх асуудлаар Төсвийн байнгын хорооноос гаргасан санал дүгнэлтийг хэлэлцэн шийдвэрлэж өгөхийг та бүхнээс хүсье. 

Анхаарал тавьсанд баярлалаа.

Д.Лүндээжанцан: - Одоо байнгын хорооны дүгнэлттэй холбогдуулан асуулт асуух гишүүд асуултаа асууя. Асуултгүй бол асуултаа тасаллаа. Байнгын хорооны санал дүгнэлттэй холбогдуулан үг хэлнэ. 

Б.Батбаатар: - Сая төсөл санаачлагч  Засгийн газрын асуултад хариулж байгаа байдлаас харахад нэг л зүйл хэлээд байна л даа. Ямар хэмжээнд яаж үнэ барих юм, хэдий хугацаанд барих юм бэ гэхэд хариулж байгаа хариулт нь бороо орвол дээрээсээ орно гэдэг шиг л хариулт хэлээд байх юм. Тийм байдлаар л хариулт хэлээд байна. Тэгэхээр татварыг бууруулж, татварыг чөлөөлснөөр наад үнийн зохицуулалт чинь явахгүй. Өсөж байгаа үнийг даван туулахын тулд бид нар өөрсдөө үнийн өсөлттэй уялдуулж, орлогын өсөлтийг бий болгох шаардлагатай. Иргэдийнхээ амьжиргааны түвшин бага байгаа, тэр хэсгийнхээ орлогын өсөлтийг яаж сайжруулах вэ гэдэг талаас санал төсөл боловсруулаад оруулаад ирээч. Нефть, шатах тослох материалаас орж ирж байгаа орлого, татварын орлогын тодорхой хэсгийг амьдралын хүнд хэцүү байгаа үнийн дарамтад өртөж болох тэр хэсгийн орлогыг нэмэгдүүлэхэд ийм байдлаар оруулъя. Жижиг дунд үйлдвэрлэл эрхлэх, өөрийнх нь орлого бий болгох нөхцөл боломж, одоо хүнс тариа ногооны ургацыг эхлүүлэх тэр боломж нь байж байна. Ийм байдлаар оруулъя гэдгээр оруулж ирээчээ.

Тэгэхгүй татварыг чөлөөлөөд байдаг, тодорхой хугацаанд дотоодод үнийг нэг түвшинд барьчихаад дараа нь эргээгээд хэсэг хугацааны дараа, бүр өсчихсөнийх нь дараа нугарсан үнээр яаж хүмүүст хүрэх  юм бэ? дэлхийн үнийн өсөлттэйгээ уялдуулж явахгүй байж байгаад албан хүчээр татвар болоод бусад зүйлээр энд барьчихаад хэдэн сарын дараа бүтэн нугарчихсан, 50 хувь нэмэгдчихсэн үнэ ороод ирэхэд тэрнийг яаж зохицуулах юм бэ? ийм учраас энэ саналыг дэмжихгүй байна.

Л.Гантөмөр: - Би хэлэлцэхийг дэмжиж байгаа юм. Засгийн газар байр сууриа тодорхой байлгах хэрэгтэй байна. Ямар ч тохиолдолд тэглэхэд 18 хувийн хямд дизель түлш монголчуудад өнөөдөр хэрэгтэй. Тэр 18 хувийн татварыг аваад тэрнийг зөв зүйлд зарцуулахгүй бол илүү үнийн хөөрөгдөл бий болгож байгаа гэдгээ Сангийн сайд хэлчих хэрэгтэй. Өнөөдөр хямд бензин монголчуудад хэрэгтэй юу хэрэгтэй. Монголчуудын дундаж орлого хэд байна, 500 мянган төгрөг гээд бодъё л доо. Гэтэл өнөөдөр дэлхий дээр 3 сая төгрөг, 5 сая төгрөгийн орлоготой улсуудын хэрэглэж байгаа үнээр бид бензин түлшээ авч байгаа шүү дээ. Тэр утгаараа тэрнийг 10 хувь ч бай, 5 хувь ч бай, 15 хувь ч бай, 20 хувь ч бай тэрнийг нэмэгдүүлсэн үнээр ард түмэндээ хүргэх шаардлага байхгүй. Зарим нэг үйлдвэрлэгчид хожно гэж яриад байх юм. Үйлдвэрлэгч нар тэндээс олсон ашгаараа ажилчдынхаа цалинг нэмэг л дээ. Нэмж чадахгүй байна шүү дээ. Хаа сайгүй өнөөдөр цалингийн зээлд өртчихсөн, банкуудын бүх тээш гараад явчихсан. Нөхцөл байдал хүнд байгаа гэдгийг Засгийн газар дорвитойхон шиг тайлбарлаад энэ асуудлаа Хувьсгалт намын бүлэгтээ ойлгуулаад чирээд гармаар байгаа байхгүй юу.

Та нар интервал яриад байх юм, интервал энэ зун байхгүй. Зүгээр л тэглэчих. Тэгээд ирэх намраас ургац хураалтын дараа үнэ гайгүй тогтвортой болоод хүмүүсийн орлого, эдийн засгийн өсөлт чинь явах юм бол буцаагаад татвар тавьж болно. Яах гэж байнгын ажиллагаатай парламент байгаа юм. Тэгэхгүй будлиантай юм шиг дүр зургийг битгий харуул л даа. Өнөөдөр нөхцөл байдал асар хүнд байгаа. Хөдөөний гишүүд бол ноолуурын татварыг ноолууранд үнэ тогтоож Засгийн газар худалдаж авъя гэдэг арга ядсан санал хүртэл гаргаад явж байна шүү дээ. Энэ юуг хэлж байна, хүмүүс орлогогүй байна, бараа бүтээгдэхүүнийг худалдаж авах боломж алга байна гэдгийг хэлж байна.  Ийм тохиолдолд тодорхой түвшинд 10 хувь ч бай, 5 хувь ч бай буулгаад явахын төлөө явах хэрэгтэй. 130 тэрбум төгрөг төсвөөс дутаг. Тэр мөнгийг аваад буруу зүйлд зарцуулж дахиж үнийн хөөрөгдөл бий болгосноос авахгүй байсан нь дээр гэдэг байр суурийг л та нар хатуу илэрхийлээд явчихаачээ гэж би хүсээд байгаа юм.

Яг өнгөрсөн жил олон орон энэ бензиний татварыг тэглэсэн. Зарим нь буцааж сэргээж байна. Зарим нь дахиад энэ татварыг алга хийж байна. Гэх мэтчилэн хөдөлгөөн бол дандаа л явдаг шүү дээ. Гэдэг үгийг сайн тайлбарлаад, энэ олонхийн юугаа бүрдүүлж байгаа улсууд нь энийгээ хийгээд явах хэрэгтэй. Болж өгвөл тэглэнэ гэдэг байр суурийг илэрхийлээд яваачээ гэж би хэлээд байна л даа. Будлиантайгаар нэг интервал харуулахгүйгээр. Будлиантай харагдахаар юу хэлж байна вэ гэхээр хэн нэгний эрх ашигт тааруулаад тодорхой хугацаагаар сар сараар хөдлөөд байвал наадах чинь энэ захыг улам хэцүү байдалд оруулна. Баримжаагүй болгож байна. Хэзээ тэглэх юм, тэглэх үед нь бөөнөөр нь худалдаад авчихъя, буцаагаад тодорхой хувь тавих нь ээ гэдэг ийм байдлаар энэ иргэд чинь хандаад эхлэх юм бол юу болох юм бэ? тийм учраас ийм баримжаагүй интервал ярихын оронд нэг бол Засгийн газар тэглэнэ гэдэг байр сууриа илэрхийлээд явах хэрэгтэй, нэг бол наад хуулиа бас өөрчлөөд 2, 3 татварыг нь алга хийе гээд ингээд яв л даа.

З.Энхболд: - Байнгын хороон дээр энэ асуудлыг энэ хэлбэрээр хэлэлцэхийн эсрэг байсан. Энэ хооронд Үйлдвэр, худалдааны яамнаас альтернатив хувилбарууд боловсруулаад оруулж ирээч гэсэн яг хуучин хэвээрээ явж байна л даа. Өнөөдрийн Зууны мэдээгийн 3-р нүүрэн дээр байна. МАХН-ын сонгуулийн мөрийн хөтөлбөрт шүүмжлэлтэй хандсан нэг редакцийн байр суурь байна л даа. Тэр нь дээр нэг ийм өгүүлбэр байна. Дэлхийн эдийн засгийн өнөөгийн хандлага ойрын 2-4 жилд ямар ч баян улсыг хэмнэлтийн горимд орохыг шаардаж байна. Нийгмийн хамгааллаар мөнгө тараах биш, эсрэгээр бүх юмны үнэ өснө, тийм учраас хэмнэлтийн горимд ороочээ гэж дэлхийн банкны зөвлөмж байна. Хэмнэлтийн горимд ор гэдэг чинь юу гэсэн үг юм гэхээр татварыг нийтэд нь хавтгайруулан устгахыг хэлдэггүй юм. Тэр нэг эмзэг, орлого багатай хэсэгтээ нэр зааж татаас өгөхийг хэлээд байгаа юм. Хүнийг бензиндээ, машиндаа хямдхан бензин хийлгэх нь зорилго биш. Тэр бензинээс үүдсэн юмны үнийн өсөлт бага байхад л гол учир байгаа шүү дээ.

Манай нефть бүтээгдэхүүний 35 хувийг уул уурхай дангаараа эзэлж байгаа. Уул уурхайд дизелийн түлш хэд байх нь сонин биш болсон. Уул уурхайгаас гардаг бүтээгдэхүүн бүх юмных нь үнэ дэлхийн зах зээл дээр өссөн байгаа. Тэгэхээр та нарын энэ хавтгайруулан хөнгөлж байгаа хөнгөлөлтийг чинь уул уурхай бас хүртчих гээд байгаа юм. Миний санал бол татвар байдгаараа байж байг, татвараас орж ирсэн орлогыг орлого багатай хэсэгтээ бензиний үнийн зөрүү маягаар нэр зааж өгөх нь зүйтэй гэж байгаа юм. Нэр зааж өгөхөд та нарын яриад байгаа шиг 300 тэрбум төгрөг бол гарахгүй. Манай нийт хэрэглээ 750-хан мянган тн шүү дээ. Би тэгээд ямар сайндаа та нараас зах зээлийн сегментээр нь аваад байна шүү дээ. ХАА хэд вэ, уул уурхай хэд вэ, нийтийн тээвэр хэд вэ, хот хоорондын тээвэр хэд вэ. Энийгээ ялгаж байгаад нэр зааж өгөх нь зүйтэй гэдэг байр суурин дээрээ би одоо хүртэл байгаа.

Хавтгайруулах бол буруу сигнал өгч байгаа. Юмны үнэ өсөлт зах зээлд зөв сигнал өгч байгаа. Юмны үнэ өсөөд байна, чи хэмнэлтийн горимд ор гэсэн үг шүү дээ. Мотоциклоороо хонио хариулахаа боль гэсэн үг. Мориндоо буцаад суу гэсэн үг байхгүй юу. Ашиггүй байж байж хот дундуур битгий машин унаад сэлгүүцээд бай, нийтийн тээврээр яв гэсэн үг. Нийтийн тээвэрт бид татаас өгөх ёстой юм. Нэр зааж. Нийтийн тээврийн машинуудыг газ-ын горимд шилжүүлэх ёстой юм. Танай Үйлдвэр, худалдааны яамны хүлээж авахгүй байгаа нэг санал бол бага оврын нефть боловсруулах үйлдвэрийг Дорнодод байгуулахыг зөвшөөрөхгүй байгаа юм. Том улсуудын жишгээр явах гээд байгаа юм. Манай улс бол жижиг улс. Зүүн 3 аймгийн хэрэгцээ бага. Тэрэнд таарсан өдрийн 1 мянган баррелийн үйлдвэр Австралид байна. Тэрнийг компани оруулж ирээд Хятад руу гардаг түүхий нефтээ надад өгчих. Хятадуудын өгдөг мөнгийг чинь өгье гэж байна шүү дээ, монголын компани. Би үйлдвэрээ өөрөө барьчихна, гаргасан бүтээгдэхүүнээ зүүн 3 аймгийн зах зээл дээр гаргачихъя. Ийм тодорхой саналуудад та нар хариу өгөхгүй Хятад руу түүхийгээ тосоор нь зарах нь ашигтай гэж үзсээр байгаа шүү дээ, одоо хүртэл. Ямар ялгаа байгаа юм, Хятад руу тосоо зараад мөнгөө авах, монголын компани тосоо зараад мөнгөө авах, яг адилхан үнэ өгье гэж байна шүү дээ. Ялгаа нь монголд үйлдвэртэй л болох гээд байгаа юм. Бас нэг 20 хүн ажилтай л болох гээд байгаа шүү дээ.

Ирээдүйд бий болох нефтийн үйлдвэрийн чинь боловсон хүчин тэндээс бэлтгэгдэнэ шүү дээ. Засгийн газар энэ нэг хавтгайруулан татаас олгодогоо болимоор байна. Уул уурхайн том компаниуд дундаас нь хөнгөлөлтийг чинь давхар эдэлчих гээд байгаа юм. Энийгээ ялгах арга бол нийтийн тээвэр, хот хоорондын тээвэр, юмны, барааны үнэ өсөхөд хүргэж байгаа тэр хэсгийгээ л хуучин үнээр нь бензин өгөх, зөрүүг нь өгөх ийм л арга байгаа шүү дээ. Бензиний талон гэж нэг юм байдаг шүү дээ. Тэрнийгээ явдаг км-т нь тааруулаад өгчихөөд болно шүү дээ. Ийм хэсэгчилсэн мэс засал шиг юм хийхгүй, бүгдээрэнг нь туушиндаад байхаар ажил чинь өөрөө явахгүй шүү дээ. Яг гурилын үнийн хөнгөлөлт шиг л болно. Бүх юмны үнэ өссөн чигээрээ, төсвөөс гарах ёстой, төсөвт орох ёстой байсан 100 хэдэн тэрбум төгрөг л алга болно. Илүү нарийн хэрэгцээтэй газар нь өгдөг аргыг л санал болгож байгаа. Хэлэлцэх явцад бас Засгийн газар энэ саналыг тодорхой хэмжээгээр хүлээж авах гэж найдаад одоо хэлэлцэх эсэх дээр кноп даръя даа.

Н.Баяртсайхан: - Энэ хуулийн төслийг дэмжиж хэлэлцэж батлахыг би дэмжиж байгаа. Гэхдээ бид нэг зүйлийг ойлгох хэрэгтэй байна. Бүтээгдэхүүний үнийн өсөлт гэдэг бол тэр дундаа газрын тосны бүтээгдэхүүний үнийн өсөлт гэдэг бол дэлхийн бүх л улс орнуудад тохиолдож байгаа ийм бэрхшээл боллоо. Тэгэхээр энэ үнийн өсөлтийг саармагжуулах чиглэлээр ерөнхийдөө 3 бодлогын хандлага гарч ирж байгаа юм байна. Энийг манай Засгийн газар нэлээд сайн судалж үзмээр байна. Зарим улс орнууд бол газрын тосны бүтээгдэхүүний үнийн өсөлтийг нэгэнт торгоож зогсоож чадахгүй учраас хүн амаа хамгаалах тийм хамгаалалтын арга хэмжээнүүдийг авч эхэлж байна. Тэтгэвэр нэмэгдүүлж байна, цалин хөлсөө нэмэгдүүлж байна. Нийгмийн хамгийн эмзэг хэсэг дээр нөхөн олговор олгож байна. Ард иргэдээ хамгаалах ийм арга хэмжээг хэсэг улс орнууд аваад эхэлчихлээ. 

Хоёр дахь замаар явж байгаа улс орнууд бол газрын тосны бүтээгдэхүүн, хүнсний бүтээгдэхүүний үнийн өсөлтийг саармагжуулах үүднээс татаас олгох, нефть импортлож байгаа компаниуд хүнсний бүтээгдэхүүн үйлдвэрлэгчдэд татаас олгох, төрөөс дэмжлэг олгох, татварын хөнгөлөлт үзүүлэх ийм замаар явж байгаа. Тэгэхээр энэ замаар нэлээд санхүүгийн хувьд нөөцтэй чинээлэг гэж хэлж болохоор улс орнууд энэ хоёр дахь замыг сонгож авч байна л даа. 

Гурав дахь бодлогын чиглэл гарч ирж байгаа, тэр нь юу вэ гэвэл ерөөсөө ард түмэндээ хандаж үнэнийг хэлж эхэлж байгаа. Өнөөдөр болж байгаа энэ бүтээгдэхүүний үнийн өсөлт гэдэг бол зөвхөн энэ жилийн үзэгдэл биш, энэ бол ойрын 10 жилд үргэлжлэх юм шиг байна. Дэлхийн зарим улс орнуудад өлсгөлөн болох юм шиг байна. 100 гаруй сая хүмүүс өлсгөлөнд орж болзошгүй байгаа. Тийм учраас бүгдээрээ арвилан хэмнэлтийн горимд шилжье. Өндөр бензин шатахуун хэрэглэдэг машин техникээсээ татгалзъя, морио унъя, дугуйгаа унъя, арвилан хэмнэлтэд шилжье гэсэн ийм зүйлийг ярьж ард түмэндээ хандаж эхэлж байна.

Бидний явуулах бодлого бол маш тодорхой байх ёстой гэж үзэж байгаа. Тэр үүднээс бид энэ 3 замаар явах юмуу, эсвэл монголын гэсэн өөрийн хувилбарыг гаргаж ирэх юмуу, энэ дээр нэг тогтох хэрэгтэй байгаа юм, нэгдүгээрт.

Хоёр дахь зүйл бол бид энэ үнийн өсөлтөөс ямар дүгнэлт хийж болох вэ гэхээр цаашдаа өөрсдөө хүнснийхээ хэрэгцээг хангах, газрын тосны бүтээгдэхүүний олборлолтыг өөрсдөө хийдэг болох энэ чиглэлээр маш эрчтэй ажиллах, одоо 20 гаруй нефтийн блок байна гэж яриад байгаа шүү дээ. Тэнд хайгуулын ажлаа эрчимжүүлэх, хүрэн нүүрснээс шингэн түлш гаргах энэ технологи нэлээд улс орнуудад дэлгэрсэн, хэрэглэгдэж байгаа юм байна. Энэ технологийг монгол улс орондоо суурьшуулах ийм боломж бололцоог авч үзэх гэх мэтчилэн ийм чиглэлүүдээр ажиллах шаардлагатай болж байна гэдгийг харуулж байна. Сая Улаан сайд хэллээ. Аргаа барсан үедээ энэ аргыг хэрэглэнэ гэж. Энэ бол ийм л зарчмаар хандахаас өөр аргагүй. Яагаад гэвэл нефть бүтээгдэхүүний онцгой албан татварыг хөнгөлнө гэдэг бол нэг их сайн арга биш. Тэртээ тэргүй цаашдаа өснө. 2008 оны төгсгөл гэхэд нэг баррель газрын тосны үнэ 200 орчим ам.доллар болно гээд прогноз гарчихсан байна лээ шүү дээ. Тэр үед бид нар бүтээгдэхүүний үнийг тогтоож чадахгүй. 

Дээр нь хөнгөлсөн татвараа нэмээд авна гэх юм бол энэ чинь асар хүчтэй цохилт,  нэг дор ийм цохилт орж ирнэ, жинхэнэ нокаут болно шүү, эдийн засагт ч ялгаагүй, хүн ардын амьдралд ч ялгаагүй, энэ бол маш хэцүү юм болно. Тийм учраас нэлээд холын хугацааг харж бид нар бас тодорхой бодлого чиглэл гаргаж ингэж ажиллах нь зүйтэй гэж ингэж үзэж байгаа юм.

Р.Гончигдорж: - Ер нь өнөөдөр эсрэг байр суурь гэхээсээ илүү энэ УИХ түрүүнд Улаан сайдын хэлснээр тодорхой хугацаан дотор УИХ-ын үйл ажиллагаа явагдах боломж хязгаарлагдмал тэр хүрээн дотор асуудлыг шийдэх гэж байна гэж ингэж ойлгож байгаа л даа. Гэхдээ асуудал нь энүүгээр шийдэх юмуу, өөр хувилбараар шийдэх юмуу гэж. Би түрүүнд З.Энхболд гишүүний хэлж байгааг бид нар бүгдээрээ анхаарах ёстой юм. Өнөөдөр нийтэд нь хаягласан тийм байдлаар энэ хөнгөлөлт, чөлөөлөлтүүдийг хийхээр зэрэг тэр нь харин өөрөө эргээд бас сайдын хэлж байгаа ч гэсэн ялгаа байхгүй, зах зээлийн тодорхой хэмжээний мэдээллээ буруу тийш нь хөтлөөд, ингээд тэнд хамгийн их чирэгддэг хэсэг нь буюу тухайлбал нийтийн тээвэр, хөдөөд хот хоорондын тээвэр, хөдөөд бараа бүтээгдэхүүн хүргэдэг энэ тээвэрлэлтийнх нь тэрэндээ адилхан хамт чирэгдээд ингээд энэ бол эффектээ өгөхгүй ийм байдлууд байна. Энийг бид нар гурилын жишээн дээр мэднэ шүү дээ. Ямар компаниуд руу ямар хэмжээний илүү давуу тал бий болоод эцсийн бүлэгтээ иргэд дээр ямар ч өөрчлөлтгүй үнийн өсөлтийн ачаалал тэр чигээрээ очсон шүү дээ. 

Тэгэхээр зэрэг энийг тэр талаас нь бодож өөрсдийн юм руу шилжүүлэх, би түрүүнд татаасан дээр 200 хэдэн тэрбум төгрөг хэрэгтэй гээд, эндээс 130 хэдэн тэрбум төгрөгийн татварыг л хамгийн максимум чөлөөлөх тухай асуудал гээд татаас дээр тийм хатуу прогноз хийж чадаж байгаа юм бол мөн энэ үнийнхээ татварынхаа хөнгөлөлт чөлөөлөлтийнхөө асуудал дээр бас прогноз хийж чадсан байх л ёстой байхгүй юу. Яагаад гэвэл анхдагч өгөгдлүүд нь адилхан байж байж татаас 200 хэдэн тэрбум болно гэдгийгээ баталж хэлж байх ёстой шүү дээ. Тийм учраас цаанаа татаасыг тооцож болж байгаа бол наад талын татварын уян хатан байдлын өөрчлөлтүүдийн асуудал байгаа бол үнэтэйгээ шууд уяж прогнозолж чадсан л байх ёстой. Энэ нь зайлшгүй шаардлагатай юм. Бид энийг хэлэлцэх нь зүйтэй гэдгийгээ дэмжих асуудал нь яг саяны ярьсан зүйлүүдийг байнгын хороон дээр ярих боломжийг бий болгохын тулд энийг хэлэлцэх нь зүйтэй юм. 

Хэлэлцэж байх явцдаа бол саяны хувилбарууд дээр аль нь зөв сонголт вэ гэдгийгээ л гаргаж ирэх зайлшгүй шаардлагатай байгаа юм. Тэгэхгүй бол үнэндээ асуудал шийдэгдэж чадахгүй нь. Тэгэхээр зэрэг хувилбар бол энийг хэлэлцье, хэлэлцэхэд байнгын хороон дээр үнэхээр хэрэглэгээнийх нь сектороор бензинийхээ асуудлыг, бензиний маркийг тэгэх нь байтугай. Бензиний марк болгоноор нь хэрэглэгээний секторууддаа хуваарилаад ингээд үзэхэд бид нар үнэхээр зайлшгүй бусад бараа бүтээгдэхүүний үнийн өсөлтөд нөлөөлдөг хүчин зүйлийг нь ядаж арилгаж чадах юм бол нэг том зүйл шүү дээ. Бензинийхээ үнийн өсөлтөөсөө гадна бол. Тэр чиглэл дээр нь бодож тооцоолоод энийг гаргаж ирээсэй. Тэгээд эндээсээ бүгдээрээ хувилбараа сонгож авъя гэсэн тийм л саналтай.

Д.Лүндээжанцан: - Нэг ижил зүйл л яриад байна шүү дээ, бүгдээрээ л хэлэлцэхийн хувьд хэлэлцье гээд энэ чинь 3 хүртэл хүн үг хэлнэ шүү дээ, саналаа хураая.

А.Мурат: - Эсрэг байр суурь ярья гэж байгаа юм. Би яагаад эсрэг байр суурьтай байна гэхээр хэлэлцэхийн эсрэг. Энэ өөрийнхөө тавьсан асуултандаа тодорхой хариулт нэгдүгээрт авч чаддаггүй, юунд гэвэл нэгдүгээрт, манай энэ асуудлыг хариуцсан  яам тодорхой тооцоогүй байна гэж, өөрөөр хэлбэл, бидний энэ хэрэгжүүлэх гэж байгаа арга хэмжээ маань хэрэглэгчдэд хүрэх нь эргэлзээтэй байгаа учраас. Өөрөөр хэлбэл, яг энэ хөнгөлөлт, чөлөөлөлт эдэлснээр тэр массдаа, тэр нефть бүтээгдэхүүн хэрэглэж байгаа болон хэрэглэгчиддээ ямар хэлбэрээр тусах вэ, ялангуяа нийтийн тээвэрт ерөөсөө тусад нь жижиглэнгийн үнэ бий шүү дээ. Энэ асуудал тодорхойгүй байна, нэгдүгээрт.

Хоёрдугаарт, компаниуд, импортлогч компаниудтай хийсэн тодорхой гэрээ хэлцэл байхгүй байна. Тохирсон зүйл байхгүй байна. Нөгөөтэйгүүр бүсүүдээр хийсэн судалгаа яаман дээр нэг яам шиг хариулж чадахгүй байна. Яагаад гэхээр би тухайлбал Баян-Өлгий, Ховд, Дорнодод ямар үнээр очих вэ гэж асуухад тэр нь дээр хариулт байхгүй байна. Зүгээр татвар чөлөөлөх л асуудал ярьж байгаа учраас энэ дээр тодорхой судалгаа нэгдүгээрт байхгүй байна.

Авах ямар хэлбэрээр, ямар арга хэмжээ авна гэдэг нь энийгээ хэрэгжүүлэх механизм нь тодорхой бус байна гэдэг утгаараа би энийг хэлэлцэх нь арай эрт байна. Энэ дээр яам тууштай бэлтгэл ажил хийх ёстой, бэлтгэлээ хангах ёстой, импортлогч компаниудтай гэрээ хэлцлээ тодорхой болгох ёстой, нөгөөтэйгүүр түгээх компаниуд дээр тодорхой гэрээ хэлцэл байх ёстой, түүн дээр нь тавьдаг хяналтын систем байх ёстой гэж яривал олон зүйл яригдах гээд байна л даа. Тийм учраас энэ асуудлыг хэлэлцэхэд бэлэн бус байна гэж би ингэж хэлмээр байна. Санаа нь зөв байж магадгүй. Хэрэгжүүлэх арга механизм ерөөсөө байхгүй, харагдахгүй байна гэж би хэлээд байгаа юм.

Д.Лүндээжанцан: - Ингээд эсрэг байр суурьтай 3 хүртэл, дэмжсэн 3 хүртэл гишүүд үг хэлж дууслаа. Одоо санал хураалт явуулъя. Гишүүд үүдэнд байгаа гишүүд орж ирнэ шүү. Одоо хуулийн төслийг хэлэлцэх эсэх асуудлаар санал хураая. Байнгын хорооны саналаар Засгийн газраас өргөн мэдүүлсэн, Онцгой албан татварын тухай хуульд нэмэлт, өөрчлөлт оруулах тухай, Нэмэгдсэн өртгийн албан татварын тухай хуульд нэмэлт, өөрчлөлт оруулах тухай хуулийн төсөл, Тогтоолд өөрчлөлт оруулах тухай УИХ-ын тогтоолын төслийг хэлэлцэх нь зүйтэй гэсэн саналын томъёоллоор санал хураалт явуулъя.

Санал хураалтад 41 гишүүн оролцож, зөвшөөрсөн 31, татгалзсан 10, 75.6 хувийн саналаар хэлэлцэх нь зүйтэй гэж үзлээ. Энэ гишүүдийн яриад байгаа үгэн дотор бас их санаанууд их байна шүү, анхаарах ёстой зүйлүүд байна. Ингээд уг хуулийн төслийг хэлэлцэх нь зүйтэй гэж үзлээ, хуулийн төслийг анхны хэлэлцүүлэгт бэлтгүүлэхээр Төсвийн байнгын хороонд шилжүүллээ.

Уг асуудлыг 12 цаг 50 минутад хэлэлцэж дуусав. 

Гурав. Монгол Улсын баатар, хөдөлмөрийн баатар, 

ардын болон гавьяат цолтон, Ахмад настанд төрөөс олгох 

нэмэгдлийн тухай хуулийн төсөл, Ахмад настны нийгмийн 

хамгааллын тухай хуульд өөрчлөлт оруулах тухай хуулийн 

төсөл, Төрөөс олгох нэмэгдлийн хэмжээг тогтоох тухай 

УИХ-ын тогтоолын төсөл (эцсийн хэлэлцүүлэг)

Д.Лүндээжанцан: - Одоо Монгол Улсын баатар, хөдөлмөрийн баатар, ардын болон гавьяат цолтон, Ахмад настанд төрөөс олгох нэмэгдлийн тухай хуулийн төсөл, Ахмад настны нийгмийн хамгааллын тухай хуульд өөрчлөлт оруулах тухай хуулийн төсөл, Төрөөс олгох нэмэгдлийн хэмжээг тогтоох тухай УИХ-ын тогтоолын төслийн эцсийн хэлэлцүүлгийг эхэлье.

Уг хуулийн төслийн талаар Нийгмийн бодлого, боловсрол, соёл, шинжлэх ухааны байнгын хорооны танилцуулгыг УИХ-ын гишүүн Ц.Сүхбаатар хийнэ. 

(11:50-12:50  Ц.Нарантуяа)
Ц.Сүхбаатар: - УИХ-ын дарга, эрхэм гишүүд ээ,

Монгол Улсын баатар, хөдөлмөрийн баатар, ардын болон гавьяат цолтон, Ахмад настанд төрөөс олгох нэмэгдлийн тухай хуулийн төсөл, Ахмад настны нийгмийн хамгааллын тухай хуульд өөрчлөлт оруулах тухай хуулийн төсөл, Төрөөс олгох нэмэгдлийн хэмжээг тогтоох тухай УИХ-ын тогтоолын төслүүдийн анхны хэлэлцүүлгийг УИХ 2008 оны 5-р сарын 9-ний өдрийн нэгдсэн хуралдаанаар хэлэлцэж, төслүүдийг эцсийн хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлсэн билээ.

Байнгын хороо дээр дурдсан төслүүдийг эцсийн хэлэлцүүлэгт бэлтгэсэн тухай асуудлыг 2008 оны 5-р сарын 13-ны өдрийн хуралдаанаараа хэлэлцлээ. Анхны хэлэлцүүлгийн үед УИХ-ын гишүүд Одоо Монгол Улсын баатар, хөдөлмөрийн баатар, ардын болон гавьяат цолтон, Ахмад настанд төрөөс олгох нэмэгдэл авахад бүрдүүлэх баримт бичгийг цөөрүүлэх, чирэгдэлгүй болгох талаар төслийн зарим зүйл заалтыг өөрчлөх санал гаргасан юм. 

Үүнтэй уялдуулан баг хорооны Засаг даргын тодорхойлолт, иргэний үнэмлэх, улсын, хөдөлмөрийн баатар, ардын болон гавьяат цолтны үнэмлэхний нотариатаар батлуулсан хуулбарыг бүрдүүлэх тухай заалт, холбогдох үг өгүүлбэрийг хуулийн төслөөс хасаж агуулгаараа давхардсан зүйл заалтыг нэгтгэж, өөрчлөн найруулсан болно.

Түүнчлэн төрөөс олгох нэмэгдлийг дүүргийн нийгмийн халамж үйлчилгээний байгууллага, эсвэл сумын нийгмийн ажилтан хуульд заасан баримт бичгийг үндэслэн олгож байхаар төсөлд тодотгон тусгалаа. Баг, хорооны Засаг даргын тодорхойлолт бүрдүүлэх тухай заалт төслөөс хасагдсантай холбогдуулан энэхүү тодорхойлолтыг үндэслэлгүйгээр болон хуурамчаар гаргасан албан тушаалтанд хүлээлгэх хариуцлага оногдуулах тухай заалтыг бусад хууль тогтоомжтой нийцүүлж, төслийн 11.2-ыг Одоо Монгол Улсын баатар, хөдөлмөрийн баатар, ардын болон гавьяат цолтон, Ахмад настанд төрөөс олгох нэмэгдлийн тухай хууль тогтоомжийг зөрчсөн гэм буруутай этгээдэд хууль тогтоомжид заасны дагуу хариуцлага хүлээлгэнэ гэж өөрчлөн найруулах санал дэмжигдсэн болно.

УИХ-ын чуулганы нэгдсэн хуралдаанаар тогтоолын төслийг хэлэлцэх явцад төрөөс олгох нэмэгдлийн хэмжээг нэмэгдүүлэх санал дэмжигдсэн боловч үүнд нэмж шаардагдах хөрөнгийн эх үүсвэр улсын төсөвт тусгагдаагүй, уг асуудлаар Засгийн газраас дахин санал авах шаардлагатай зэргийг харгалзан нэмэгдлийн хэмжээг хууль санаачлагчаас анх өргөн мэдүүлсэн хэмжээгээр хэвээр нь байлгах талаар УИХ-ын гишүүн Сүхбаатар, Баярсайхан нарын гаргасан саналыг Байнгын хорооны хуралдаанд оролцсон гишүүд дэмжсэн болно.

Одоо Монгол Улсын баатар, хөдөлмөрийн баатар, ардын болон гавьяат цолтон, Ахмад настанд төрөөс олгох нэмэгдлийн тухай хуулийг 2008 оны 7-р сарын 1-ний өдрөөс эхлэн дагаж мөрдөх нь зүйтэй гэж Байнгын хорооны хуралдаанд оролцсон гишүүд үзлээ.

УИХ-ын чуулганы дэгийн тухай хуулийн 23.2.3-т заасны дагуу санал хураалгах зарчмын зөрүүтэй саналын томъёоллыг та бүхэнд тараасан болно.

УИХ-ын эрхэм гишүүд ээ,

Одоо Монгол Улсын баатар, хөдөлмөрийн баатар, ардын болон гавьяат цолтон, Ахмад настанд төрөөс олгох нэмэгдлийн тухай хуулийн төсөл, Ахмад настны нийгмийн хамгааллын тухай хуульд өөрчлөлт оруулах тухай хуулийн төсөл, Төрөөс олгох нэмэгдлийн хэмжээг тогтоох тухай УИХ-ын тогтоолын төслүүдийг баталж өгөхийг та бүхнээс хүсье. 

Анхаарал тавьсанд баярлалаа.

Д.Лүндээжанцан: - Ц.Сүхбаатар гишүүнд баярлалаа. Одоо танилцуулгаас асуух асуулттай гишүүд байвал асуултаа асууя. Алга байна. Ингээд хоёр санал хураалт явуулна. Эцсийн хэлэлцүүлгийн үед санал хураалгах зарчмын зөрүүтэй саналын томъёолол байна. Гишүүд орж ирнэ шүү. 

1. Одоо Монгол Улсын баатар, хөдөлмөрийн баатар, ардын болон гавьяат цолтон, Ахмад настанд төрөөс олгох нэмэгдлийн тухай хуулийн төслийн талаар:

1. Төслийн 11.2-ыг Монгол Улсын баатар, хөдөлмөрийн баатар, ардын болон гавьяат цолтон, ахмад настан, төрөөс олгох нэмэгдлийн тухай хууль тогтоомжийг зөрчсөн гэм буруутай этгээдэд хууль тогтоомжид заасны дагуу хариуцлага хүлээлгэнэ гэж найруулах гэсэн Нийгмийн бодлогын байнгын хорооны санал байна. Уг саналыг дэмжье гэсэн томъёоллоор санал хураалт явуулъя.

Санал хураалтад 41 гишүүн оролцож, зөвшөөрсөн 35, татгалзсан 6, 85.4 хувиар санал дэмжигдлээ.

2. Төрөөс олгох нэмэгдлийн хэмжээ тогтоох тухай УИХ-ын тогтоолын төслийн талаар:

1. Тогтоолын төслийн 1-р зүйлийн 200.000 төгрөг гэснийг 120.000 төгрөг, 150.000 төгрөг гэснийг 100.000 төгрөг гэж тус тус өөрчлөх гэсэн. Энэ чинь хуучин санал мөн биз. Орж ирсэн саналыг эртээд нэмэгдээд хураачихсан юм. Тэгээд тэрнийгээ буцаагаад орж ирснээрээ болъё гэж Нийгмийн бодлогын хороо оруулж иржээ. 

Ж.Гүррагчаа: - Асуулт байна. Энэ чинь цөөхөн хүний асуудал. Энийг УИХ зөвшөөрчихөөд байхад эргээгээд яагаад энийг дахиж буулгаж байгаа юм бэ? хэрэв энийг дахиж өөрчлөх ёстой бол энэ чинь саналын хувиар чинь өөр болох ёстой байхаа. Энэ нийтийг хамарсан их том ажил биш. Бид үргэлж л энэ тухай ярьдаг шүү дээ. Тэгээд цөөхөн хүний асуудал болохоор зэрэг элдэв бусын арга саам хийж яагаад буцааж буулгаж байгаа юм бэ? 

Д.Лүндээжанцан: - Хуучин хэвээр нь оруулж ирж байна.

Ж.Гүррагчаа: - Бишээ, хуучин хэвээр нь биш. УИХ-ын батлаад гаргасан, түрүүчийн саналыг хэвээр нь үлдээх ёстой гэж би хэлж байна. 

Д.Лүндээжанцан: - Танилцуулгатай холбогдуулан асуулт асууж болно. За Ц.Сүхбаатар гишүүн хариулъя. Ингэсэн шүү дээ. Г.Адъяа гишүүний саналаар  хууль санаачлагчийн саналыг нэмж оруулж ирсэн, тэгээд олонхи болсон. Байнгын хороон дээрээ эргэж яриад хууль санаачлагчийн яг орж ирсэн саналаар нь буцааж болгоё гэж оруулж ирж байгаа. Тийм байхаа. Би тэгж л ойлгож байна.

Ц.Сүхбаатар: - Түрүүний нэгдсэн чуулганаар хэмжээг нь нэмээд санал хураагдсан байгаа л даа. Яг Засгийн газраас оруулж ирсэн төсөл дээр бол одоо ч гэсэн 7 сарын 1-нээс хэрэгжүүлэхэд хөрөнгийн эх үүсвэр нь байхгүй байгаа юм. Тэгээд яах вэ олгож байгаа, төсвийн тодотголын үеэр 693 сая төгрөг олгох юм байна гэж ингэж Засгийн газар үзэж байгаа. Хэрвээ ингээд нэмчих юм бол 1.4 тэрбум төгрөг нэмж шаардагдаж байгаа юм. Сүүлийн хагас жилд 700 сая төгрөг. Тэгэхээр ингэж хөрөнгийн эх үүсвэргүй юмыг батлах тохиолдолд Байнгын хороон дээр ярихаар Засгийн газраас дахиж санал авах ёстой юм байна лээ. Тэгвэл энэ хууль энэ хаврын чуулганаар одоо ингээд батлагдах боломжгүй. Засгийн газраас санал аваад эргээд тооцоо хийгээд яатал тийм л байгаа юм.

Их Хурлын гишүүд өмнөх санал дээрээ байна гээд санал хураагаад шийдэхэд энд татгалзаад байх юм байхгүй шүү дээ. Бодит нөхцөл байдал ийм л болчихоод байгаа юм. Тэгээд яах вэ одоогийн ерөнхийлөгчөөс өргөн барьсан хуучнаар нь шийдэхэд одоогийн авч байгаа тэтгэвэр дээр нь 100, 120 мянгыг нэмээд авахад Хөдөлмөрийн баатар, улсын баатрууд 350 орчим мянган төгрөгийн тэтгэвэртэй л болох юм байна лээ, нийлээд. За яахав зарим нэг нь 80, 90 мянган төгрөгийн тэтгэвэр авч байгаа нь бол 180, 190 мянга болно, дээшээ гайгүй шиг тэтгэвэр авч байгаа хүмүүс бий. Ингээд улсын дундаж 300-350 мянган төгрөгийн тэтгэвэр, нэмэгдлийг нийлүүлээд сар болгон авах ийм бололцоотой.

Хууль дотроо бол цалингийн доод хэмжээний өсөлт, цалингийн өсөлттэй холбогдуулаад Засгийн газар тухай бүр нэмж байж болно гээд энэ хууль дотор нь байж байгаа юм. Тэгээд Их Хурал хэмжээг нь тогтоох эрх нь байж байгаа юм. Тэгээд 2000 оныхоо төсвийг батлах үеэрээ, хэлэлцэх үеэрээ энийгээ нэмэгдүүлээд шийдэж болох юм. Энэ хууль буцчих вий гэж л эмзэглэж байгаа юм. Засгийн газар луу дахиад явах барих болчих вий гэж.

З.Энхболд: - Явуулж санал авах ёстой шүү дээ.

Д.Лүндээжанцан: - Үгүй ээ. Энэ хуулийг гаргах хэрэгтэй байхгүй юу. Хамгийн гол нь хуультай. Аль болгон буцааж барих вэ, нэгэнтээ орсных шийдэх хэрэгтэй шүү дээ. Г.Занданшатар гишүүн асууя.

Г.Занданшатар: - Хуулийг чинь гаргах гэж байна гэж ойлгож байна л даа. Тийм учраас ялангуяа Монгол Улсын хөдөлмөрийн баатар, Монгол Улсын баатар, ардын цолтнуудын 200 мянган төгрөгийг 120 мянган төгрөг болгож буулгах зохимжгүй. Энийг чинь бас хүлээсээр байгаад түрүүчээсээ унаад өгч байна шүү дээ, бүх насаараа Монгол Улсын төлөө зүтгэж, хөлс, хөдөлмөр, залуу нас хамаг юмаа зарцуулчихаад, яг эцсийн үедээ гарах болохоор хоёрын хооронд цөөхөн хөдөлмөрийн баатар, улсын баатар цөөхөн хүн үлдсэн байгаа, эндээс 80 мянган төгрөг хасах гээд хэрэггүй байх гэж бодож байна, 200 мянган төгрөгөөрөө л баталъя. Буулгаад яах вэ.

Д.Лүндээжанцан: - Энэ асуулт шүү дээ, Ц.Сүхбаатар гишүүн байдлыг ярьчихсан. Ц.Нямдорж гишүүн.

Ц.Нямдорж: - Энэ байнгын хороо чинь 3-ны 2-оороо энийг босгоё гэж оруулж ирж байгаа юмуу?

Ц.Сүхбаатар: - Тийм. 3-ны 2-оор.


Ц.Нямдорж: - Энэ түрүүнд бид нар ийм юм болно, тэгэхдээ шийдэх ёстой гэж санал өгсөн шүү дээ. Тэгээд нэг юм шийдчихээд хариу ухраад, хоёрын хооронд юман дээр. Ямар ч утгагүй зохицуулалт хийгээд бензиний үнийн зөрүүг арилгачихна, гурилын үнэ бууруулчихна гэхээрээ гарын салаагаар мөнгө урсгаад байдаг, чадахгүй мөртлөө. Иймэрхүү юман дээр, 50, 60 мянган төгрөгөн дээр гар татаад татганаад байдаг. 150 байсныг 200 болгосон юм л даа, Г.Адъяагийн саналаар. Наад хууль чинь тэртээ тэргүй эх үүсвэргүй орж ирсэн хууль. Энэ жилийн тухайд. Арга зам юу байна гэхээр хуулиа гаргадгаараа гаргаад 2009 оны 1 сарын 1-нээс олгоно гэсэн давхар заалт хийгээд. 

Д.Лүндээжанцан: - Юу тэгж болохгүй ээ.

Ц.Нямдорж: - Болно. Урагшаа ч татаж болно.

Д.Лүндээжанцан: - Эх үүсвэргүй Сонгуулийн зардлын хэмжээ гээд л баталсан. Их Хурал хуулиа батлаад л явъя.

Ц.Нямдорж: - Үг ярьж байхад битгий дундуур орж ирээд бай.

Д.Лүндээжанцан: - Юу гэсэн үг юм бэ? 2009 оны 1-р сарын 1 гэж тэгж удаан хүлээж, хүн.

Ц.Нямдорж: - Яадаг юм бэ.

Д.Лүндээжанцан: - Та нар тэгвэл энэ чинь янаглан хорлох гэдэг нь болж байна шүү дээ.

Ц.Нямдорж: - Тийм юм байхгүй. Тэгвэл наадахаа батлуулахаа боль л доо. Ер нь ийм хачин юм байж болохгүй шүү дээ, нэг шийдчихээд эргэж хургаад л. Эх үүсвэр нь тэртээ тэргүй Ерөнхийлөгчөөс орж ирэхдээ эх үүсвэрийг нь тооцоогүй орж ирсэн. Төсөв батлагддагаараа батлагдчихсан, хайрцаглачихсан байгаа. Тэрнээс илүү гарсан мөнгө улсад байхгүй. Хугацааны хувьд жаахан авч үзээд. Хоёр хувилбар байна. 9 оны 1 сарын 1-нээс, 8 оны хувь тооцож олгоно гэсэн нэг хувилбар байна. 9 оны 1 сарын 1-нээс цаашаа шууд олгоод явах нэг хувилбар байна. Энийгээ сонгоод шийдчих асуудал шүү дээ.

Ц.Сүхбаатар: - Энэ дээр эсэргүүцээд хэмжээг нь бууруулаад байгаадаа гол нь биш шүү дээ. Хэрвээ ингээд шийдье гэж байгаа бол энэ 100, 120 бий шүү дээ, хуучин. Энэ чинь ч гэсэн эх үүсвэргүй нь үнэн шүү дээ. Ц.Нямдорж даргын хэлж байгаа үнэн. 

Тэгэхээр энийг нь хугацааг нь хойшлуулж ерөөсөө болохгүй ээ. Баталдагаараа 7 сарын 1-н гэж батлаад. Тэгээд хэрвээ адилхан эх үүсвэргүй гээд 200, 100 мянгаар нэмснээр нь баталъя гэж байгаа бол энэ дээр бид татгалзаад байх юм алга. Санал хураалтаараа шийдье. Хэрвээ энэ нөхцөлд 7 сарын 1 гэдгээрээ байна.Тэгээд мөнгийг нь олгохдоо төсвийн тодотгол хийсний дараа шийдээд 7 сарын 1-нээсээ мөнгийг нь нөхөж олгоно ийм практик тэтгэвэр дээр байсан шүү дээ. 4 сард шийдчихээд мөнгийг нь өгөхдөө 1 сарын 1-нээс гээд шийдчихдэг. Энүүн шигээ л шийднэ шүү дээ. Ганцхан энэ оруулж ирсэн мөнгөний эх үүсвэр нь байхгүй. Дахиад нэмэхээр нь эх үүсвэр нь байхгүй учраас л бид Байнгын хороо бодит байдал дээр хандсан болохоос биш энэ цөөн хүмүүсээс мөнгө харамласан юм, татах гэсэн бодлого барьж орж ирээгүй ээ. Энийгээ тэгвэл дэмжиж батлаад сая миний хэлснээр шийдэж өгөөч гэж хүсэх байна.

Д.Лүндээжанцан: - За саналаа хураая. Асуулт дууссан. Асуулттай гишүүн 3 байсан юм. Сүүлдээ энэ ингээд. За Н.Батбаяр гишүүн асуултаа асууя.

Завсарлаж орж ирээд байгаад асуултаа асууя. Завсарлая.

Өглөөний нэгдсэн хуралдаан 13 цаг 05 минутад завсарлаж, үдээс хойшхи чуулганы нэгдсэн хуралдаан 15 цаг 30 минутаас үргэлжлэв.

Д.Лүндээжанцан: - Эцсийн найруулгууд байгаа.

Монгол Улсын Их Хурлын тогтоол байна. Сонгуулийн хорооны гишүүний ёс зүйн дүрэм батлах тухай эцсийн найруулга тарсан байгаа. Уг дүрэм дээр саналтай гишүүн байна уу? за эцсийн найруулгыг сонслоо.

Засгийн газраас санаачлан боловсруулж 2006 оны 6 сарын 27-ны өдөр УИХ-д өргөн мэдүүлсэн Зарим бараанд ноогдуулах экспортын гаалийн татварын хэмжээ тогтоох тухай хуульд өөрчлөлт оруулах тухай хуулийн төслийг эгүүлэн татах болсноо мэдэгдэж байгаа гээд, эртээд энийг мэдээлчихсэн юмаа.

Дараа нь Засгийн газраас санаачлан боловсруулж УИХ-д 2007 оны 1 сарын 24-ний өдөр өргөн мэдүүлсэн Үл хөдлөх эд хөрөнгө барьцаалах тухай хуулийн төслийг дахин боловсруулахаар эгүүлэн татаж байгаагаа үүгээр уламжилж байна. Засгийн газрын хуралдааны тэмдэглэлийг хавсаргав. Ерөнхий сайд С.Баяр гэсэн бичиг ирүүлснийг мэдэгдье.

Дараа нь Сонгуулийн хорооны гишүүний ёс зүйн дүрэм батлах тухай эцсийн найруулга сонссон. Одоо УИХ-ын гишүүний төсөвт зардлыг төлөвлөх, тооцох, зарцуулах, тайлагнах журам батлах, зарим зардлын хэмжээг шинэчлэн тогтоох тухай УИХ-ын тогтоолын эцсийн найруулга тарсан байгаа. Уг эцсийн найруулга дээр саналтай гишүүн байна уу? алга байна. Эцсийн найруулгыг сонслоо.

Төрийн албаны тухай хуульд нэмэлт, өөрчлөлт оруулах тухай хуулийн эцсийн найруулга тарсан. Эцсийн найруулгыг дахиж сайн харах уу? Идэвхтэн даргаа, Төрийн албаны тухай хуульд нэмэлт өөрчлөлт оруулах тухай хуулийн эцсийн найруулгыг танилцаж амжсан уу? Нийгмийн даатгалын тухай хуульд нэмэлт, өөрчлөлт оруулах тухай хуулийн эцсийн найруулга хоёр тарсан. 

Төрийн албаны тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу? алга байна.

Үүнтэй дагаж гарсан Дипломат албаны тухай хуульд өөрчлөлт оруулах тухай хуулийн эцсийн найруулга тарсан, саналтай гишүүн байна уу? алга байна.

Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуульд өөрчлөлт оруулах тухай хуулийн эцсийн найруулга тарсан, саналтай гишүүн байна уу? алга байна. Ерөнхийдөө найруулгын хувьд бас нэг тийм байгаа юмаа, хэл найруулгын талаас.

Монгол Улсын Ерөнхийлөгчийн Сонгуулийн тухай хуульд нэмэлт оруулах тухай хуулийн эцсийн найруулга тарсан, саналтай гишүүн байна уу? алга байна.

Орон нутгийн хурлын сонгуулийн тухай хуульд нэмэлт, өөрчлөлт оруулах тухай хуулийн эцсийн найруулга тарсан, саналтай гишүүн байна уу? алга байна.

Монгол Улсын яамны эрх зүйн байдлын тухай хуульд өөрчлөлт оруулах тухай хууль, энэ дээр саналтай гишүүн байна уу? алга байна.

Монгол Улсын Засгийн газрын тухай хуульд өөрчлөлт оруулах тухай хуулийн эцсийн найруулга тарсан байгаа. Саналтай гишүүн байна уу? алга байна.

Төсвийн байгууллагын удирдлага, санхүүжилтийн тухай хуульд нэмэлт, өөрчлөлт оруулах тухай хууль дээр саналтай гишүүн байна уу? алга байна.

Төрийн болон орон нутгийн өмчийн тухай хуулийн зарим хэсгийг хүчингүй болсонд тооцох тухай хууль дээр эцсийн найруулга тарсан байгаа. Саналтай гишүүн байна уу? алга байна.

Намын гишүүнээс түдгэлзвэл зохих албан тушаалын тухай хуулийн зарим заалтыг хүчингүй болсонд тооцох тухай эцсийн найруулга дээр саналтай гишүүн байна уу? алга байна.

Тогтоолын хавсралтад өөрчлөлт оруулах тухай тогтоолын төсөл тарсан байгаа, эцсийн найруулга дээр саналтай гишүүн байна уу? алга байна.

Хуулийн төсөл буцаах тухай тогтоолын төсөл тарсан, саналтай гишүүн байна уу?  алга байна. эцсийн найруулга сонслоо.

Нийгмийн даатгалын тухай хуульд нэмэлт, өөрчлөлт оруулах тухай хуулийн эцсийн найруулга тарсан. Саналтай гишүүн байна уу? алга байна.

Нийгмийн даатгалын сангаас олгох тэтгэвэр тэтгэмжийн тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу?

Нийгмийн даатгалын сангаас олгох үйлдвэрлэлийн осол, мэргэжлээс шалтгаалсан өвчний тэтгэвэр тэтгэмж, төлбөрийн тухай хуульд нэмэлт, өөрчлөлт оруулах тухай хуулийн эцсийн найруулга тарсан байгаа. Саналтай гишүүн байна уу? алга байна.

Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн эцсийн найруулга тарсан. Саналтай гишүүн байна уу? алга байна.

Нийгмийн даатгалын багц хуулийн эцсийн найруулгыг сонслоо.

Ерөнхийлөгчийн хоригийн тухай УИХ-ын тогтоол гарсан. Ерөнхийлөгчийн хоригийг хүлээж авсантай холбогдуулсан. 2 сарын 6-ны өдөр баталсан Татварын өршөөл үзүүлэх тухай хуулийн зарим зүйл хэсэгт Монгол Улсын Ерөнхийлөгчөөс тавьсан хоригийг хүлээн зөвшөөрсүгэй гээд. Энэ тогтоолыг батлагдсан өдрөөс эхэлж дагаж мөрдөнө гэсэн эцсийн найруулга тарсан байгаа. Найруулга дээр саналтай гишүүн байна уу? алга байна.

Стратегийн нөөцийн бараа материалын нэр төрөл батлах тухай УИХ-ын тогтоол байгаа. Эцсийн найруулга тарсан. Саналтай гишүүн байна уу? алга байна. Эцсийн найруулгыг сонслоо.

Гишүүд хуралдаандаа ирье. 42 гишүүн ирцэд орсон байгаа. Ц.Нямдорж дарга гишүүдээ хуралдаа оруулъя, өөрөө хуралдаа ирье. Л.Гансүх дарга гишүүдээ хуралдаа оруулъя. 

Ц.Баярсайхан: - Уг нь дэгээрээ 3-ны 2-оор орж ирсэн санал дээр шууд л санал хураах ёстой шүү дээ.

Д.Лүндээжанцан: - Үгүй ээ, танилцуулгаас асуух уу гэж, үг хэлэх гэж байгаа юм биш.

Ц.Баярсайхан: - Хоёрт, саяны тэр санал дээр Нийгмийн бодлогын байнгын хорооны бүх гишүүд санал нэгдээд нэгэнт мөнгөний асуудал яригдаж байгаа учраас Засгийн газрын саналыг авбал яасан юм бэ? За тэгвэл ер нь төсөл санаачлагчийн саналаар нь явуулъя гээд Ц.Сүхбаатар гишүүн бид хоёрын нэрийг бичсэн шүү дээ. Хэрвээ одоо энэ дээр санал хураахад хоёр гишүүний санал гаргаад байнгын хорооны дэмжсэн санал төвөг учруулаад байвал Ц.Сүхбаатар гишүүн бид хоёр саналаасаа татгалзаж байна. Тэрнийхээ дагуу эцсийн хуулиа батлах дээр санал хураасан дээр шүү дээ.

Т.Ганди: - Би олон юм ярихгүй. Хамгийн гол нь санал байнгын хороон дээр гарсан. Тийм учраас санал гаргасан гишүүд мөнгөн хэмжээсийнхээ тодорхой юуг эргээд татаад авчихъя гэх юм бол  татаад авчих бололцоотой байхгүй юу. Тэгээд л татаад авчих юм бол дараа нь Засгийн газар санал болгосноор тодорхой, үнийн өсөлт, илүү дутуу юмтайгаа нийцүүлсэн юугаа оруулж ирнэ, тэгээд Их Хурлаар тогтоолоо гаргуулна гээд ингээд явчихвал болно шүү дээ.

Д.Лүндээжанцан: - Үгүй ээ, энэ чинь бүр өөр юм яриад явчихлаа шүү дээ. За Ц.Сүхбаатар гишүүн.

Ц.Сүхбаатар: - Сая Ц.Баярсайхан гишүүн хэллээ л дээ, бид хоёр санал нэг байгаа юм. Яах вэ дээ мөнгөний эх үүсвэр талыг нь ч бодсон. Байнгын хороон дээр энэ хуулийг батлуулахын төлөө асуудлыг аль болох талаас нь ярилцсан л даа. Түрүүнд бас нэг уначихсан, дахиад орж ирсэн, тэгээд зарим мөнгөний хэмжээ бага, их гээд янз бүрийн юм ярьсан. Бид нар энэ дээр мөнгийг нь татаад хойш нь болгоод байгаа юм ерөөсөө байхгүй шүү дээ. Саяны чуулганы явцад Их Хурлын гишүүдээс гаргаж байгаа саналыг аваад үзэхээр зэрэг саяны зарчмын зөрүүтэй саналын томъёоллоор санал хураалгахын өмнө бас гишүүд санал онолоо хэлье гээд байгаа юм байна. Тийм учраас Ц.Баярсайхан гишүүн бид хоёр энэ саналаа татаж авлаа. Байнгын хорооны дарга ч гэсэн ийм санал хэллээ шүү дээ. Тэгэхээр энэ дээр татаж авлаа, тийм учраас саналаа түрүүнд хураачихсан. Одоо хуулиа батлах асуудал руу орно шүү дээ.

Д.Лүндээжанцан: - Мөнгөгүй батална гэж юу байх вэ, эхлээд хуулиа батална, дараа нь тогтоолоо батална шүү дээ, хоёр юм байгаа.Мөнгөгүй бишээ, хуучин байхгүй юу. Гишүүд хаа байна, Очирхүү гишүүн наашаа суу, Р.Буд гишүүн ороод ир, Ц.Нямдорж дарга ирмээр байна. Одоо татаж авсан учраас хуулиа батлах уу, үгүй юу гэж санал хураагдах гээд байна. Дараа нь тогтоолоо батална. 

Танилцуулгатай холбогдуулж асуух асуулт дууссан, одоогийн дэгийн хуулийн дагуу санал хураалгахаар Байнгын хорооноос саналын томъёолол орж ирсэн. Түрүүнд, тэрнийг хураалгачихсан. Одоо Монгол Улсын баатар, хөдөлмөрийн баатар, ардын болон гавьяат цолтон ахмад настанд төрөөс олгох нэмэгдлийн тухай хуулийг баталъя гэсэн санал хураалт явуулъя.

Санал хураалтад 42 гишүүн оролцож, зөвшөөрсөн 38, татгалзсан 4, 90.5 хувиар хууль батлагдлаа. 

Одоо Ахмад настны нийгмийн хамгааллын тухай хуульд өөрчлөлт оруулах тухай хуулийг баталъя гэсэн санал хураалт явуулъя.

Санал хураалтад 43 гишүүн оролцож, зөвшөөрсөн 37, татгалзсан 6, 86.0 хувиар хууль батлагдлаа.

Төрөөс олгох нэмэгдлийн хэмжээг тогтоох тухай УИХ-ын тогтоолыг баталъя гэсэн санал хураалт явуулъя.

Хэмжээ нь эртээдийн анхдугаар хэлэлцүүлгээр санал хурааснаараа гээд түрүүнд орж ирснийгээ Ц.Баярсайхан, Ц.Сүхбаатар гишүүн хоёр татсан байхгүй юу.

Санал хураалтад 43 гишүүн оролцож, зөвшөөрсөн 34, татгалзсан 9, 79.1 хувиар тогтоол батлагдлаа.

Ингээд энэ урт настай хуулийг дуусгая. 

Уг асуудлыг 15 цаг 40 минутад хэлэлцэж дуусав. 

Дөрөв. Монгол Улсын иргэнд газар өмчлүүлэх тухай хуульд 

өөрчлөлт оруулах тухай, Монгол Улсын иргэнд газар өмчлүүлэх 

тухай хуулийг дагаж мөрдөх журмын тухай хуульд өөрчлөлт 

оруулах тухай хуулийн төсөл (анхны хэлэлцүүлэг)

Д.Лүндээжанцан: - Одоо Монгол Улсын иргэнд газар өмчлүүлэх тухай хуульд өөрчлөлт оруулах тухай, Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулах тухай хуулийн төслийн анхны хэлэлцүүлгийг эхэлье. 

Уг хуулийн төслийн талаар Эдийн засгийн байнгын хорооны санал, дүгнэлтийг сонсъё. Санал, дүгнэлтийг УИХ-ын гишүүн Ц.Баярсайхан танилцуулна. Ц.Баярсайхан гишүүнийг индэрт урьж байна.

Ц.Баярсайхан: - УИХ-ын дарга, эрхэм гишүүд ээ,

УИХ-ын гишүүдээс болон Засгийн газраас өргөн мэдүүлсэн Монгол Улсын иргэнд газар өмчлүүлэх тухай хуульд өөрчлөлт оруулах тухай, Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулах тухай хуулийн төслүүдийн хэлэлцэх эсэх асуудлыг УИХ-ын нэгдсэн хуралдаанаар 2008 оны 5 дугаар сарын 8-ны өдөр хэлэлцээд анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлснийг тус Байнгын хороо энэ оны 5 дугаар сарын 14-ний өдрийн хуралдаанаараа хэлэлцээд дараах санал, дүгнэлтийг гаргалаа.

Монгол Улсын иргэнд газар өмчлүүлэх тухай одоогийн мөрдөж байгаа хуулийн дагуу гэр бүлийн хэрэгцээнд олгож байгаа газрын зориулалт, хэмжээг өөрчлөхгүйгээр гэр бүлийн гишүүн буюу иргэн бүрт газрыг нэг удаа үнэгүй өмчлөх эрх зүйн боломжийг бүрдүүлэх, нийслэлийг аймаг, хотуудын төвтэй холбосон зам дагуух газраас хуулийн хүрээнд иргэнд олгох газрын хэмжээг нийслэлийнхтэй адил 0.07 га-гаас илүүгүй байхаар төсөлд тусгах, УИХ-ын гишүүд болон Засгийн газраас өргөн мэдүүлсэн төслийн хугацаа сунгах саналууд ойролцоо байгаа тул Засгийн газрын саналыг үндэслэн иргэнд газар өмчлүүлэх хугацааг 5 жилээр сунгах нь зүйтэй гэж Байнгын хорооны гишүүд үзлээ. Тухайлбал, УИХ-ын гишүүдийн өргөн мэдүүлсэн төслөөс гэр бүлийн хэрэгцээний гэсэнтэй холбогдсон заалтуудыг хасах, 7.1-ийн гэр бүлийн хэрэгцээнд өмчлүүлэх газрын байршил, хэмжээ гэснийг Иргэнд өмчлүүлэх газрын байршил, хэмжээ гэж, төслийн 3 дугаар зүйлийн 2012 гэснийг 2013 гэж тус тус өөрчлөх талаар УИХ-ын гишүүн Ч.Авдай, Д.Ганхуяг, Ц.Жаргал, Т.Очирхүү нараас гаргасан саналууд, УИХ-ын гишүүн Ч.Авдай, Р.Буд, Д.Ганхуяг, Ц.Жаргал, Д. Тэрбишдагва нарын нийслэлийг Дархан, Эрдэнэт болон аймаг, хотуудын төвтэй холбосон улсын чанартай авто замын дагуу 0.07 га газрыг иргэнд өмчлүүлэх заалтыг төсөлд нэмж тусгах саналууд, мөн эдгээр зарчмын зөрүүтэй саналуудтай уялдуулан Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуулийн төсөлд холбогдох өөрчлөлтүүд оруулах тухай саналуудыг Байнгын хорооны гишүүд санал нэгтэй дэмжлээ. 

Өмнө нь гэр бүлийн хэрэгцээнд өмчлүүлсэн газар нь тухайн гэр бүлийн аль нэг гишүүний өмчлөлд үлдэх, гэр бүлийн бусад гишүүн хуульд заасан журмаар газрыг шинээр өмчилж авахтай холбогдсон зохицуулалтыг хуулийг дагаж мөрдөх журмын тухай хуулиар зохицуулах боломжтой гэж үзэж байна. 
Харин Монгол Улсын иргэнд газар өмчлүүлэх асуудлыг хугацаагүй байх нь зүйтэй гэж үзэж УИХ-ын гишүүн Н.Батбаяр, Д.Одхүү нар цөөнх болсон болно. 
Улсын Их Хурлын эрхэм гишүүд ээ,
Байнгын хорооны зарчмын зөрүүтэй саналын томъёолол болон УИХ-ын гишүүдээс болон Засгийн газраас өргөн мэдүүлсэн хоёр төслийг нэгтгэсэн төслийг Та бүхэнд тараасан тул уг хуулийн төслүүдийн талаар Байнгын хорооноос гаргасан санал, дүгнэлтийг хэлэлцэн шийдвэрлэж өгөхийг хүсье. 
Анхаарал тавьсанд баярлалаа.
Д.Лүндээжанцан: - Ц.Баярсайхан гишүүнд баярлалаа. Байнгын хорооны дүгнэлттэй холбогдуулж асуух гишүүд асуултаа асууя. 

Ц.Сүхбаатар: - Хэлэлцүүлгийн хэлэлцэх эсэхийг шийдэж байх явцад бид ингэж ойлгосон шүү дээ. Газрыг өрхөд өмчлүүлэхээр одоо үйлчилж байгаа энэ хуулийнхаа хугацааг сунгачихъя. Яг иргэнд өмчлүүлэх асуудлыг шийдэхэд цаг хугацаа, бэлтгэл, олон талын асуудал байна гэж ингэж ярьсан. Энийг байнгын хороон дээр ямар байдлаар авч үзэв? Одоо энэ чинь өрхөд гэдгээ яах вэ? өрхийн доторх иргэд рүүгээ шилжүүлээд ингээд үг үсгийн юмаар хувийн хэрэгцээний газар гэж ойлгоод ингээд хувьчилж байгаа юм шиг байгаа юм. Энэ чинь ийм ийм бэрхшээлүүд гарна шүү дээ. Иргэн бүрт гэр бүлээр нь хувьчилчихсан байгаа юм чинь гэр бүл болгонд иргэнд мөртлөө тэгээд иргэнийхээ тоогоор газар өгнө. Тэгэхдээ иргэн өрхөөр өмчлүүлэх хэлбэр нь хэвээрээ байна гээд ямар ч хэрэгжих бололцоогүй нэг асуудал байна.

Энэ чинь газрын хэмжээ байршлыг шинэчлэн тогтоох асуудал байдаг. Тэгээд дэд бүтэц байхгүй газруудад иргэн газар эзэмшинэ гэвэл яах вэ? Бүх дүүрэг ч байдаг юмуу, аймаг, сумдын хилийн, өөрөөр хэлбэл бэлчээрийн газраа яах вэ гэдгээ шийдээд хилийн цэсийг нь газар хувьд эзэмшүүлэх хилийн цэсийг шинэчлэн тогтооно шүү дээ. Энэ бүгдийг яаж зохицуулахаар энд ороод ирэв. Ганцхан нэг эмзэглээд байгаа юм бол иргэнд газар өмчлүүлэх асуудлыг шийдчихлээ гэдэг дээр бүх хүн дэмжиж байгаа, би хүртэл энийг дэмжиж байгаа. Цаана нь хүлээлт юу байна вэ гэхээр зэрэг иргэд яг одоо ингээд энэ хууль батлагдсан өдрөөс эхлээд хувийнхаа эзэмшилд газар авна гэдэг асуудал, өргөдөл чирэгдэл болох нь. Юуны түрүүнд тэр өрхөд 4, 5 өрх өмчлөөд авчихсан байвал ямар ч байсан өөр өөрсөд дээрээ газраа хуваагаад 0.35 га ч гэдэг юмуу ийм болгоод баахан гэрчилгээ шинээр авах нь. Эсвэл баахан хоосон гэрчилгээ өгөх юмуу. 

Улаанбаатарт гэхэд л жишээлбэл, энэ үерийн далан дээр, оршуулгын газар, энд тэндгүй буучихсан айл чинь хаана газар авна гэх юм бэ? энэ хүмүүс чинь газар авна гэж хүсэж байгаа болохоос биш, хэрэг дээрээ нийт газар нутгийн 0.1 хувийг иргэнд өмчлүүлнэ гээд шийдэж байгааг чинь хүмүүс нэг их ойлгохгүй байгаа шүү дээ. Тэгээд одоо жишээлбэл, Баянзүрх дүүрэг байна, хойд уулын амаар тарчихсан тэр олон айлууд хаашаа авах юм, энэ зуслангийн газруудаа хэзээ яаж цэгцлэх юм, том том хашаа бариад тойруулчихсан. Энэ бүх асуудлыг шийдээгүй, бэлтгэлгүй байж байж ингээд иргэнд газар өмчлүүлнэ гэж шийдэж байгаа нь, зөвхөн иргэнд газар өмчлүүлэх асуудлыг шийднэ гэсэн ойлголт сонгуулийн өмнө хүмүүст сэтгэгдэл төрүүлж аятайхан юм сонсогдохоос биш, яг 7 сар, 8, сар бараг энэ ондоо энэ асуудал шийдэгдэж, хүний гар дээр газар очихгүй шүү дээ, гэрчилгээ ч очихгүй. Бодит үнэн ийм байгаа шүү дээ.

470 мянган га Улаанбаатар хотод суурьшсан, өөрөөр хэлбэл, шаардлагатай ийм суурьшсан газар байгаа юм. Энэ хүмүүс. Тэгтэл энэ 35 мянган га газрыг шинээр гаргаж байж энэ иргэдэд газар өмчлөх асуудлыг шийдэх ёстой шүү дээ. Тэгэхэд өнөөдөр 1 сая хүн хотод байна. Зөвхөн 73 мянган иргэн л бүртгэл авсан байна шүү дээ. Ийм мэтийн шийдэгдэж чадаагүй асуудлууд маш олноор байна. Энийг яах вэ?

173.7 мянган өрх газраа өрхөөрөө өмчлөөд авчихсан байгаа юм. Тэгэхээр газар эзэмшлийн газар авна гэхээр 19.7 мянган га газар өмчилж авсан байгаа байхгүй юу. Тэгэхээр тэр чинь бусад газар өмчилж авъя гэхээр газар нь хаана байгаа юм бэ? тэгээд 5 ам бүлтэй айлд 0.34, 10 ам бүлтэй айлд 0.7 га газар оногдохоор байгаа байхгүй юу. Бараг 1 га газар. 

Д.Лүндээжанцан: - Байнгын хороо хариулъя. 

Д.Ганхуяг: - Энэ дээр УИХ-д суудалтай намууд, гүйцэтгэх засаглалын холбогдох байгууллагууд нэгдсэн саналд хүрч чадсан нь их бахархууштай юм байгаа юм. Саяны ярьсан бүх асуудлууд уг нь өнөөгийн монгол улсын иргэнд газар өмчлүүлэх тухай хуулийг нэг бүрчлэн уншаад үзэх юм бол бүх юмыг заачихсан байгаа л даа. Нэгдүгээрт, хот төлөвлөлт, тосгон төлөвлөлт, нийслэл төлөвлөлт, энэ дээр суурилаад хувьчилж, иргэнд өмчлүүлж болохгүй газрыг бас тогтоогоод энэ хүрээндээ явагдах ёстой гэсэн ийм заалтад хамрагдаж байгаа юм. 

Цаг хугацааны асуудал, би нэг зүйлийг л хэлж байгаа, газрын хэмжээ бол ойлгомжтой байгаа, монгол улсын иргэдийн хүн амын тоо ойлгомжтой байгаа. Ийм л асуудлууд байгаа. Нийт газар нутгийн 0.1 хувь гэдэг бол зөвхөн нийслэлд хувьчлах 0.7 га-г 2.6 сая хүнээрээ үржүүлэхээр тийм хэмжээ гараад байгаа юм. Өөрөөр хэлбэл, яг хууль хэрэгждэг, хэрэгжүүлж чаддаг бол энэ дээр санаа зовоод байх юм байхгүй юмаа гэж.

Нөгөө талаас газрын хэмжээг заахдаа суманд, аймагт, хотод гээд дандаа хүртэл гээд заасан байгаа. Тийм учраас тухайн иргэдийн төлөөлөгчдийн хурал, бүх боломжтой газруудаа хүртэл гэж хэмжээнд нь төлөвлөөд хэрэгжүүлэх ийм боломжтой юм. Бидний хувьд, жишээлбэл, өнөөдөр тэртээ тэргүй иргэд ашиглах боломжтой, иргэд л ашигладаг энэ газрыг өнөөдөр л нэгэнт бүх юм улсын өмч болж явж ирсэн болохоор л ингэж яриад байгаа болохоос биш хөгжилтэй гэж байгаа бүх орнуудад алга дарам газар хүртэл ашиглагдаж байгаа. Өнөөдөр ажлын байр, орлоготой болъё, жижиг дунд үйлдвэр эрхэлье гээд энэ бүх юм чинь өнөөдөр газартайгаа холбоотой. Сүхбаатар гишүүний хэлж байгаа тэр зүйл дээр нэг зүйлийг хэлэхэд иргэд газраа өмчилж чадахгүй байгаа нь газар нь дэд бүтэцгүй байгаатай холбоотой асуудал. Өнөөдрийн энэ бол зөвхөн өрхийн зориулалтаар нь иргэн бүрт өрхийнх нь гишүүд бүрт хувьчилъя гэж. Тэгэхдээ өмнөх хувьчилж газрыг бол дараагийн гишүүн нь, тухайн өрхийн гишүүн газраа авахдаа гэр бүлийнхээ аль нэгэн гишүүн дээр шилжүүлэх ийм зохицуулалтаар явах боломжтой гэж мэргэжлийн улсууд ч үзсэн, бид ийм саналд хүрсэн.

Хилийн цэсийн асуудал, улсын газар зохион байгуулалтын асуудал дахиад аймаг, хот гэдэг юмуу энэ бүх асуудлуудыг бол өнөөдрийн энэ жижигхэн хуулийн өөрчлөлтөөр биш, газрын тухай хууль, Монгол улсын иргэнд газар өмчлүүлэх тухай хуульд хангалттай заалтууд байгаа юм. Тийм учраас энэ хүрээндээ хэрэгжүүлэх бүрэн боломжтой. 

Байнгын ороон дээр хэлэлцүүлгийн явцад Сүхбаатар гишүүн сая хэлж байсан. Энэ алтан гурвалжин гэдэг Улаанбаатар, Дархан, Эрдэнэт. Энэ дэд бүтэцтэй газарт иргэнд газрыг өмчлүүлэх энэ асуудлыг шийдэж болох юм. Нөгөө талаас улсын чанартай аймгуудыг холбосон замын дагуу, тэгэхдээ замд ойрхон гээд бусад салбар хуулиараа зохицуулагдах ийм боломжтой юм гэдэг байдлаар энийг оруулсан. Өнөөдөр иргэдийнхээ амьжиргааг дэмжье гэх юм бол үйлдвэрлэл явуулж чадахгүй байна, түхий эдээ тэр чигээр нь гаргаад явуулчихаж байна. Энэ газрыг ашиглуулах энэ нөхцөлийг бүрдүүлэх дээр л бидний гол бодлого байх ёстой гэж ингэж ойлгож байгаа. 

Орон сууц төслийг хэрэгжүүлсэн ч, үйлдвэрлэлийг дэмжсэн ч энэ бүхэн энэнтэйгээ холбоотой. Энэ хуулиа уншаад үзэх юм бол бид нарын өнөөдрийн яриад санаа зовоод байгаа, энд тэндгүй газар авах гээд, бүх юм чинь энд байж байгаа. Жил болгон тухайн сумдаасаа эхлээд аймаг, дүүрэг, бүгд Засгийн газар дээр иргэдэд өмчлүүлж болох газрын асуудлыг төлөвлөөд хэлэлцүүлээд ингээд явах ийм хуультай юм байна лээ шүү дээ.

Ц.Сүхбаатар: - Ингээд ерөнхий юм яриад яг тэгнэ ингэнэ гээд байвал энэ чинь хэнд ч ойлгогдоно шүү дээ. Би яг энэ хууль батлагдсаны дараа, энэ чинь батлагдсан өдрөөсөө эхлээд хүчинтэй болох нь байна шүү дээ. Тэгээд газар авъя гэхээр хаана, хэнд яаж өгөх юм бэ, тэр зохицуулалт нь алга байна шүү дээ.

Д.Ганхуяг: - Би хуулиа унш гэж хэлээд байна шүү дээ.

Ц.Сүхбаатар: - Иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулах тухай гэж байна. Энэ дээр зөвхөн 5 гэснийг 10 болго гэсэн байна шүү дээ. Тэр өөрийн чинь хэлээд байгаа газрыг нь яаж зохицуулах юм, хилийн цэсийг нь яаж тогтоох юм, хаана очоод өргөдөл өгөх юм, гэр бүлийн гишүүд нь авчихсан байвал яаж салгах юм. Тэр яриад байсан үнэт цаас, янз бүрийн өнгөтэй цаас чинь гарах юмуу, яах юм, энэ бүх асуудлыг чинь дагаж мөрдөх журмын хуулиар хэрэгжүүлнэ гээд энэ нь байхгүй. Зөвхөн өрхөд өмчлүүлж байсныг иргэнд гэсэн юм хийгээд энд нэмэлт, өөрчлөлтөөр Дархан, Эрдэнэтийг оруулаад л энэ аймгийн төвтэй холбосон улсын чанартай замын хажууд байвал 0.7 гэсэн нэмэлт оруулаад ингээд баталлаа шүү дээ. Иргэд энийг чинь хэрэгжихгүй хүлээгээд бөөн бухимдал болно шүү дээ. Шууд хэрэгжихээр юм бол хамаа алга.

Тэгээд 2-3 хот руу, Улаанбаатар луу, гурвалжин руу хамаг хүн нүүх юмуу? тэгээд тэр Хүйсийн говь, Шаргын говь чинь тэр чигээрээ цөл. Урдаасаа нүүгээд энд багтахгүй байгаа газар чинь хаана газар авах юм бэ? энэ бүгдийг нь зохицуулж өгөөгүй байж, шал хий дэмий юм хийж, ард иргэдийг бужигнуулж байна шүү дээ. Энэ чинь мэдээлэлгүй улсууд бол газар өгөх гэж байна гэж өргөдөл аваад баахан дүүргээр, газрын албаар пижигнэдэг, нэг ч хүнд газар олгох асуудал шийдэгдэхгүй, харин тэр маягт бүртгэлийг шинэчилж баахан мөнгө ийш тийш нь үрэх байх л гэж бодож байна. Энд ерөөсөө юм харагдахгүй байгаа шүү. Яг үнэн юм бол энэ. Үнэнийг нь хэлээд өг. Сүхбаатар дүүргийн эцсийн буудалд байгаа тэр хүн хэзээ очиж газар авах юм, яаж авах юм бэ?

Д.Ганхуяг: - Өнөөдрийн Монгол Улсын иргэнд өмчлүүлэх тухай хуулийг уншаад өгье. Энэ хууль хэрэгжихгүй байгаа болохоос биш үүнтэй холбоотой асуудал байхгүй. 

Ц.Сүхбаатар: - Тэр чинь өрхөөрөө хувьчилна гээд өнөөдөр болохгүй байгаа чинь ерөөсөө болохгүй байна гэсэн үг шүү дээ.

Д.Лүндээжанцан: - Нэмэлт 1 минут өгсөн шүү дээ, 2, 3 минутаар явах юм.

Д.Ганхуяг: - Өнөөдрийн энэ хуулиар, өөрөөр хэлбэл газар төлөвлөлтийн асуудал, зохион байгуулалтын асуудал тэрнийг шийдэх нь аль хэдийнэ хуульд суулгаад өгчихсөн юм байна лээ. Би уншаад өгье. Өнөөдөр хууль хэрэгжихгүйдээ байгаа юм. Тэгээд хууль хэрэгжихгүй болохоор хойшоогоо ухаръя гэж ийм шийдвэр гаргаж болохгүй шүү дээ.

5.1.2. Иргэнд газар тариалангийнхаас бусад зориулалтаар газар өмчлөх эрхтэй, аймаг, нийслэлийн газар зохион байгуулалтын ерөнхий төлөвлөгөө, аймгийн төвийн болон хотын хөгжлийн ерөнхий хэсэгчилсэн төлөвлөгөө, сум, дүүргийн тухайн жилийн газар зохион байгуулалтын төлөвлөгөөнд тусгагдсан сумын төв, тухайн шатны Иргэдийн төлөөлөгчдийн хурлын шийдвэрт заасан иргэдэд өмчлүүлэх газрын нийт хэмжээ, байршил, газар өмчилж авах хүссэн иргэдийн тоог иш үндэс болгоно гээд энэнийхээ дагуу л явна шүү дээ. Энэ харьцааг чинь аль хэдийнэ хуулиар тавиад өгчихсөн юм байна лээ шүү дээ.

Дараа нь Иргэнд өмчлүүлэх газар. Газар тариалангийнхаас бусад зориулалтаар дараахь газрыг өмчлүүлнэ. Юундаа харамлаад байгаа юм. Та бол зүгээр л гарын үсгээр л авчихна шүү дээ.

6.1.1. Хот, тосгон бусад суурин газар, дэвсгэр дэх нийтийн эдэлбэрийн газар, гудамж, талбай, зам, амралт, зугаалга, биеийн тамирын зориулалттай газар, цэцэрлэг, оршуулгын газар, хог хаягдлын цэг, цэвэршүүлэх талбай, бэлчээр ойн болон усны сан бүхий газар, тусгай хэрэгцээний газар, зам, шугам сүлжээний газраас бусад газарт өмчлүүлж болно гэж байгаа юм. Замаас нь 100 метрийн зайтай, өдөр хүчдэлийн шугам сүлжээнээс 2 метрийн зайтай. Ийм байж байгаа шүү дээ. Энэ хуульд ингээд хангалттай байгаа юм байна лээ шүү дээ.

Д.Лүндээжанцан: - Т.Очирхүү гишүүн нэмж хариулъя

Т.Очирхүү: - Нэмэлт, өөрчлөлтийн асуудал ярьж байгаа болохоор хуульдаа байгаа 2003 оноос хойш хэрэгжиж байгаа механизмууд нь хэвээрээ байх юм. Тийм учраас 2003 оны хууль дээрх механизм, 5 жил үйлчилсэн. Газрынх нь хэмжээ, гэр бүлийн зориулалттай, тэгээд доторх өрх гэр бүлийн гишүүд нь харин нэлээн чөлөөт сонголттой байхаар, тухайн өрхдөө авчихаж болно, гараад гэр бүл, өрх байгуулаад Монгол улсын гэр бүл гэсэн бүртгэлд ороод ирэхээрээ авах ч ийм эрх нь нээлттэй болж байгаа юм. Хуучин бол өрхөд гээд тэндээ авчихна, аав, ээж хоёртойгоо байж байхдаа авчихаад ийм л байсан. Тэгэхээр ийм л нэмэгдэж орж өгч байгаа юм. Механизм бол ерөөсөө л хуучнаараа л байгаа. Тогтолцоо нь ч хуучнаараа, хэмжээ нь бол бас хэвээрээ байгаа, ганцхан өрхийн гишүүн болгонд гэж байгаа. Тэгэхээр их том газарт байгаа л даа, харин газрын асуудал байх юм байна лээ. Тэгэхээр том газрын асуудал дээр бол суман дээр 0.5, аймгийн төв дээр 0.35, аймгийн төв, төв суурин газруудад болбол газрын асуудлыг нь дэд бүтцийг нь дагуулаад шийдээд өгч болмоор байгаа юм. Хүртэл гэж байгаа. Дандаа хүртэл гэж байгаа.

Харин суман дээр бол нэлээн том хэмжээний газар өгөөд байгаа шүү дээ. Тэгээд тэр том хэмжээний газрыг хүртэл гэдгээр нь зохицуулалтаа хийгээд иргэд нь аваад явж болно. Тэгээд суман дээр чинь амьжиргааны зориулалтаар авч байгаа газар дээрээ газар тариалан эрхлэх ч юмуу, жижиг ТҮЦ хийх, аж ахуйн эрхлэх тийм санаачлагууд байгаа нөхцөлд өнөөдрийн энэ ярьж байгаа концепци бол бас иргэдэд тус болно гэж ингэж бодож байгаа юм.

Д.Лүндээжанцан: - Ч.Раднаа гишүүн асуултаа асууя.

Ч.Раднаа: - Нэг асуулт байна. Дархан, Эрдэнэт хот, аймгийн төвүүд гэж байгаа, тэгэхээр Дархан, Эрдэнэт гэж онцолдогийн учир нь юу юм бол, аймгийн төв дотроо багтаад явбал юу нь болохгүй байгаа юм бол. Тэртээ тэргүй аймгийн төв шүү дээ, Дархан, Эрдэнэт шүү дээ. Болохгүй байгаагийн учир нь юу юм бол?

Хоёрдугаарт, улсын чанартай авто зам гэдгийн 7.4 гэдэг чинь 7.2 байж болоогүй юмуу, эхлээд үнэгүй өмчлүүлж өгөх газраа нэг дуусгачихаад, тэгээд дараа нь үнэ төлбөртэй олгодог юм руугаа орохгүй. Эхлээд үнэгүй олгож байснаа, нэг үнэтэй олгоод дахиад үнэгүй олгоод явчихлаа наадах чинь. Тэгэхээр 7.4 биш, 7.2 луу энэ зам дагуух 007 үнэгүй олгохыгоо 7.1-ийн дараа аваачиж оруулбал яасан юм бэ? эхлээд үнэгүй олгох нь бүгдээрээ байж байг, тэгээд дараа нь үнэтэй олгох нь яваг л дээ, ингээд салаавчлагдахгүй байвал яасан юм бол?

Дараа нь улсын чанартай авто замын дагуу 007-г олгоно гэхэд ой байвал яахав? Улсын чанартай авто зам чинь ой дундуур явж байгаа. Бэлчээр байж байна, мэдээж. Бэлчээр болоод явчихаар  бэлчээрээс олгохын тулд ангилал өөрчлөхийн тулд заавал дээд газрын шийд гаргуулна, тэгээд бүгд л жил бүхэн, бараг л өдөр бүхэн сум бүхэн бэлчээр өөрчлүүлэх юм л  гаргах нь байна шүү дээ, ангилал өөрчлүүлэх нь. Мэдээж бэлчээрт олгож л таараа шүү дээ, 007 авто замын дагуухыг чинь. Эсвэл ой, эсвэл бэлчээр. Тэгээд явчихад Баянчандмань гэдэг юмуу Баруунхараа, Бургалтай ч гэдэг юмуу ийм сумын төв чинь бэлчээр хоёр нь 007, 05 хоёроо яаж ялгах юм бэ? Бургалтай дээр, Баянчандмань дээр авах гэж байгаа хүн сумын төв гэж 05-аар авах гээд байдаг, үгүй  ээ чи 07-гоор ав, наадах чинь 05-д хамрагдахгүй гээд ингээд адилхан замын дагуу байгаад байдаг, хоёулаа. Энийг яаж зохицуулах бол?

Д.Ганхуяг: - Ч.Раднаа гишүүнээс нэлээн зөв зүйтэй саналууд гарч байна л даа, бид энийг бас сайн ярилцсан юм. Өнөөдөр бид зах зээлийн эдийн засгийн нийгэмд амьдарч байгаа. Тийм учраас хүн аливаа бүтээгдэхүүн, аливаа бараа материал үйлдвэрлэхээрээ зах зээл рүү нийлүүлж, өөрөөр хэлбэл хүн олонтой газар нийлүүлж байгаа. Жишээлбэл, хаа байсан баруун хязгаараас Баян-Өлгийгээс Улаанбаатар луу мах ирэх жишээтэй, Говь-Алтайгаас ч ирэх жишээтэй ийм байдалтай байгаа.

Тийм учраас Дархан, Эрдэнэт Улаанбаатар гэдэг нь зах зээлд их ойрхон гэдэг утгаараа эхлээд оруулсан юм. Тэгээд дараа нь гишүүдээс аймгийн төвүүдээ улсын чанартай замаар холбогдсон газруудаа оруулъя гэсэн санал гараад ийм байдлаар орсон. Таны ойг яах вэ гэдэг дээр Монгол улсын иргэнд газар өмчлүүлэх тухай хуулин дээр заачихсан байгаа. Иргэнд өмчлүүлж болохгүй газар дээр. Энэ дотор бол хот тосгон, бусад суурин нутаг дэвсгэр дэх нийтийн эдэлбэр гээд газар, гудамж, талбай, зам, амралт, зугаалга, биеийн тамирын зориулалттай газар, цэцэрлэг, оршуулгын хог хаягдлыг цэвэршүүлэх, талбай зэрэг гэж хаалтанд хаачихаад бэлчээр, ойн болон усны сан бүхий газар, тусгай хэрэгцээний газар, зам шугам сүлжээний газар гээд байж байгаа, энэ ерөнхий заалтаа баримтлаад явагдах юмаа гэж.

Дараа нь сумын өөрөөр хэлбэл дэд бүтэцтэй газар, сумын төв, улсын чанартай замын дагуу сумын төв давхцаж байна гэдэг асуудал нь нэг нь Монгол улсын иргэнд газар өмчлүүлэх тухай суурь хууль, нөгөөдөх нь дагаж мөрдөх арга хэмжээний тухай хууль. Тийм учраас энэ хуулийн ерөнхий иргэнд өмчлүүлэх тухай суурь хуулиа мөрдөөд шийдэх байхаа, энэ хоёр зөрчилдөөд байгаа зүйл байхгүй. Тухайн орон нутгийн иргэдийн төлөөлөгчдийн хурал, гүйцэтгэх засаглалтайгаа хамтраад шийдэх бүрэн боломжтой гэж ингэж үзэж байгаа юм.

Бид уг нь таны үнэтэй үнэгүй газар дээр ярьж үзлээ. Тэгсэн чинь эхлээд яахав иргэн бүрт гээд ерөөсөө өрхөөр дамжуулалгүйгээр гээд ингээд яриад үзсэн чинь нөгөө газрын тухай хуульд Монгол Улсын иргэнд нэг л удаа газрыг үнэгүй өмчилнө гээд суурь хуульдаа заачихсан юм байна. Тийм учраас өрхөөр нь дамжуулсан тохиолдолд давхардахгүй болж байгаа юм. Өнөөгийн хувьчилсан газрыг нь нэг өрхийнх нь хүнд шилжүүлэг хийгээд өөрсдөө шийдэж ирнэ, тэгэнгүүт нь дараагийнхад нь шилжүүлээд явах ийм боломжтой болж байгаа юм.

Бас нэг асуудал, үнийн асуудал яригдаж байна. Өнөөдөр бол иргэд маань газрыг үнээр дуудаад авах боломжгүй, үнэхээр орлого багатай ийм байдалтай байгаа. Тийм учраас энэ удаагийн өөрчлөлт бол монгол улсын иргэнд нэг удаа газрыг үнэгүй хувьчлах энэ үйл ажиллагаа давхардахгүйгээр үргэлжлэх юм. Дараагийн удаад бол үнэтэй болж таараа байхаа. Тэр цаг хугацааны хувьд бол эхлээд ямар ч байсан энэ газар дээрээ түшиглээд иргэд маань амьжиргаагаа дээшлүүлэх гэсэн ийм байр сууринаас хандсан гэж ингэж хэлэх байна.

Ч.Раднаа: - Дархан, Эрдэнэт бол илүү юм байна, хасагдах юм байна гэж ойлголоо. Бэлчээр, ой газар бол өгөхгүй юм байна гэж ойлголоо. Тэгэхээр чинь авто замын чинь дагуу бэлчээр байгаад байгаа байхгүй юу. Тэгэхээр нөгөөдөх чинь 007 чинь худлаа болчих гээд байна шүү дээ.

Д.Ганхуяг: - Үгүй ээ, тэрнийг чинь ингээд байна шүү дээ. Үндсэн хууль, Монгол Улсын иргэнд газар өмчлүүлэх тухай хуульд заасан тэр заалт нь эхлээд…

Ч.Раднаа: - Замын чинь дагуу бэлчээр байгаа байхгүй юу.

Д.Ганхуяг: - Харин тэгээд тэрнийг чинь хэлээд байна шүү дээ. 

Ч.Раднаа: - Тэгэхээр 007 чинь бүтэхгүй болчих гээд байна шүү дээ. 

Д.Ганхуяг: - Төлөвлөлтийн дагуу явагдана шүү дээ. Өөрөөр хэлбэл, Монгол Улсын иргэнд өмчлөх газрыг тэр чигээр нь зам гээд, замын дагуу гээд.

Ч.Раднаа: - Би наадахыг чинь эсэргүүцээгүй байна. Харин бэлчээр дээр оногдчихоод байна шүү дээ, эзгүй хээрээр явж байгаа хар замыг чинь.

Д.Ганхуяг: - Тэрнийг чинь энэ хуулийнхаа хүрээнд гүйцэтгэх засаглалын тухайн шатны иргэдийн төлөөлөгчдийн хурал, Засаг дарга бүрэн зохицуулах эрх мэдэл байгаа юм.

Ч.Раднаа: - Бэлчээрийг тэд нар ангилалаас нь гаргахаас өөр зохицуулах эрх байхгүй шүү дээ. Яаж байхав дээ. Үндсэн хуулиар хорьчихсон юмыг тэд нар яаж зохицуулах вэ?

Хоёрдугаарт, тэр үнээр хувьчлах тухайд…

Д.Ганхуяг: - Болохгүй юм байхгүй. Хуулийн дагуу явахад бэлчээр заавал хувьчлах шаардлагагүй. Угаасаа тэрүүгээрээ л явна. 

Д.Лүндээжанцан: - Гишүүд орж ир. Гадаа үүдэнд байгаад байнаа гишүүд. Байнгын хорооны санал дүгнэлттэй холбогдуулан асуулт асуух гишүүд асуулт асууж дууссан. Одоо байнгын хорооноос гаргасан зарчмын зөрүүтэй саналаар санал хураалт явуулна. Санал тус бүрээр санал хураалт явуулна. 

1. Монгол Улсын иргэнд газар өмчлүүлэх тухай хуульд өөрчлөлт оруулах тухай хуулийн төслийн талаарх зарчмын зөрүүтэй саналын томъёолол байна. 

Эдийн засгийн байнгын хороогоор дэмжигдсэн санал байна.

1. Монгол Улсын иргэнд газар өмчлүүлэх тухай хуулийн 4.1.1-ийн “гэр бүлийн хэрэгцээний” гэснийг “хувийн хэрэгцээний гэж өөрчилсүгэй” гэсэн төслийн 1-р зүйлийг хасах. Санал гаргасан УИХ-ын гишүүн Авдай, Ганхуяг, Жаргал, Очирхүү гэсэн санал байна. Энэ заалтыг хасъя гэсэн санал хураалт явуулж байна.

Санал хураалтад 41 гишүүн оролцож, зөвшөөрсөн 29, татгалзсан 12, 70.7 хувийн саналаар уг санал дэмжигдэж байна.

2. Төслийн 2-р зүйлийн 7.1-ийн “гэр бүлийн хэрэгцээний зориулалтаар гэр бүлийн хэрэгцээнд” 27.1.6-гийн “гэр бүлийнхээ хэрэгцээнд” гэснийг тус тус хасах гэсэн санал байна. Дээрх гишүүдийн гаргасан санал байна. Уг саналыг дэмжье гэсэн томъёоллоор санал хураалт явуулъя. 

Санал хураалтад 39 гишүүн оролцож, зөвшөөрсөн 29, татгалзсан 10, 74.4 хувийн саналаар уг санал дэмжигдэж байна.

3. Төсөлд 7.1-ийн “гэр бүлийн хэрэгцээнд өмчлүүлэх газрын байршил хэмжээ” гэснийг “иргэнд өмчлүүлэх газрын байршил, хэмжээ” гэж өөрчлөхөөр нэмж тусгах гэсэн дээрх гишүүдийн гаргасан санал байна. Уг саналыг дэмжье гэсэн томъёоллоор санал хураалт явуулъя.

Санал хураалтад 39 гишүүн оролцож, зөвшөөрсөн 31, татгалзсан 8, 79.5 хувийн саналаар уг санал дэмжигдэж байна.

(13:05-16:30 Ц.Алтан-Од)


4. Нийслэлийг Дархан, Эрдэнэт хот болон аймгийн төвтэй холбосон улсын чанартай авто замын дагуух газарт 0.07 хүртэл га газрыг иргэнд өмчлүүлэхтэй холбогдсон заалтыг төсөлд нэмэх гэсэн Р.Буд, Д.Ганхуяг, Т.Очирхүү, Д.Тэрбишдагва нарын гишүүдийн гаргасан санал байна.  Буд гишүүн тайлбар хийх юм уу? Аймгийн төв гээд явчихаж болох л юм байна шүү дээ. 


Р.Буд: - Харин тийм, Эрдэнэт, Дархан хоёрыг хасах хэрэгтэй байгаа юм. Хоёулаа  аймгийн статустай юм чинь.


Д.Лүндээжанцан: - Ингээд ойлголцоод санал хураая. 


Р.Буд: - Өөрөө аймаг байхгүй юу даа, наадах чинь. 


Д.Лүндээжанцан: - Ц.Сүхбаатар гишүүн үг хэлэх юм уу? Ц.Сүхбаатар гишүүн.


Ц.Сүхбаатар: - Баярлалаа.  Дархан, Эрдэнэт гэдгийг хасах нь зөв байх л даа. Одоо аймаг байгаа юм чинь. Энэ дээр замын дагуух гэдгийн хаана нь оруулдаг юм бэ? сумын төвөөс бусад гэхгүй бол яг сумын төв дайрч гарч байгаа  Лүн, Баянчандмань гэдэг ч юм уу бусад зөндөө газар байгаа шүү дээ, зам гарч байгаа.  Тэр чинь  0.5 –ыг авч байгаа шүү дээ. Тэр бүгд чинь  0.07 болж бага газартай бол бөөн маргаан болно шүү дээ.  Тийм учраас сумын төвөөс бусад гэж оруулж өгөөрэй. Агуулга нь байж болно, тэгэхдээ сумын төвөөс бусад гэж оруулж өгөөрэй.


Д.Лүндээжанцан: - Ингэж ойлголцоод саналаа хураая. Ойлгомжтой.  Ингээд санал хураалт. Лүн, Эрдэнэсант гээд бий л дээ.

Уг саналыг дэмжье гэсэн томъёоллоор санал хураалт явуулъя.


Санал хураалтад 39 гишүүн оролцож, зөвшөөрсөн  24, татгалзсан  15,  61.5 хувийн саналаар уг санал дэмжигдэж байна.


5. Монгол Улсын иргэнд газрыг нэг удаа үнэгүй өмчлүүлэх хугацааг  2013 оны 5 дугаар сарын 1-ний өдөр хүртэл сунгах. УИХ-ын гишүүн Ч.Авдай, Д.Ганхуяг, Т.Очирхүү. Цөөнх нь: УИХ-ын гишүүн Н.Батбаяр, Д.Одхүү гэж байна. Нямжавын Батбаяр гишүүн.


Н.Батбаяр: - Энэ бол үнэхээр Монгол Улсын хамгийн том баялаг бол газар. Монгол Улс бол дэлхийн бусад оронтой харьцуулж үзэх юм бол нэг хүнд ногдох газар нутгийн хэмжээгээр дэлхийд тэргүүлдэг орон. Юугаараа баян, түүгээрээ дайлна гэгчээр. Тэгэхээр бид нар газар нутгийнхаа ашиглах харилцааг хэдийчинээ зөв зохион байгуулна, төдийчинээ Монголын хүн ардын амьжиргааны түвшин хурдан түргэн сайжрахад дөхөмтэй болох юм, нэгдүгээрт.


Тийм учраас энэ хуулийг хугацаагүй гаргах саналыг оруулж ирж байгаа юм. Тэгэхгүй бол 2013 хүртэл төрсөн улсуудад энэ хууль хамрагдаад, 2013 оноос төрсөн хүмүүст хамрагдахгүй болчих гэж байгаа юм. Монгол Улсын  иргэн хүн бүр төрсөн цагаасаа эхлэн иргэний үнэмлэх авдагтайгаа адилхан, газар өмчлөх, хувьчлах эрхээ авдаг ийм тогтолцоог бий болгож өгье. Тооцоо хийгээд үзэхэд бол 50 жилийн хугацаанд мөрдсөн ч газар хангалттай хүрэлцэх хэмжээтэй байж байгаа юм. 50 жилийн хугацаанд шүү. Тийм учраас хугацаагүй  гэдэг санал дээр дэмжиж өгөөч ээ гэж гишүүдийг уриалах гэсэн юм. Газар нутгийн хувьд асуудал байхгүй. 


Д.Одхүү: - Энэ Н.Батбаяр гишүүн их зөөлөн хэлээд байна. Тооцоо яг үржүүлээд үзээд өнөөдөр байгаа 2.6 сая хүнтэй, сая таван зуун жаран мянган хавтгай дөрвөлжин км талбайтай гэж бодоод хуваахаар ерөөсөө 2.6 сая хүнд чинь 0.07 га чинь бол 0.12 хувь л байгаа юм. Манай хүн  50 гээд яасан  даруухан хэлчихдэг юм бэ?  50 жилийн дотор Монгол Улсын хүн ам хоёр дахин өсөж чадах уу? хоёр дахин өслөө гэж бодоход 0.24 хувь л болно гэсэн үг шүү дээ. Тэгэхээр энэ чинь юун  50 жил гэж. Монгол Улсын хүн 100 дахин өссөний дараа л 10.0 хувь руу л дөхөх ийм юм байгаа юм. Тэгээд  хоёр сая хүн маань 200 сая хүнтэй  болоход ч гэсэн бидэнд бас нөөц байж л байгаа юм. Тэгэхээр энэ дээр нэг их айхтар хугацаа тавиад, үнэхээр л хийж байгаа алхам л юм бол хэзээ ч төрсөн Монгол Улсын иргэн бас нэг Монгол хүн болж төрснийхөө гэдэг утгаараа энэ хугацаагүйгээрээ төрөөд, иргэн болохдоо газар өмчлөх эрхтэйгээ хамт иргэнийхээ паспорт, иргэнийхээ үнэмлэхийг авдаг ийм байх нь шударга ёсонд болон Үндсэн хуульд нийцнэ гэж бодож байна.

Энгийн тооцоогоор бодоход энд 0.12 хувь байгаа шүү, гишүүд ээ. Энэ бол бидний өнөөдөр айгаад сандраад тооцоо бодоод түрүүнээс хойш бачимдаад байхаар тоо биш шүү дээ. Бүгдээрээ авчихсан гэж бодсон ч гэсэн тийм л байгаа юм. Тэгээд хамгийн гол нь миний ойлгож байгаагаар хүүхдүүд маань иргэн болж байж энэ газраа авна шүү дээ. Тэр чинь өсөөд  200 сая хүртэл хаа ч билээ. Бид газрын асуудлыг хоорондоо зохицуулах гэж сандарч их хугацаа алдтал хаа ч билээ. Тийм учраас үүнийг зарчмаар нь шийдэж өгөөч ээ гэж гишүүдээсээ хүсэх гэсэн юм. Баярлалаа.

Ч.Содномцэрэн: - Одоо яг газраа өмчилж авсан хувь хэмжээг нь бодоод үзэхээр З0.0 хүрэхгүй хувьтай байгаа юм. 5 жил сунгахаар дахиад нэг 30.0 хүрэхгүй, 5 жилийн дараа 2013 он гэхэд 50.0 хувь хавьцаа л очих байх гэж ингэж бодож байгаа, одоогийн темпээр явах юм бол. Ер нь цаашдаа тав таван жилээр сунгаад яваад байх юм уу? эсхүл нэг парламентын хугацаанд л газар өмчлөлийн хугацааг сунгадаг ийм байдалтай байгаад  байх юм бол зохимжгүй л дээ. Ер нь хугацаагүй байж байгаад тэгээд харвал яасан юм бэ? тэр Үндсэн хуульд заасан Монгол Улсын иргэнд газар өмчлүүлж болно гэсэн энэ заалтыг хэрэгжүүлэх үүднээс, нэгдүгээрт.

Хоёрдугаарт, иргэддээ газар өмчлөх боломжийг нь нөхцөл бололцоог нь нээж өгөх үүднээс хугацаагүй байх нь зүйтэй гэсэн ийм саналтай байгаа юм.  Одоогийн энэ темпээрээ явах юм бол тэгээд 2013 он гэхэд 50.0 хувьтай л байх юм билээ. Тэгээд цаашаа дахиад 2018 он хүртэл, цаашаа ахиад 2023 он хүртэл ингээд сунгаад явах юм уу? эсхүл үүнийгээ нээгээд өгчихвөл яасан юм бэ, тэр бололцоог нь нээгээд.

Хоёрдугаарт, бид нар чинь газраа өмчилж авч чадаагүй байж байтал нийт нутгийн чинь  30 гаруй хувийг нь лицензлэгдчихээд, сүүлдээ  5 жилийн дараа ерөөсөө өмчлөхгүй газаргүй болчихвол яах юм бэ? бүгдээрээ лицензтэй талбай, тэгээд өмчлөх газар байхгүй, одоо энэ зарим сумын нутаг дээр телевизээр харж байхад л Сүхбаатар аймгийн аль сум гэнэ вэ? эртүүд телевизээр зургийг нь харуулж байна билээ. Ерөөсөө манай энд бараг өмчлөх газар байхгүй гээд. Яасан юм бэ гэсэн чинь бүгд лицензтэй болчихсон гээд харуулж байна билээ шүү дээ. Тийм учраас одоо энэ иргэддээ Үндсэн хуулиар олгогдсон газар өмчлөх эрхийг нь хугацаагүйгээр нээж өгье гэсэн ийм саналтай байна.

Д.Лүндээжанцан: - Ингээд эсрэг саналтай цөөнх болсон З гишүүн ярилаа. Одоо энэ хугацааг дэмжсэн талд ярих хүн байна уу? А.Цанжид гишүүн ярья.

Яагаад хугацаа тавиад байгаа юм бэ гэхээр шахаж өгөх гэж аминдаа хязгаарлалт тавьж л шахаж байгаа шүү дээ, эргэлтэд оруулах гэж.

А.Цанжид: - Тэгэхээр зэрэг ер нь энэ газар өмчлөх, иргэнд өмчлөх асуудлыг би дэмжиж байгаа юм. Ерөнхийдөө  голдуу монголчууд байгаа энэ цаг үе дээр нь  зах зээлийн эргэлтэд орж болох ашигтай газраа бүгдийг нь өмчлөөд авах нь зүйтэй юм, нэгдүгээрт.

Хоёрдугаарт, улсын чанартай замуудын ойролцоо ер нь газрыг өмчлүүлж, тэнд төрөөс сургууль, эмнэлэг, унааг нь бэлтгэж өгөх юм бол ядуурлаас гарч болно, эдийн засгийн өсөлтийг нэмэгдүүлж болно, Улаанбаатарын утааг багасгаж болно. Хүнсний, хангамж, аюулгүй байдлыг сайжруулж болно гээд их олон сайн талтай. Тийм учраас энэ зам дагуулж хувьчлах гэдгийг би маш их дэмжиж байгаа юм.

Ер нь хугацаатай байх ёстой гэж бодож байна. яагаад гэвэл  газар хувьчилна гэдэг асуудал бол бидний хувьд шинэ зүйлээ. Хоёрдугаарт, Монголчууд газартай харьцаж сураагүй ээ. Энэ газрын агротехникийн шинж чанар яваандаа ямар болох вэ? газрыг яаж ашиглах вэ? ямар будлиан гарах вэ гэдгийг бид их сайн мэдэхгүй ээ. 

Нөгөө талаар манайхан газартай харьцаж сураагүйгийн хамгийн тод нотолгоо бол өмчлөх гэж яарахгүй байгаа явдал. Тийм учраас энэ  хугацаа тавьж өгч, шахаж, үнэхээр газар өмчилье гэж бодож байгаа хүн байгаа юм бол  одоо энэ хугацаанд өмчлүүлж байх нь зүйтэй. Нөгөө талаар бид нар, бид нарын дараагаар парламент гэдэг юм байна гэдгийг бодох хэрэгтэй л дээ. Тэгэхгүй бол  асуудлыг  100 жилээр,  150 жилээр нэгмөсөн шийдчихнэ гэдэг ийм юм бол байж болохгүй ээ. Тийм учраас энэ газар хувьчлалын туршлага, сургамжийг үндэслээд дараагийн Парламент нь авч үздэг, сунгавал сунгадаг, сунгахгүй бол сунгахгүй байдаг ийм журамтай байх нь зүйтэй гэж үзэж байна. Хугацаатай байх нь зүйтэй. Баярлалаа.

Б.Батбаатар: - Нэгдүгээрт газар хугацаатай, хугацаагүй  гээд ийм ойлголтууд байгаад байгаа юм. Өнөөдөр өмчлөлийн эрх нь хязгаарлагдсан буюу өмчлөх эрх нь  нээгдсэн, нээгдээгүй, шинээр төрөх  тэр  иргэдэд  хугацаа тавихаар ямар байх вэ гэдэг ойлголт байгаа юм.

Хоёрдугаарт нь, бид нар газрыг иргэндээ өмчилснөөр суурь эдийн засаг нь бий болох юмаа. 

Д.Лүндээжанцан: - С.Баярцогт гишүүн. Цөөнх нь З болчихсон юм. 

С.Баярцогт: - Энэ хэлэлцүүлгийн явц өөрөө буруу яригдаад байна.  Ингэж яриад байгаа юм. Энд одоо оруулж ирж  байгаа нь 5 жилээр сунгая гэж оруулж ирж байна шүү дээ. Гэтэл цөөнх болсон санал чинь хугацаагүй гэж байгаа юм. Альтернатив санал гаргаж болно шүү дээ. 

Д.Лүндээжанцан: - Нэгдүгээр хэлэлцүүлэг Байнгын хороон дээрээ санал хураалгаад ярина.

С.Баярцогт: - Тэнд ярьж болно шүү дээ. Түүний төлөө гишүүн саналаа хэлэхэд эрх нь хаагдаж болохгүй. Би яагаад тэгж хэлээд байна вэ гэхээр нэг парламент хоёр удаа сунгаж байгаа шүү, энэ хуулийг.  Би үгээ хаалгахгүй. Тийм юм байхгүй ээ. Хуулийн зорилт бол 100.0 хувь ард түмэндээ хувьчлах тухай л асуудал байгаа. Гэтэл энэ хууль З дахь удаагаа сунгагдаж байна.

Д.Лүндээжанцан: - Санал хураалтаа явуулъя. Ёсоор нь яваа. Саналаа хураая. Эдийн засгийн байнгын хороо санал дүгнэлт оруулж ирж байна. 

Монгол Улсын иргэнд газрыг нэг удаа үнэгүй өмчлүүлэх хугацааг 2013 оны 5 дугаар сарын 1-ний өдөр хүртэл сунгах гэсэн саналыг дэмжье гэсэн саналын томъёоллоор санал хураалт явуулъя.

Санал хураалтад 42 гишүүн оролцож, зөвшөөрсөн  21, татгалзсан  21,  50.0 хувийн саналаар дэмжигдээгүй учир цөөнхийн санал дэмжигдлээ.

Эцсийн хэлэлцүүлэгт орж ирэхдээ ярьж ир.

Хоёр. Эдийн засгийн байнгын хороогоор дэмжигдээгүй санал байна.

Монгол Улсын иргэнд нэг удаа үнэгүй өмчлүүлэх асуудлыг хугацаагүй болгох гэсэн санал байна. Дэмжих боломжгүй гэсэн саналын томъёоллоор санал хураалт явуулъя. Санал гаргасан хүн саналынхаа үндэслэлийг тайлбарлая.

Эцсийн хэлэлцүүлэг дээрээ сайн яриа, тал талаасаа. Ойлголцож, зөвшилцөж, энд хагалахгүй ээ. Гол нь ойлголцох хэрэгтэй. Нямжавын Батбаяр.

Н.Батбаяр: - Гишүүд ээ.  Бид нар хуулиа батлахдаа  төдий хүртэл мөрдөнө гэж тодорхой заасан байх юм бол тэр хугацаа мөрдөгддөг, тэгж хугацаа зааж өгөөгүй бол  ерөөсөө тэр хууль маань  батлагдсан өдрөөсөө мөрдөгдөөд л явдаг, хэрэгжих хугацаанд тэр хууль хүчингүй болсон тохиолдолд хүртэлх хугацаанд мөрдөгддөг шүү дээ. Сая тэгээд хугацаатай байлгах асуудлаар  санал хураалт явагдаад хугацаатай байхыг гишүүд дэмжсэнгүй ээ. Тийм учраас манай энэ хууль маань хугацаагүй мөрдөгдөх буюу бусад хуультайгаа адилхан мөрдөгдөхөөр батлагдчихлаа. Тийм учраас би өөрийхөө 

Д.Лүндээжанцан: -  Батлагдчихлаа гэж юу гэсэн үг вэ? 

Н.Батбаяр: - Тэгэлгүй яах юм бэ?  50 хувийн санал

Д.Лүндээжанцан: - Батлагдсан биш дэмжигдлээ шүү дээ. Хуулиа батлаагүй байна шүү дээ.

Н.Батбаяр: - Дэмжигдээгүй. 

Д.Лүндээжанцан: - Хугацаагүй гэдэг чинь дэмжигдсэн биз дээ.

Н.Батбаяр: - Хугацаагүй гэдэг дэмжигдсэн. Нэгэнт миний тавьсан санал дэмжигдсэн учраас би энэ саналаа татаж авлаа.

Д.Лүндээжанцан: - Ингээд зарчмын зөрүүтэй саналуудаар санал хурааж дууслаа.  Өөр хүмүүс гэж ганцхан Батбаяр гишүүн гээд бичсэн байна, энэ дээр нь. Тараасан зарчмын зөрүүтэй санал дээр. Эцсийн хэлэлцүүлэгт яах вэ гэдэг талаар, хугацааныхаа талаар сайн ярилц. Түүнийг чинь хэлээд байна. Ц.Нямдорж гишүүн. 

Ц.Нямдорж: - Ийм болчихлоо шүү дээ. Сая наадах чинь хугацаатай хууль шүү дээ. Хугацаатай хуулийг сунгая гэсэн Засгийн газрын санал дэмжлэг авсангүй, тэнцээд. 

Хажуугийн санал гэж санал хураагдаагүй. Одоо ямар хуулийн орчин үүсэж байна вэ гэхээр хууль чинь угаасаа байхгүй болж байгаа юм. Хуульгүй болчихож байгаа юм. Хугацаатай хуулийн хугацааг нь сунгах санал орж ирээд унаж байгаа учраас одоо газар өмчлөлийн хуульгүй боллоо шүү. Энэ юмаа та нар учрыг нь олоорой. Батбаяр гишүүний саналаар Байнгын хороон дээр ч санал хураагдаагүй, нэгдсэн чуулган дээр ч санал хураагдаагүй. Байнгын хороон дээр очоод дэмжлэг аваагүй. Хажуугийн санал гэж хураагддаггүй. Одоо ингээд газар өмчлөлийн хуульгүй боллоо шүү.  Би хуулийн юм ярьж байна, өөр улс төр яриагүй байна. Цэвэр хуулийн юм ярьж байна. Хугацаатай хуулийн хугацаа чинь байхгүй болохоор тэр хууль чинь бүрэн бүрэлдэхүүнээрээ байхгүй болдог юм.

Н.Батбаяр: - Ц.Нямдорж гишүүн ээ, та бол нэг талаас нь тайлбарлачихлаа. Нөгөө талаас нь тайлбарлах юм бол манай энэ хууль хугацаатай байжээ. Хугацаатай байсан тэр заалтыг нь авчихаар хууль чинь өөрөө хугацаагүй болчихож байгаа юм. 

С.Баярцогт: - Яг тэндээ тулах юм бол наад хууль чинь одоо хүчингүй болчихлоо.

Д.Лүндээжанцан: - Хүчингүй болчихоод байгаа юм. Буцааж үйлчлүүлэх л гэж бид яриад байгаа юм. Д.Ганхуяг гишүүн

Д.Ганхуяг: - Эдийн засгийн байнгын хороон дээр Батбаяр гишүүний саналаар агуулгаар нь хураалгасан шүү, үүнийг бас хэлэхгүй бол болохгүй.  Өөрөөр хэлбэл  2013 он хүртэл сунгая гэдгээр хураалгалаа. Хэрэв энэ дэмжигдэх юм бол Батбаяр гишүүний санал унана шүү гэж агуулгаар нь хураалгасан шүү.

Д.Лүндээжанцан: - Энэ хууль нь гараагүй байдаг, газар өмчлөлийнх нь хугацаатай хууль нь хүчингүй болчихсон байдаг. Ийм нөхцөл байдал үүсчихээд байна.  Их том юм бодож байгаад, яг өмчлөх хугацаа нь байхгүй болчихоор чинь юу ч үгүй болчихоод байна шүү дээ. Ийм хоосон зай үүсчихээд байна. Үүнийг яах вэ гэдгийг л энэ дээрээ сайн ярьж ойлголцоод, тэгээд Эдийн засгийн байнгын хороон дээр эцсийн хэлэлцүүлэг хийхдээ маш сайн тэр хугацааных нь асуудал дээр яах ийх вэ гэдгээ  сайн бодож орж ирэх хэрэгтэй болж байна.

Тийм нэг хоосон зай үүсчихээд байна үүнийг яах вэ гэж. Ийм учраас энэ дээр санал хураалт бол яваад дууссан. Одоо бол Эдийн засгийн байнгын хороон дээр.  Ингээд Эдийн засгийн байнгын хороонд шилжүүллээ.

Эдийн засгийн байнгын хороон дээрээ сайн яриа, төслийг эцсийн хэлэлцүүлэгт бэлтгүүлэхээр Эдийн засгийн байнгын хороонд шилжүүллээ.

Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулах тухай хуулийн төслийн талаарх зарчмын зөрүүтэй саналын томъёолол байна. Эдийн засгийн байнгын хороогоор дэмжигдсэн санал байна.

1. Төслийн Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуулийн  2-ын гэр бүлийн хэрэгцээнд гэснийг хувийн хэрэгцээнд  гэж өөрчилсүгэй гэсэн 1 дүгээр зүйлийг хасах гэсэн УИХ-ын гишүүн Ч.Авдай, Д.Ганхуяг, Ц.Жаргал, Т.Очирхүү нарын санал байна. Энэ саналыг дэмжье гэсэн томъёоллоор санал хураалт явуулъя.

Санал хураалтад 44 гишүүн оролцож, зөвшөөрсөн  34, татгалзсан  10,  77.3 хувийн саналаар уг санал дэмжигдэж байна. Нямдорж гишүүн.

Ц.Нямдорж: - Сая хугацааны юман дээр гишүүд орж гараад  жишээ нь миний хажууд байдаг Д.Идэвхтэн гишүүн гарчихаад эсрэг дарагдаад гарчихлаа л даа. Ерөнхийдөө жаахан будлиантай болсон нэгдүгээрт. Хоёрдугаарт, хамгийн гол асуудал энэ хугацааг нь сунгахгүй бол хуульгүй болчих гээд байгаа юм, гишүүд ээ. Тийм учраас үүнийгээ ойлголцоод түрүүчийн санал хураалтаа хүчингүй болгоод 5 жилээрээ сунгаад,  5 жилийн дараа дараагийн парламент нь энэ газар өмчлөлийнхөө ерөнхий нөхцөл байдлыг, хуулийнхаа хэрэгжилтийг авч үзээд, тэгээд сайжруулах шаардлага байвал явчихбал яасан юм бэ? хуульгүй болчих аюул байгаад байна.

Д.Лүндээжанцан: - За тэгье. Тэгвэл хоёр санал хураана шүү. 

Түрүүчийн  21, 21 гэсэн санал байгаа шүү дээ. Түүнийг хүчингүйд тооцъё гэсэн санал хураалт явуулъя.

Санал хураалтад 44 гишүүн оролцож, зөвшөөрсөн  36, татгалзсан  8,  81.8 хувийн саналаар  түрүүчийн  5 дахь санал хураалтыг хүчингүйд тооцлоо.

Одоо Монгол Улсын иргэнд газрыг нэг удаа үнэгүй өмчлүүлэх хугацааг  2013 оны  5 дугаар сарын 1-ний өдөр хүртэл сунгах гэсэн саналыг дэмжье гэсэн томъёоллоор санал хураалт явуулъя.

Санал хураалтад 41 гишүүн оролцож, зөвшөөрсөн  36, татгалзсан  5,  87.8 хувийн саналаар уг санал дэмжигдэж байна.

Ингээд   Байнгын хорооноос гаргасан зарчмын зөрүүтэй саналуудаар санал хурааж дууслаа.

Монгол Улсын иргэнд газар өмчлүүлэх тухай хуульд өөрчлөлт оруулах тухай, Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулах тухай хуулийн төслийн анхны хэлэлцүүлгийг хийлээ. 

Хуулийн төслийг эцсийн хэлэлцүүлэгт бэлтгүүлэхээр Эдийн засгийн байнгын хороонд шилжүүллээ.

Уг асуудлыг 16 цаг 50 минутад хэлэлцэж дуусав. 

Тав. Прокурорын байгууллагын бүтэц, зохион байгуулалт, 

цалингийн санг тогтоох тухай  тогтоолд өөрчлөлт оруулах 

тухай УИХ-ын тогтоолын төсөл 

(анхны хэлэлцүүлэг)

Д.Лүндээжанцан: - Уг тогтоолын төслийн талаар Хууль зүйн байнгын хорооны санал дүгнэлтийг Улсын Их Хурлын гишүүн Б.Бат-Эрдэнэ танилцуулна. Б.Бат-Эрдэнэ гишүүнийг индэрт урьж байна.

Б.Бат-Эрдэнэ: - Улсын Их Хурлын дарга, эрхэм гишүүд ээ,

Улсын Их Хурал 2008 оны 5 дугаар сарын 9-ний өдрийн чуулганы нэгдсэн хуралдаанаараа Прокурорын байгууллагын бүтэц, зохион байгуулалт, цалингийн санг тогтоох тухай УИХ-ын тогтоолд өөрчлөлт оруулах тухай тогтоолын төслийг хэлэлцээд анхны хэлэлцүүлэгт бэлтгүүлэхээр Хууль зүйн байнгын хороонд шилжүүлсэн билээ. 

Байнгын хороо 2008 оны 5 дугаар сарын 13-ны өдрийн хуралдаанаараа дээрх асуудлыг хэлэлцлээ. 

Байнгын хорооны хуралдаан дээр төслийн талаар Улсын Их Хурлын гишүүдээс зарчмын зөрүүтэй санал гараагүй бөгөөд Улсын Их Хурлын гишүүн Ц.Мөнх-Оргил уг тогтоолын төслийг анхны хэлэлцүүлгээр батлуулах нь зүйтэй гэсэн горимын санал гаргасныг хуралдаанд оролцсон гишүүд санал нэгтэйгээр дэмжсэн болно. 

Улсын Их Хурлын эрхэм гишүүд ээ. 

Прокурорын байгууллагын бүтэц, зохион байгуулалт, цалингийн санг тогтоох тухай УИХ-ын 1993 оны 59 дүгээр тогтоолд өөрчлөлт оруулах тухай тогтоолын төслийг анхны хэлэлцүүлэгт бэлтгэсэн талаар Хууль зүйн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье. 

Анхаарал тавьсанд баярлалаа. 

Д.Лүндээжанцан: - Б.Бат-Эрдэнэ гишүүнд баярлалаа. Одоо Байнгын хорооны санал, дүгнэлтээс асуух асуулттай гишүүд асуултаа асууя. Алга байна.  Тогтоолын төсөлтэй холбогдуулан Байнгын хорооноос гаргасан зарчмын зөрүүтэй санал байхгүй байна. Байнгын хорооноос тогтоолын төслийг анхны хэлэлцүүлгээр батлах горимын санал гаргасан байна. Энэ горимын саналыг дэмжье гэсэн саналаар санал хураалт явуулъя.

Завхан аймгийн Баянтэс сум шүү дээ. 

Санал хураалтад 42 гишүүн оролцож, зөвшөөрсөн 31, татгалзсан 11,  73.8 хувийн саналаар уг горимын  санал дэмжигдэж байна.

Прокурорын байгууллагын бүтэц, зохион байгуулалт, цалингийн санг тогтоох тухай  тогтоолд өөрчлөлт оруулах тухай УИХ-ын тогтоолыг баталъя.

Санал хураалтад 42 гишүүн оролцож, зөвшөөрсөн 37, татгалзсан 5, 88.1 хувийн саналаар тогтоол батлагдлаа.

Ингээд Прокурорын байгууллагын бүтэц, зохион байгуулалт, цалингийн санг тогтоох тухай тогтоолд өөрчлөлт оруулах тухай УИХ-ын тогтоол батлагдлаа.

Уг асуудлыг 16 цаг 55 минутад хэлэлцэж дуусав.

Зургаа. Тогтоолын хавсралтад нэмэлт оруулах тухай 

УИХ-ын тогтоолын төсөл (Ойн хэрэг эрхлэх газар 

байгуулах тухай)

Д.Лүндээжанцан: - Уг тогтоолын төслийн талаар Байгаль орчин, хүнс, хөдөө аж ахуйн байнгын хорооны санал дүгнэлтийг сонсъё. Санал дүгнэлтийг УИХ-ын гишүүн Су.Батболд танилцуулна. Су.Батболд гишүүнийг индэрт урьж байна.

Су.Батболд: - Улсын Их Хурлын дарга, эрхэм гишүүд ээ

Засгийн газраас санаачлан боловсруулж  2008 оны З сарын 6-ны өдрийн Улсын Их Хуралд өргөн мэдүүлсэн Тогтоолын хавсралтад нэмэлт оруулах тухай УИХ-ын тогтоолын төслийг УИХ-ын чуулганы  2008 оны 5 сарын 9-ний өдрийн нэгдсэн хуралдаанаар хэлэлцээд тус Байнгын хороонд анхны хэлэлцүүлгийг хийхээр шилжүүлсэн билээ. Байнгын хороо уг тогтоолын төслийн анхны хэлэлцүүлгийг  2008 оны 5 сарын  14-ний өдрийн хуралдаанаараа хийсэн болно.

Төслийг Байнгын хорооны хуралдаанаар хэлэлцэх үед Улсын Их Хурлын гишүүн Ч.Раднаа, Су.Батболд, Я.Санжмятав нар Улсын Их Хурлаар шинэчлэн батлагдсан Ойн тухай хуулийг хэрэгжүүлэх нэг гол нөхцөл болсон Ойн салбарын байгууллагын бүтэц, тогтолцоог хуулийн дагуу бүх түвшинд бий болгож ажиллуулахад ихээхэн хугацаа алдаж байгааг анхаарч, түүнийг нэн яаралтай байгуулах шаардлагатай талаар саналаа илэрхийлж байв.

Тогтоолын төслийг анхны хэлэлцүүлгээр нь батлуулах талаар УИХ-ын гишүүн Я.Санжмятавын гаргасан горимын саналыг хуралдаанд оролцсон гишүүд санал нэгтэй дэмжсэн болно.

Улсын Их Хурлын эрхэм гишүүд ээ

Тогтоолын хавсралтад нэмэлт оруулах тухай УИХ-ын тогтоолын төслийг анхны хэлэлцүүлэгт бэлтгэсэн талаар тус Байнгын хорооноос оруулж буй санал, дүгнэлтийг хэлэлцэн шийдвэрлэж, анхны хэлэлцүүлгээр баталж өгөхийг та бүхнээс хүсье.

Анхаарал тавьсанд баярлалаа.

Д.Лүндээжанцан: - Су.Батболд гишүүнд баярлалаа. Одоо Байнгын хорооны санал, дүгнэлтээс асуух асуулттай гишүүд байна уу? Батбаатар гишүүн асуултаа асууя.

Б.Батбаатар: - Хэлэлцэх эсэх дээр ярилцаж байсан л даа. Энэ олон агентлаг газрууд байна. Тэнд дэд дарга нарын орон тоо замаа алдлаа. Тэд нарын хэрэглэдэг бензин шатахуун, утас, бусад зардлыг яах вэ? энэ дэд даргаа хасах уу? үгүй юу гэж асуусан. Төрийн нарийн бичгийн дарга нь үүнийг бид нар Засгийн газар дээрээ шийдчихэж болно. Ер нь дэд даргагүй байж болно гэсэн зүйл ярилцсан. Энэ дээр байхгүй байна. Тэнд ямар санал ярьсан юм бол? 

Я.Санжмятав: - Бид бас ярилцсан юм. Энэ дэд даргын хувьд бол ерөнхий менежерийн үүрэг гүйцэтгэн зохицуулалт хийнэ. Тэгэхдээ энэ албан тушаалын хувьд дэд дарга гэдгээрээ явъя. Заавал менежер гэж өөрчлөх шаардлагагүй юм гэсэн ийм л байр суурьтай.

Б.Батбаатар: - Менежер болгоод ч ялгаагүй шүү дээ. Доторх нэг алба ч юм уу, нэг зүйлээ хариуцаад л явна биз. Тэгээд дарга нь байхгүй үед аль нэг алба, аль нэг хэлтсийнхээ хүнд хариуцуулаад л явдаг. Тэгэхгүй  дэд сайдаас  эхлээд л бүх л юм нь дэд даргатай.  Тэд нар нь баахан зардал үрсэн л хүмүүс. 

Д.Лүндээжанцан: - Түүнийг протоколд тэмдэглээ. Ингээд Байнгын хорооны санал дүгнэлттэй холбогдуулан асуух асуулт дууслаа.

Тогтоолын төсөлтэй холбогдуулан Байнгын хорооноос гаргасан зарчмын зөрүүтэй санал байхгүй байна. Байнгын хорооноос тогтоолын төслийг анхны хэлэлцүүлгээр батлах горимын санал гаргасан байна. Энэ горимын саналыг дэмжье гэсэн санал хураалт явуулъя. Анхны хэлэлцүүлгээр баталъя гэсэн санал хураалт явуулж байна.

Санал хураалтад 44 гишүүн оролцож, зөвшөөрсөн  35, татгалзсан  9,  79.5 хувийн саналаар уг горимын  санал дэмжигдэж байна.

Горимын санал дэмжигдлээ. Одоо Тогтоолын хавсралтад нэмэлт оруулах тухай  Ойн Хэрэг эрхлэх газар байгуулах тухай гэсэн УИХ-ын тогтоолыг баталъя гэсэн санал хураалт явуулъя.

Санал хураалтад 44 гишүүн оролцож, зөвшөөрсөн  35, татгалзсан  9,  79.5 хувийн саналаар тогтоол батлагдлаа.

Уг асуудлыг 17 цаг 00 минутад хэлэлцэж дуусав.

Долоо. Ашигт малтмалын тухай хуульд нэмэлт, өөрчлөлт 

оруулах тухай болон Зарим бүтээгдэхүүний үнийн өсөлтийн 

татварын тухай хуулийн зарим хэсэг, заалтыг хүчингүй 

болгосонд тооцох тухайхуулийн төсөл 

(хэлэлцэх эсэх)

Д.Лүндээжанцан: - Хууль санаачлагчийн илтгэлийг Үйлдвэр, худалдааны сайд Х.Наранхүү танилцуулна. Х.Наранхүү сайдыг индэрт урьж байна. 

Х.Наранхүү: - Улсын Их Хурлын эрхэм дарга, эрхэм гишүүд ээ

Та бүхэнд энэ өдрийн амар амгаланг айлтгаж байна. 2006 оны  5 дугаар сарын 12-ны өдрийн Улсын Их Хурлын нэгдсэн чуулганаар Зарим бүтээгдэхүүний үнийн өсөлтийн албан татварын тухай хууль хэлэлцэгдэн батлагдаж,  2006 оны 6 дугаар сарын 8-ны өдрөөс эхлэн мөрдөгдөж эхэлсэн. Өнөөдөр манай улсад Зэсийн олборлолт явагддаг нэг үйлдвэр ажиллаж байгаа тул энэ хуулийн дагуу Зэсийн үнийн өсөлтийн албан татвар ногдуулахад болон татвар хураахад ямар нэгэн хүндрэл гарахгүй байгаа юм.

Харин алтны тухайд гэвэл 2006 онд  131,  2007 онд 107 аж ахуйн нэгж тус тус алт олборлож байсны зэрэгцээ  албан бус тоогоор 66 гаруй мянган хувь хүн хууль бусаар алт олборлох үйл ажиллагаа эрхэлж байна. Алт олборлох аж ахуйн нэгжүүд 2006 онд  22.5 тонн алт олборлосон бол  2007 онд 17.3 тонныг олборлож алт олборлолтын хэмжээ нь өнгөрсөн онтой харьцуулахад 5.2 тонноор буурсан байгаа юм. 

Зарим бүтээгдэхүүний үнийн өсөлтийн албан татварын тухай хуулийн хэрэгжилтийг хангах, Монгол Улсыг хөгжүүлэх санд төвлөрүүлэх орлогын гүйцэтгэлд тухай бүр хяналт тавих, хуулийг хэрэгжүүлэхээс зайлсхийсэн, олборлосон алтаа санаатайгаар нуусан, хууль бусаар хил давуулахыг оролдсон этгээдтэй хуулийн дагуу хариуцлага тооцож, үйл ажиллагааг нь таслан зогсоох арга хэмжээ авч хэрэгжүүлэх зорилгоор Сангийн яам холбогдох хууль, хяналтын байгууллагуудтай хамтран тодорхой  ажил хийж байгаа боловч иргэд, аж ахуйн нэгжүүд олборлосон алтаа Монголбанк болон арилжааны банкуудад  тушаах нь буурсаар байгаа бөгөөд алтыг улсын хилээр хууль бусаар гаргах, барьцаалан зээл авах, хадгалах зэрэг татвараа төлөхөөс зайлсхийсэн үзэгдэл нэмэгдсээр байна.

Алтны хайгуулд зарцуулах хөрөнгийн хэмжээ буурах, олборлолтын технологийг шинэчлэх, нөхөн сэргээлтэд зарцуулах хөрөнгийн хэмжээ буурах зэрэг сөрөг үр дагаврууд гарсаар байна.

Цагдаагийн ерөнхий газар, Улсын мэргэжлийн хяналтын газар, Улсын Гаалийн ерөнхий газар, Үндэсний татварын ерөнхий газар, Сорьцын улсын хяналтын албадтай хамтран ажиллаж, хуулийн хэрэгжилтийг эрчимжүүлэх ажлын төлөвлөгөөг баталж ажилласны дүнд 5 удаагийн тохиолдлоор нийтдээ  41.19 кг алтыг хууль бусаар улсын хил нэвтрүүлэхийг завдсан үйлдлийг илрүүлсэн байгаа юм. 

Өнгөрсөн онд зохион байгуулсан Монгол орны алтны  салбарын өнөөгийн байдал, хэтийн төлөв, зөвлөгөөнд оролцогчдоос зарим бүтээгдэхүүний үнийн өсөлтийг албан татварын тухай хуульд  өөрчлөлт оруулж, алтны салбарыг татварын  хүнд дарамтаас гаргах саналуудыг тавьж байсныг бас энд дурьдах нь зүйтэй байх. Тиймээс Валютын  нөөцийг нэмэгдүүлэх, хууль бусаар алтыг хил давуулан наймаалахыг таслан зогсоох, алтны хайгуулд зарцуулах хөрөнгө, нөхөн сэргээлтэд зарцуулах хөрөнгийн хэмжээ зэргийг нэмэгдүүлэх, олборлолтын технологийг шинэчлэх, улсын төсөвт оруулах төлбөрийн хэмжээг нэмэгдүүлэх зорилгоор Ашигт малтмалын тухай хуульд нэмэлт өөрчлөлт оруулах тухай хуулийн төслийг боловсрууллаа. Үүнд:

Борлуулсан алтны ашигт малтмалын нөөц ашигласны төлбөр нь  дэлхийн зах зээлийн үнийг харгалзан Монголбанкнаас зарласан нэг унци алтны үнэ  600 хүртэл ам доллар байхад тухайн ашиглалтын  тусгай зөвшөөрөлтэй талбайгаас олборлож худалдсан, эсхүл худалдахаар ачуулсан болон ашигласан бүтээгдэхүүнийг борлуулалтын үнэлгээний 5 хувьтай  тэнцүү. Нэг унци алтны үнэ  600-699 ам доллар байхад борлуулалтын үнэлгээний  6 хувьтай тэнцүү. 1 унци алтны үнэ 700-799 ам доллар байхад борлуулалтын үнэлгээний 7 хувьтай тэнцүү, 1 унци алтны үнэ  800-899 ам доллар байхад борлуулалтын үнэлгээний  8 хувьтай тэнцүү, 1 унци алтны үнэ  900-999 ам доллар байхар  борлуулалтын үнэлгээний 9 хувьтай тэнцүү, 1 унци алтны үнэ 1000-1099 ам доллар байхад  борлуулалтын үнэлгээний 10 хувьтай тэнцүү,  харин 1 унци алтны үнэ 1100-1199 ам доллараас  дээш нэмэгдсэн үед бүтээгдэхүүний борлуулалтын үнэлгээний  11 хувьтай тэнцүү, 1200 ам доллараас дээш нэмэгдсэн үед бүтээгдэхүүний борлуулалтын үнэлгээний  12 хувьтай тэнцүү байхаар  алтны үнээс хамаарсан шатлалаар Ашигт малтмалын нөөц ашигласны төлбөрийг тооцож авч байхаар тооцоо хийж оруулсан. 

Алтанд ногдох ашигт малтмалын нөөц ашигласны төлбөрийг дэлхийн зах зээл дэх алтны үнийн өсөлт бууралттай уялдуулах нь аж ахуйн нэгжүүдийн татвар төлөлтийг зүгшрүүлэхэд эерэг нөлөө үзүүлнэ гэж үзэж байгаа юм. Хуулийн төсөл батлагдсанаар дараах нийгэм, эдийн засагт эерэг үр дагавар үүснэ гэж  үзэж байна. Үүнд:

Алт олборлогч аж ахуйн нэгжүүд, Монголбанк болон арилжааны банкуудад тушаах олборлосон алтны хэмжээг нэмэгдэж, улмаар улсын валютын нөөц өсөх, улсын төсөвт орох татварын хэмжээ нэмэгдэх,  алт хууль бусаар хил давуулах явдал буурах, байгаль орчны нөхөн сэргээлтэд зарцуулах хөрөнгийн хэмжээ нэмэгдэх, алт олборлолтын салбарт орох хөрөнгө оруулалтын хэмжээ нэмэгдэх, ашигт малтмалын нөөц ашигласны төлбөрийг нэмэгдүүлэх зэрэг ач холбогдолтой гэж үзлээ.

Ингээд асуудлыг хэлэлцэж шийдвэр гаргаж өгнө үү.

Д.Идэвхтэн: - Одоо хуулийн төсөл санаачлагчийн илтгэлтэй танилцлаа. Илтгэлтэй холбогдуулж асуух асуулттай гишүүд нэрсээ өгөхийг хүсье. Өнөөдөр хэлэлцэх эсэх шийдэх учраас цаг алдахгүй шуурхай явмаар байна. Гишүүд асуулт давхардуулахгүйгээр нэрсээ заримыг нь буцааж татаж авах нь зүйтэй, конпоо дараад.  Гишүүд ээ энэ олон нэрсийг заримыг нь цөөлье.  Анхны хэлэлцүүлэг дээр ярьцгаая. Үүнийгээ хэлэлцэх эсэхээ шийдчихмээр байна. Хоёр талаас нэг нэг хүн ярья. Тэгээд хэлэлцэх эсэхээ шийдье.   Хоёр хүнээр асуултыг хязгаарлалаа. 

Б.Эрдэнэсүрэн: - Тэгэхээр энэ манай Үйлдвэр, худалдааны яам, Татварын газар ийм шалтгаан хэлж байна л даа. Одоо бид бүтээгдэхүүний үнийн өсөлтийн татварыг авч чадахгүй байна. Ингээд алтнаас орох татварын хэмжээ буурсан учраас ийм өөрчлөлт хийж байна гэж. Тэгэхээр нэг ийм зүйл сонирхоод байгаа юм. Ер нь хичнээн, өмнөх оны дундаж гэдэг юм, ер нь үйлдвэрлэл дээр тийм практик байдаг л даа. Тэр үйлдвэрлэж байгаа хэмжээ өмнөх З жилийн дунджаар дундачлаад, тэр хэмжээнийх нь татварыг ногдуулаад, тэгээд шаардлага тавиад, түүнийгээ өгөөгүй хэдэн аж ахуйн нэгж байгаа юм, тэгээд татварынх нь лицензийг хүчингүй  болгосон хэдэн аж ахуйн нэгж байгаа юм бэ? ер нь энэ хуулийг ашиглаж байгаад, одоо ерөөсөө энэ алтны жижиг үйлдвэрүүдийг хаах хэрэгтэй байгаа шүү дээ. Ерөөсөө улсад юм оруулдаггүй, малын энэ бэлчээр, газар, байгаль хүн амын эрүүл мэндийг сүйтгэдэг, нэг хэдхэн алт үйлдвэрлэдэг жижиг компаниудад ашигтай ийм жижиг үйлдвэрүүд байж  байх шаардлагагүй шүү дээ. Тэгээд ч манайд орж ирсэн зарим гишүүдийн санаачилсан хууль ерөөсөө хэлэлцэгдэхгүй энэ парламент дуусгалаа шүү дээ. Хэдэн том үйлдвэр үүсгээд одоо үлдээгээд энэ юмаа төлдөггүй, бид нэг ёсны бууж өгч, их хөгийн болж байна шүү дээ. Төр гэж байдаг бол хатуу журам тогтоож өгөөд, хэмжээ тогтоож өгөөд, тэгээд тэр хэмжээндээ төлөхгүй бол яагаад лицензийг хурааж болдоггүй юм бэ? энд юу нөлөөлөөд, ямар хуулийн заалт, ямар журмын заалт сөрөг нөлөөлөөд байгаа юм бэ? энэ чиглэлээр асуудал шийдэж болоогүй юм уу? Ер нь Үйлдвэр, худалдааны яамнаас барьж байгаа тийм бодлого байна уу? энэ Монголын газар нутаг хордож дууслаа. Одоо зарим нь бүр тохуурхаж төмөр замын дагуу мөнгөн ус цацаж байна шүү дээ. Энэ мөнгөн ус хэрэглэдэг энэ алтны жижиг үйлдвэрүүдийн талаар ер нь ямар байр суурьтай байгаа юм бэ? 

Миний хувийн байр суурь бол ер нь энэ томоохон хэдэн үйлдвэрээс бусдыг нь бүгдийг нь хаах хэрэгтэй шүү дээ. Энэ талаар  тодорхой байр суурь байна уу? үгүй юу гэдэг талаар саналтай байгааг хууль санаачлагч юу гэж хүлээж авах вэ гэсэн асуулт байна.

Д.Идэвхтэн: - Асуултад Х.Наранхүү сайд хариулна. 

Х.Наранхүү: - 2006 оны Ашигт малтмалын хууль батлагдсанаас хойших хугацаанд алт олборлолт эрхэлсэн  компаниудын тоо буурах нааштай хандлага ажиглагдаж байгаа. Жишээлбэл, 2006 оны байдлаар 127 компани байсан бол   2007 оны эцэс гэхэд 107 компани болж буурсан байгаа. Өөрөөр хэлбэл жижиг компаниуд нь үндсэндээ энэ хүнд татварыг даахаа болиод, нөөц багатай орд газруудын хувьд өртөг зардал өндөр учраас энэ  68 хувийн татвар үндсэндээ бас  үйлдвэрлэлийг нь зогсоосон ийм арга хэмжээ болж байгаа юм.

Татвар хураалтын тухайд гэвэл өнгөрсөн оны байдлаар харахад ногдуулалт нь  74 тэрбум байхад, төлөлт нь дөнгөж  32 тэрбум төгрөг, ингээд  50 хувь хүрэхгүй. Ногдуулалт гэдэг бол банкинд тушаасан алтны тухайд, өөрөөр хэлбэл олборлочихоод банкинд тушаагдсан байгаа алтан дээр ногдуулчихаад байгаа. Тэгээд энэ алт нь борлогдохгүй болоод түүнийгээ борлуулахгүйгээр алтаа банкинд барьцаа болгож зээл авах эрх өөр хадгалуулах янз янзын өөр алттай холбоотой санхүүгийн операциуд хэрэглэх ийм хандлага гараад ирлээ л дээ. Тийм учраас бүхэлдээ алтны олборлолт бол  5 тонноор буурчихсан. 

Ингээд үзэхээр энэ 68.0 хувийн татвар бол энэ алтны үйлдвэрлэлийн  хэвийн цаашдын хөгжилд үнэхээр сөрөг нөлөө үзүүлсэн нь харагдаж байгаа. Одоо бидний яригдаад байгаа сөрөг  талаас нь ярих юм бол жижиг компаниуд голдуу энэ сөрөг үр нөлөө үзүүлж байна. Том компаниудын тухайд гэвэл бас Засгийн газар, Байгаль орчны яам, Мэргэжлийн хяналтын газруудаас тууштай ажиллах юм бол бас ажиллаж болж байна. Жижиг компаниудын тухайд гэвэл яах аргагүй таны саналтай нэг байна. Жишээлбэл  200 кг алтнаас бага нөөцтэй орд газруудыг ерөнхийдөө ашиглах нь ач холбогдолгүй бөгөөд түүнээс гарах гарз нь ялангуяа Байгаль орчинтой холбоотой гарз нь давчихаад байгаа учраас үүнийг хориглох тухай санал бас бид нар  авах нь зүйтэй гэж үзэж байна. Үүнийг бас энэ асуудалтайгаа зэрэгцүүлээд тийм арга хэмжээ авч, Ашигт малтмалын тухай хуулийн төсөлд өөрчлөлт оруулах шаардлагатай гэж үзэж байгаа.

Б.Эрдэнэсүрэн: - Банкинд хадгалуулчихаад зээл аваад байдаг. Энэ асуудлаар чинь хууль орж ирсэн шүү дээ. Банкинд хадгалуулаад З сар болсон бол борлуулалтад тооцоод татвар авах тухай хууль орж ирсэн. Нэг л ойлгомжгүй  яваад байгаа юм, энэ алтны компаниудын энэ орж ирсэн   хуулиуд хэлэлцэж өгдөггүй. Тийм хууль орж ирсэн, тэр яасан болоо? 

Хоёрдугаарт, та хэллээ шүү дээ.  68 хувийн татвартай байхад энэ жижиг үйлдвэрүүд зогсоод бас зүгээр байсан юм гэж. Тэгэхээр чинь үүнийг болиулчихаж байгаа нь харин ч бололцоо нээгээд өгчихөж байгаа юм биш үү? Энэ хууль чинь харин ч зөв үйлчлээд жижгийг нь зогсоох тийм үйлчилгээ үзүүлж байсан юм биш үү гэсэн ийм бодол төрөх юм.

Х.Наранхүү: - Энэ хууль батлагдсан тохиолдолд тэр банкин дээр байж байгаа, борлогдохгүй байгаа тэр алтны  68 хувийн татварыг авна. Яагаад гэвэл ногдуулалт нь хийгдсэн байгаа учраас татвараа бүрэн гүйцэд хурааж авах ёстой гэж үзэж байгаа. Тэр татварыг бүрэн гүйцэд хураах шаардлагатай арга хэмжээ, хугацааг өгөх ёстой.

2006 оны Ашигт малтмалын хуулийн хүрээнд тоо цөөрсөн гэдэг бол тэр хуулийн нэг нааштай үйлчилгээний нэг нь мөн. Гэхдээ  үүнээс гадна бас бүр том компани, бүр жижиг компани, тэр дунд шатанд явж байгаа олон компаниудын тухайд гэвэл ерөнхийдөө алт тушаах сонирхлыг нь бууруулчихсан, хавьгүй бууруулсан. Дунджаар нийт орж ирж байгаа орлогын цэвэр ашгийн 74 хувь нь  улсад ямар нэгэн хэлбэрээр татвар болоод тушаагдаад, дөнгөж 26 хувь нь дундчаар компанид очиж байгаа учраас үнэхээр компаниудыг алт олборлолтоо ч нэмэгдүүлэх, тийм түлхэц болж чадахгүй. Олборлолоо гэхэд тэр татвараа ном ёсоор нь төлөх тийм  хүчин зүйл болж чадахгүй байгаа юм гэдгийг онцолж хэлэх ёстой. 

Д.Идэвхтэн: - С.Баярцогт гишүүн, тэгээд асуулт дууссан шүү. 

С.Баярцогт: - Засгийн газраас  тодорхой зүйлүүдийг асуумаар байна. Гол юм нь бол энэ хууль орж ирээд өөрчлөлт оруулж байгаа асуудлыг дэмжиж байна. Гэхдээ Засгийн газар асуудалд дандаа сонирхолтой хандаад байна. Өмнө өнгөрсөн 2006 онд Их Хурлаас ажлын хэсэг гараад Өвөрхангай, Архангай, Баянхонгор дээр ажиллаад, тэгээд Сэлэнгэ, Төв аймгуудаас мэдээлэл авч байгаад, ерөөсөө Засгийн газар өөрийнхөө эрх мэдлийн хүрээнд  200 кг-аас доош алттай тийм ордууд дээр олборлолт хийхийг нь зогсоох эрх нь Засгийн газарт байгаа юм байна. 

Үүнийг та нар шийдээч гээд Засгийн газарт Байнгын хорооноос бичиг явуулчихаад байгаа шүү дээ, тогтоолын төсөл. Тэгэхэд одоо болтол тэр нь  хэрэгжихгүй. Тэгээд дээрээс нь тодорхой компаниудын лобби ч юм уу, энэ маягаар энэ асуудлууд нь шийдэгдэхээр түүнийг нь оруулж ирээд байдаг ийм маягаар хандахаа болиоч ээ л гэж хэлэх гээд байгаа юм. Өөрөөр хэлбэл үүнийг чинь гаргая, одоо Засгийн газар үүрэг аваад, энэ сардаа багтаагаад тэр 200 кг-тай бүх алтыг зогсоох хэрэгтэй. Ордууд дээр олборлолт явуулж байгааг. Тэгэхгүй бол дандаа голын эх дээр угаагаад байгаа юм, энэ алтуудаа. Тэгээд ой  мод хяргаад, нөхөн сэргээлт хийж байна гэж хүний нүд хуурсан юм хийгээд, тэнд ургаж байгаа юм байхгүй. 

Одоо манай Сэлэнгэ аймаг бол хамгийн их алтны нөөцтэй, хамгийн их сайхан байгальтай. Сүүлдээ хүн очдоггүй байсан голууд хүртэл бохирдоод хүнд байдалд орж байна. Энэ юмаа хиймээр байдаг, их амархан хийх бололцоотой. Засгийн  газарт 2 жилийн өмнө өгчихөөд байхад ямар ч реакци байхгүй ингээд суугаад байж болохгүй байна шүү дээ. Тэгээд энэ хуулийг баталъя, яг зэрэгцүүлээд Засгийн газар тийм үүрэг авмаар байна. Тэгээд би Х.Наранхүү сайдаас түүнийг сонсмоор байна.  200 кг-аас  доош нөөцтэй алтны бүх ордуудыг  хаамаар байгаа юм. Одоо шууд Засгийн газрын тогтоол гараад л хаачих хэрэгтэй байгаа юм. Тэнд олзворлолт одоо явагдахгүй байгаа,  68-аас болоод ерөнхийдөө зогсчихсон. Тийм учраас одоо энэ дээр нь хаачихвал тэгээд л асуудал их ойлгомжтой болно. Ийм маягаар асуудлыг шийдэх бололцоо байна уу? үгүй юу гэж асуумаар байна.

Х.Наранхүү: - Яагаад бид нар Их Хурлаас шийд гаргуулах гэж байна вэ гэвэл хуульд өнөөдөр нэгэнт лиценз аваад  ажиллаж байгаа 200 кг-аас доош нөөцтэй компаниудыг ажил нь эхэлсэн дундаа явж байгаа, зээл авчихсан, үүнийг шууд хориход бөөн хүндрэл учирна. Одоо хуульд тодотгол хийгээд лиценз цаашид шинээр олгохгүй байх тухай шийдийг одоо гаргачихмаар байгаа юм, үүний тухай ярьж байгаа юм.

Энэ Засгийн газрын тухайд гэвэл  өнгөрсөн оны  11 сараас хойш ерөөсөө алтны шинэ лиценз нэмж олгоогүй байгаа, энэ дээр бид нар маш тодорхой хэлж болохоор байна. 

С.Баярцогт: - Тэгэхээр чинь та одоо байгаагийн нэгийг нь ч хааж чадахгүй гэж байгаа юм байна шүү дээ, тийм ээ? 

Х.Наранхүү: - Өнөөдөр эхэлчихсэн компаниуд бол ажил нь ид явагдаж байгаа, үүнийг бид нар нэг орчин бүрдүүлчихээд, ажил нь түүнийхээ дагуу явж байхад зогсооно гэдэг бол бас л нөгөө зах зээлийнхээ зарчмаас гажууд арга хэмжээ болчих болов уу? 

С.Баярцогт: - 68.0 хувийн татвар авахад жижиг нь харин нууж л гаргахгүй бол ямар ч ашиггүй. Одоо бол  тэр жижгүүдийг шууд хаах хэрэгтэй. Тэгэхгүй бол арай гайгүй байгаа бүх гол мөрөн чинь  хүн уух нь битгий хэл тэнд загас явах бололцоогүй болж байгаа. Дээрээс нь ойн асуудал байна шүү дээ. Засгийн газарт өөрт нь эрх байгаа, Засгийн газар шууд хааж болно шүү дээ.  200 кг-аас доошхийг нь бүгдийг нь хаа л даа. Юу нь улс төр болдог юм бэ? Та нар байгаль орчноо яах юм бэ? 

Д.Идэвхтэн: - Хуулийн төсөл өргөн барих хэрэгтэй.

Х.Наранхүү: - Хуулиар олгогдсон лицензийг  Засгийн газар шууд хуулиа хэрэгжүүлэх тийм боломж багатай л гэж ойлгож байна. 

Д.Идэвхтэн: - Дахиж лиценз олгохгүй байх л  арга замыг  хаах ёстой байна. Ингээд хууль санаачлагчийн илтгэлтэй холбогдуулж асуух асуулт дууслаа.

Одоо Байнгын хорооны санал дүгнэлтийг  УИХ-ын  гишүүн Ц.Баярсайхан танилцуулна.

Батлан хамгаалахын их сургуулийн цэргийн хөгжмийн сургуулийн багш сонсогчид өнөөдөр төрийн ордон, чуулганы үйл ажиллагаатай танилцаж байна. Өнөөдөр чуулганы хуралдааны нэгдсэн танхимд ирсэн та бүгдэд хичээл сурлагын  дайчин амжилтыг хүсэн ерөөе. /Алга ташив/

Ц.Баярсайхан гишүүнийг индэрт урьж байна.

Ц.Баярсайхан: - Улсын Их Хурлын дарга, эрхэм гишүүд ээ.


Монгол Улсын Засгийн газраас Ашигт малтмалын тухай хуульд нэмэлт оруулах тухай болон Зарим бүтээгдэхүүний үнийн өсөлтийн албан татварын тухай хуулийн зарим хэсэг, заалтыг хүчингүй болсонд тооцох тухай хуулиудын төслийг санаачлан боловсруулж 2008 оны 05 дугаар сарын 14-ны өдөр Улсын Их Хуралд өргөн мэдүүлсэн билээ.

Иргэд, аж ахуйн нэгжийн зүгээс олборлосон алтаа Монголбанк болон арилжааны банкуудад тушаах явдал буурсан хэвээр байгаа бөгөөд алтыг улсын хилээр хууль бусаар гаргах, барьцаалан зээл авах, хадгалах зэрэг татвар төлөхөөс зайлсхийсэн үзэгдэл газар авсаар байна. Алт олборлогч аж ахуйн нэгжүүдийн татварын дарамтыг бууруулах, Монголбанк болон арилжааны банкуудад тушааж буй алтны хэмжээг нэмэгдүүлэх, улсын валютын нөөцийг нэмэгдүүлэх, борлуулсан алтанд ногдох орлогын албан татвар, ашигт малтмалын нөөц ашигласны төлбөрийг төсөвт бүрэн төвлөрүүлэх, ашигт малтмалын нөөц ашигласны төлбөрийн хувь хэмжээг олон улсын жишигт нийцүүлэх зорилгоор алтанд ногдуулж буй зарим бүтээгдэхүүний үнийн өсөлтийн албан татварыг хүчингүй болгож ашигт малтмалын нөөц ашигласны төлбөрийг дэлхийн зах зээл дэх алтны үнэтэй нь уялдуулсан шаталсан хувиар нэмэгдүүлэх асуудлуудыг төсөлд тусгасан байна. 

УИХ-ын Эдийн засгийн байнгын хорооны 2008 оны 05 дугаар сарын 14-ний өдрийн хуралдаанаар хуулийн төслийн хэлэлцэх эсэх асуудлыг хэлэлцсэн бөгөөд хуралдаанд оролцсон УИХ-ын гишүүн Р.Раш УИХ-д өргөн баригдсан бусад Ашигт малтмалын талаарх хуулийн төслүүдтэй энэ хуулийн төслийг нэгтгэж үзэх шаардлагагүй бөгөөд тусад нь хэлэлцэх нь зүйтэй, УИХ-ын гишүүн Б.Батбаяр аливаа хууль ойлгомжтой, хялбар байх нь зүйтэй, алтны олборлолтоос нь тооцож татвар авах нь буруу, ашигт малтмалын нөөц ашигласны төлбөрийн шатлалыг анхаарч үзэх, гадны томоохон хөрөнгө оруулагчтай Хөрөнгө оруулалтын гэрээг зөвхөн хуулийн хүрээнд хийдэг байх, УИХ-ын гишүүн Р.Буд алт олборлосон л бол бүтээгдэхүүн болдог. Иймд борлуулснаас нь бус олборлосноос нь татвараа тооцож авах нь зүйтэй, Монгол Улсын нийт газар нутгийн байгаль орчны үнэлгээг хийж ард түмэнд танилцуулах, УИХ-ын гишүүн Т.Очирхүү алтны татварын талаар асуудалтай байгаа компаниуд нь татвараас чөлөөлөгдөөд хууль гарсан өдрөөс эхэлж татвараа төлж эхлэх, УИХ-ын гишүүн Ц.Цэнгэл байгаль орчны нөхөн сэргээлт, шинэ техник, технологи нэвтрүүлэх тал дээр анхаарах, 200 килограммаас доош нөөцтэй алтны ордыг ашиглахгүй байх, байгаль орчны хяналтыг сайжруулах, УИХ-ын гишүүн Д.Ганхуяг энэхүү хуулийн төсөлтэй холбогдолтой хэлэлцүүлгийн шатанд байгаа 2 хуулийн төсөл байгаа, энэ хэлэлцэгдэж байгаа хуулийн төслийг хэлэлцэхээр бол Засгийн газраас өмнөх хуулиудын төслүүдийг татаж авах нь зүйтэй, УИХ-ын гишүүн Ц.Мөнх-Оргил нарын УИХ-ын гишүүдээс өргөн барьсан “Ашигт малтмал эрх, хайх, ашиглах үйл ажиллагааг хязгаарласан экологийн ногоон бүсийн тухай” хуулийн төслийг хэлэлцэж эхлэх шаардлагатай байна, УИХ-ын гишүүн Ч.Авдай ашигт малтмалын нөөц ашигласны төлбөрийн шатлалыг 4 шатлалтай болгох, шатлал олон байх тусам тооцоолоход хүндрэлтэй, байгаль орчны нөхөн сэргээлт, татвар төлөхөөс зайлсхийх асуудлыг чангатгах тал дээр анхаарах гэсэн саналуудыг гаргаж байлаа.

Хуулиудын төслийг хэлэлцье гэсэн томъёоллоор санал хураахад тус Байнгын хорооны хуралдаанд оролцсон Улсын Их Хурлын гишүүд 100.0 хувь дэмжсэн болно.

УИХ-ын эрхэм гишүүд ээ.

 Монгол Улсын Засгийн газраас Ашигт малтмалын тухай хуульд нэмэлт оруулах тухай болон Зарим бүтээгдэхүүний үнийн өсөлтийн албан татварын тухай хуулийн зарим хэсэг, заалтыг хүчингүй болсонд тооцох тухай хуулиудын төслийг хэлэлцэх эсэх асуудлаар Эдийн засгийн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.

(16:30-17:30 Д.Цэндсүрэн)
Д.Лүндээжанцан: - Ц.Баярсайхан гишүүнд баярлалаа. Манай өнөөдрийн чуулганы үйл ажиллагаатай Батлан хамгаалахын их сургуулийн цэргийн хөгжмийн сургуулийн багш, сонсогчид танилцаж байна. Та бүхний цэргийн эрдэмд шамдан суралцаж, улс орныг батлан хамгаалах үйл хэрэгтээ улам их амжилт олохыг хүсэн ерөөе /УИХ-ын гишүүд алга ташиж баяр хүргэв/.

Байнгын хорооны санал, дүгнэлттэй холбогдуулж асуух асуулттай гишүүд, хоёр талаасаа төлөөлөөд яръя гэсэн шүү дээ, Ч.Содномцэрэн гишүүн асуултаа асууя. Ц.Сүхбаатар гишүүн асууя.

Ч.Содномцэрэн: - Зарим бүтээгдэхүүний үнийн өсөлтийн албан татварын энэ хуулийг анх санаачлахдаа бол зэсэн дээр гэж санаачилсан, тэгээд явж явж хэлэлцэж, ярилцсаар байгаад алтыг оруулна гээд, болохгүй гэсээр байтал болно болно гэсээр байгаад оруулсан, тэгээд болохгүй гэдэг нь харагдлаа л даа. Ер нь бол яах вэ энэ бол амьдрал дээр, практик дээр харагдаад, энэ бол алт нь болохгүй юм байна гэдгийг ойлгоод Засгийн газар оруулж ирж байгаа нь бас зүйтэй юм, энийг бас хэлье гэж бодсон юм.

Хоёрдугаарт, энэ олборлолт буурч байна, энэ дээр би түрүүн хэлье гэсэн юм, ялангуяа энэ багахан хэмжээний нөөцтэй ийм ордуудыг ашиглаж байгаа ийм газрууд байна, эд нар 68 хувиас болоод ихэнх нь зогсонги байдалтай болсон, одоо цаашдаа энэ татвар сэргээд ирэхэд бас нөгөө жижиг ийм үйлдвэрлэл явуулдаг газрууд чинь сэргээд ирэх вий, татвар нь гайгүй болчихлоо, хөнгөлөгдчихлөө гээд, энэ дээрээ манай Үйлдвэр, худалдааны яамныхан анхаарах нь зүйтэй байх.

Гуравдугаарт, энэ шатлалын хэмжээг аваад үзэхээр 599 хүртэл гэж байгаа юм, тэгээд нөгөөдөх хоёр дахь шатлал нь болохоор 600-гаас эхэлж байгаа байхгүй юу, энэ хоёрын хооронд нарийвчлал алдагдаж байна, энийг яах юм бэ? Хэрвээ 599.1 байвал яах вэ? 599.2 байвал яах вэ? 599.9 байвал яах вэ, энэ хооронд алдагдаж байгаа байхгүй юу, аль ч шатлалд орохгүй болж байгаа юм, тэгэхээр энийг одоо тэр боловсруулж байх явцдаа анхаарсан уу, байнгын хороон дээр энийг ярилцсан уу? үгүй юу, 599 хүртэл гэж байгаа юм, нөгөөх нь 600-гаас эхэлж байгаа байхгүй юу, энэ дээр нэг тайлбар өгөөч гэсэн ийм асуулт байна.

Д.Лүндээжанцан: - Аль байнгын хороогоор орлоо, Д.Ганхуяг дарга хариулъя. Байнгын хорооны санал, дүгнэлттэй холбогдуулж асууж байгаа.

Д.Ганхуяг: - Дээд талд нь Эдийн засгийн байнгын хороо гээд бичсэн байна, харагдахгүй байгаа юм болов уу? Ч.Содномцэрэн гишүүний асуусан зүйл бас байнгын хороон дээр яригдсан, тэгээд яригдаж байгаад хэлэлцүүлгийн явцад саяын нарийвчлалын асуудлыг зохицуулж болох юм, өөрчилж болох юм гэдэг ийм зүйл яригдсан байгаа. Ер нь бол 599.8 гээд явчихаар дахиад учир нь үл ойлгогдох, тийм, өөрөөр хэлбэл дахиад нэг орны, тэгээс хойшхи орны нарийвчлал орчихож байгаа юм. Тийм учраас 600, 601 ч гэдэг юмуу, тийм байдлаар явуулж болох юм гэдгийг Засгийн газрын гишүүн, Үйлдвэр, худалдааны сайд хэлж байсан гэдгийг хэлэх байна.

Өнөөдөр жижиг уурхай байгаль орчин бохирдуулж байна гэдэг асуудлыг бас үнэлгээн дээр тулгуурлаж, үнэхээр байгаль орчныг бохирдуулж байна уу, үгүй юу гэдгийг анзаарах, нөгөө талаас бас хувь хүний хөрөнгөд халдахгүй байх, Үндсэн хуулиар баталгаажсан байгаа шүү дээ. Тийм учраас өмнө нь лиценз өгч, баахан хөрөнгө оруулалт хийлгэчихээд тэгээд гэв гэнэтхэн халддаг ийм, энэ бол эрх зүйт нийгэм, тийм учраас тэрийг бас анзаарах шаардлагатай байхаа. Үнэхээр байгаль орчин бохирдуулж байгаа асуудал, хүний эрүүл мэндийн эсрэг байвал тэр нь тэрүүгээрээ явах ёстой байхаа гэж, иймэрхүү байдлаар яригдсаныг хэлэх байна.

Д.Лүндээжанцан: - Л.Пүрэвдорж гишүүн асуултаа асууя.

Л.Пүрэвдорж: - Энэ татварын асуудлыг хэлэлцэхэд Төсвийн байнгын хороогоор тойрч явдаг ийм практик хэдийнээс  тогтож байгаа юм бэ? Би энийг бол эсэргүүцэж байна, би энэ анхны хэлэлцүүлгийг зогсоохыг Төсвийн байнгын хорооны даргын хувьд эсэргүүцэж байна. Тэгээд энэ хэлэлцүүлгийг зогсоохыг шаардаж байна. Төсвийн байнгын хороогоороо татварынхаа асуудлыг хэлэлцдэггүй Их Хурал гэж хаа байсан юм бэ?

Д.Лүндээжанцан: - Түрүүчийн 68.0 хувийн татвар, мөн онцгой.

Д.Ганхуяг: - Ер нь ойлгомжтой шүү дээ, эхлээд эдийн засгаар ороод, дараа нь төсвөөр орох ёстой шүү дээ, ер нь бол.

Д.Лүндээжанцан: - Би хоёуланд нь цохсон санагдаад байх юм. 

Л.Пүрэвдорж: - Тийм ёсон байхгүй, би эсэргүүцэж байна.

Д.Лүндээжанцан: - Би өөрт чинь цохсон шүү дээ, тэгээд хэлэлцэх шаардлагагүй гэж үзсэн юм байлгүй. Анхны хэлэлцүүлэг хийх үедээ хэлэлцэх эсэх асуудлаар нь нэг хороо нь оруулчихъя, яг одоо хэмжээ, дамжаа байдаг юмуу, ямар асуудал байх нь вэ тэрүүгээр нь тэгээд Төсвийн байнгын хороогоор оруулбал яасан юм, би хоёуланд чинь цохсон шүү, тэрийгээ санаж байна.

Б.Жаргалсайхан гишүүн асуултаа асууя.

Б.Жаргалсайхан: - Хоёр талаас нэг нэг хүн байхад болоо шүү дээ, 2 нам уралдаад л худлаа ярьдаг юм, голоос нь ганц хүн яриад тэр хүнийхээр шийднэ, олон долоон юм яриад яадаг юм.

Энэ роялти мэдээж хэрэг, энэ 68 хувийн татвар бол тэнэг хүний үг шүү дээ, тэгэхээр энэ дээр тооцоо, үндэслэлтэй ажилламаар байх юм, ингээд цээжнийхээ хөндийгөөр биш, 1 грамм, 1 кило алтыг олоход ямар зардал гаргаж байгаа юм бэ гэдгээ тооцооч, орлогыг нь бодоод байх юм, зарлагыг нь бодохгүй юм. Бензин тос, бүх металл хийцийн үнэ чинь хэд дахин өсчихөөд байгаа шүү дээ, яг үнэн хэрэг дээрээ бол, тэрийг ерөөсөө тооцоолохгүй. Тэгээд дээр нь энэ олон шатлалтай татварт орсон гэнэ, энэ худлаа. Энэ бол татварын байцаагч баахан авилгал авах, хахууль авах ажил болно. Нэг л хуультай байх хэрэгтэй, татварын, 8 хувь уу, 9 хувь уу, 7 хувь уу? тэрнээс биш хүн болгонд зориулж татварын хууль гаргаж болохгүй шүү дээ, тийм тэнэг юм гэж ертөнц дээр байхгүй.

Хоёрт роялти гэдэг чинь орлогын, жишээлбэл 8 хувийн татвар тавихад өнөөдрийн алтнаас орлогын чинь 60, 70 хувьтай тэнцүү тийм татвар болоод хувирчихна, энэ чинь орлогоос нь авч байгаа юм чинь, ашгаас нь биш. Тэгээд ерөөсөө бодитой зураг авалт хийхгүй юм, тэр Үйлдвэр, худалдааны яамны хэдэн хоолны сав байдаг шүү дээ, зүгээр сууж байгаа, тэр колонк бэлэглэнэ гээд тэнэг юм яриад гүйгээд байгаа, тэд нарыгаа явуулаач дээ. тэр зураг авалтыг нь авахуул.

Д.Лүндээжанцан: - Та өөрийнхөө яамны хамт олныг доромжлоод байж болохгүй шүү дээ.

Б.Жаргалсайхан: - Яг үнэн шүү дээ, тэр бензин колонк бэлэглэнэ гээд гүйж байхынхаа оронд энэ алтныхаа ордуудыг яаж ухаж байна, яаж олзворлож байна, газар дээр нь очиж үзэж шалгаад, ямар зардал гаргаж байна, тэрийгээ хийх хэрэгтэй шүү дээ, эх орноо худалдах гээд Орос руу гүйж яваад, далбигнаж явж байхынхаа оронд ийм хэрэгтэй юм хийхгүй байна шүү дээ, худлаа юм биш ямар.

Д.Лүндээжанцан: - Асуултаа асууя.

Б.Жаргалсайхан: - Тэгээд энэ асуултыг асуухдаа яг энэ зураг авалт хийж татварынхаа роялтын хэмжээн дээр ярьж байна шүү дээ, тэрийгээ зураг авалт хийж үзэх хэрэгтэй шүү дээ, худлаа хүн хардаж, сэрдээд байх хэрэггүй.

Хоёрт, тэр нэг байгаль орчин бохирдуулаад байна гэдгээ одоо болиоч дээ, зүгээр лоозунг, уриа ярьдаг, хийж байгаа хүн байхгүй, Хөвсгөл, Архангай, Өвөрхангай, Булган, Төв аймаг, Хэнтий нутгийг албан ёсны ногоон парк болгож зарлаад тэр нь дээр дахин уул уурхайн ажил эрхлэхгүй гээд зарлачихвал тэгээд дуусаа шүү дээ, тэр Хөвсгөлд баахан лиценз өгсөн л байна лээ шүү дээ, молекул Батбаяр гэхэд өчнөөн лиценз авсан байж л байгаа шүү дээ, тэр заавал ус бохирдуулж байх ямар албатай юм. Нинжа нараа бас болих хэрэгтэй. Энэ мөнгөн ус, энэ бүх хортой бодисыг манай нинжа нар Монгол улсын нутгаар тарааж цацаж байгаа шүү, тэрнээс тэр том компаниуд биш. Энийгээ бас яг бодитой зөв олж тогтоомоор байна. 

Тэгээд яг энэн хуулин дээрээ далимдуулаад ер нь тэр ногоон паркийн хуулиа гаргачих, гол усны эх үүсвэр болгосон энэ 5 аймаг дээр, тэгээд тэр жижиг алтныхан чинь бүгдээрээ байхгүй болоод нэг 2, 3 том алтыг нь дуусгаад энэ асуудлаа дуусгахаар, тэгэхгүй бол энэ чинь одоо усгүй болбол яах вэ?

Д.Лүндээжанцан: - Д.Ганхуяг дарга хариулъя. Санал байна даа, болъё. Хариулаад яах вэ? Ц.Сүхбаатар гишүүн.

Д.Ганхуяг: - Хариулъя, 2, 3-хан юм байгаа, нийт бүтээгдэхүүн үйлдвэрлэх, олборлох өртөгтэй холбоотой энэ чухал зүйл хэлсэн л дээ, өнөөдөр яг ямар байдалтай байгаа юм бэ гэдгийг, гэхдээ энэ бол өнөөдрийн Монгол улсын хуулиар хууль болон шийдвэрийн төсөл өргөн барьж байгаа газар нь энэ тооцоог хийж ирүүлэх шаардлагатай, тухайлбал шатлалын босгыг тогтооход энэ чухал хэрэгтэй байгаа. Дараагийн хэлэлцүүлэгт анхаараарай гэж хэлэх байна. Шатлалын тухайд бол бас гишүүд ч гэсэн санал гаргаж байсан. Саяын өртөг дээр үндэслээд шатлалыг яаж тогтоох нь вэ гэдгийг өшөө сайн ярих шаардлагатай байхаа гэж. Экологийн ногоон бүсийн тухай хууль гишүүд өргөн барьсан байгаа шүү дээ, тийм учраас дүгнэлтийг уншаад үзэхээр энийг нэгтгэмээр байна, заримыг нь татуулмаар байна гэдгийг бид нар нэлээд сайн ярьсан. Энийг бас хуулийн төсөл өргөн барьсан улсууд мэдэж байгаа байх. 

Д.Лүндээжанцан: - Ц.Сүхбаатар гишүүн.

Ц.Сүхбаатар: - Түрүүн би бас асуух гээд чадаагүй юм, Байнгын хорон дээр аль зэрэг ярилцсан юм бол, тэгэхээр энэ чинь одоо 68 хувийн татвар гээд зэс, алтан дээр ногдуулсан шүү дээ, тэгээд түрүүн би Содномцэрэн гишүүний яриад байгаа нь болохоор алтны татвар нь Хувьсгалт намынх, бусад намынх нь Ардчилсан намынх гэх шиг юм яриад байх юм, энэ ерөөсөө газар сайгүй ярьж байгаа шүү дээ, гайгүй сайн юм болохоор нь зэрэг манай ажлын хэсэг Фортуна Батбаяр хийсэн гэдэг ч юмуу ингээд яриад байдаг, гайтай юм болохоор л МАХН-ынхан хийсэн гэж ингэж ярьдгаа, энэ танхимд суучихаад ярьдгаа болъё л доо, бүгдээрээ адилхан хамтраад хуулийг нь, эцсийн кнопыг нь дараад хийж байгаа шүү дээ. 2-уулаа хийсэн, тэрийгээ 2-уулаа хийсэн гэж ярихгүй, нэг нэгээр нь салгаж яриад байх юм. 

Тэгээд энэ чинь анхнаасаа зэсийн 68 хувийн татвар гэнэтхэн гарч ирээд, тэр 68 хувь нь ямар хүний толгойноос яаж гарч байсан гэж маргаж байхаар ажлын хэсэг гаргаж байгаад шийдсэн шүү дээ. Тэгэхээр энэнээс болоод ямар эдийн засагт хохирол учирсан юм бэ? Хичнээн хэмжээний алтнаас татвар оногдолгүй, нуугаад хил дээр мэдэгдэхгүй гарсан юм гэдэг тооцоог ярьсан уу? энэ тоо хэмжээг нь одоо хэлж болох уу?

Тэр Заамарын Паушок байна шүү дээ, тэр чинь баахан алт гаргасан юмуу, эсвэл энэ банкинд байгаа юмуу, монголыг шүүхэд өгнө гээд баахан юм яриад байдаг, ийм үр дагаврыг нь тооцож хэлж ярих юм байна уу, үгүй юу, тэгээд тэр олон шатлалыг Байнгын хороон дээр хэлэлцэх эсэх дээр нарийн ярихгүй бол хэрэг дээрээ тэр чинь доороосоо хумигдсаар байгаад тэр хамгийн бага татвар төлдгөөр нь төлнө шүү дээ, тэр шатлал болгон дээр ёстой нөгөө аргалах, залилах юмнууд чинь явна шүү дээ, энийгээ яг тодорхой ярьсан юмуу, үгүй юмуу?

Д.Лүндээжанцан: - Д.Ганхуяг дарга товчхон хариулъя.

Д.Ганхуяг: - Аливаа хуулийн төсөл өргөн барихад хэн санаачлах вэ гээд, тэгээд үнэн юм үнэн шүү дээ, тэгээд энийг ингэж яриад байх нь утгагүй байхаа. Ер нь Ц.Сүхбаатар гишүүнд хэлэхэд энэ дээр дандаа нам ярьж байхаа болимоор юмаа, иргэнд газар хувьчилъя гэхээр нам ярина, бас хэцүү юмаа. Бодит тохиолдолд 5 тонн алт байхгүй байгаа, гуравны нэг хувь нь, 15 мянган тонн алт тушаагдах байсан бол өнөөдөр 10 тонн жаахан гаруй байгаа, тэгээд энийг үржүүлээд үзэхээр 500 сая доллар болно, доод тал, энэ тоог хэлэх байна.

Д.Лүндээжанцан: - Асуух асуулттай гишүүд асуултаа асууж дууслаа, одоо Ашигт малтмалын тухай хуульд нэмэлт оруулах тухай, Зарим бүтээгдэхүүний үнийн өсөлтийн албан татварын тухай хуулийн зарим хэсэг, заалтыг хүчингүй болсонд, энэ асуудлаар Байнгын хорооны санал, дүгнэлтийг дэмжсэн 3 хүртэл, эсрэг байр суурьтай 3 хүртэл гишүүн үг хэлж болно гэсэн, үг хэлэх гишүүн байна уу? алга, шууд саналаа хураая.

Одоо хуулийн төслийг хэлэлцэх эсэх асуудлаар санал хураалт болно. Байнгын хорооны саналаар Ашигт малтмалын тухай хуульд нэмэлт оруулах тухай, Зарим бүтээгдэхүүний үнийн өсөлтийн албан татварын тухай хуулийн зарим хэсэг, заалтыг хүчингүй болсонд тооцох тухай хуулийн төслийг хэлэлцэх нь зүйтэй гэсэн саналын томъёоллоор санал хураалт явуулъя. Хэлэлцэх нь зүйтэй.

Санал хураалтад 44 гишүүн оролцож, зөвшөөрсөн 34, татгалзсан 10, 77.3 хувийн саналаар уг хуулийн төслийг хэлэлцэх нь зүйтэй гэж үзлээ.

Хуулийн төслийг анхны хэлэлцүүлэгт бэлтгүүлэхээр Эдийн засгийн болон Төсвийн байнгын хороонд шилжүүллээ, төсөв авч үзэх нь зүйтэй байхаа.

Уг асуудлыг 17 цаг 42 минутад хэлэлцэж дуусав.

Найм. Засгийн газрын тусгай сангийн тухай хуульд нэмэлт 

оруулах тухай, Монгол Улсыг хөгжүүлэх сангийн тухай хуульд

нэмэлт оруулах тухай хуулийн төсөл (хэлэлцэх эсэх)

Д.Лүндээжанцан: - Засгийн газрын тусгай сангийн тухай хуульд нэмэлт оруулах тухай, Монгол Улсыг хөгжүүлэх сангийн тухай хуульд нэмэлт оруулах тухай хуулийн төслийг хэлэлцье. Хууль санаачлагчийн илтгэлийг Сангийн сайд Ч.Улаан танилцуулна, Ч.Улаан сайдыг индэрт урьж байна.

Ч.Улаан: - УИХ-ын дарга, эрхэм гишүүдээ, 

Монгол улсын тусгай сангийн тухай хуульд эрсдэлийн сангийн хөрөнгийг зөвхөн гамшгийн улмаас хөдөө аж ахуйн гаралтай түүхий эдийн экспорт хязгаарлагдах, валютын ханш огцом өөрчлөгдөх, гамшиг болон урьдчилан тооцох боломжгүй нөхцөл байдал үүссэний улмаас дотоодын үйлдвэрлэл, үйлчилгээний хэмжээ эрс буурсан нөхцөлд зарцуулахаар хуульчилсан байдаг.

Өөрөөр хэлбэл зөвхөн орлогын огцом тасалдал үүссэн үед л зарцуулахаар хуульчлагдсан юм. Гэвч сүүлийн үед үүсэн бий болсон нөхцөл байдлын улмаас эрсдэлийн сангаас төсвийн зардал огцом нэмэгдэх үед зарцуулах шаардлага бий болоод байна. Иймд уг сангийн хөрөнгийг зарцуулах зориулалтад хүн амын өргөн хэрэглээний бараа болох гурил болон гол суурь үнэ болох улаан буудай, бензин, шатахууны үнэ эрс өссөн үед зарцуулахаар хуулийн төсөлд тусган санал болгож байна.

Засгийн газраас үндэсний үйлдвэрлэлийг дэмжих зорилгоор газар тариалан, хүнсний ногооны тариалалт, малын гаралтай түүхий эдийг боловсруулах, экспортод гаргахад арилжааны банкуудаас бага хүүтэй зээл олгохыг төсөв, санхүүгийн бодлогоор дэмжих зорилго тавин ажиллаж байна. 

Монгол улсын 2008 оны улсын төсөвт дээрх зорилгоор зээл авч буй аж ахуйн нэгжүүдийн зээлийн хүүгийн төлбөрийн 50 хувийг улсын төсвөөс санхүүжүүлэхэд зориулан 30 тэрбум төгрөгийн зээлийн хүүгийн татаасыг санхүүгийн дэмжлэг хэлбэрээр олгохоор тусгагдсан.

Уг зээлийн хүүгийн татаасыг хөрөнгө оруулалт, хөгжлийн сангаас санхүүжүүлэхээр Монгол улсын 2008 оны төсөвт тусгасан боловч Засгийн газрын тусгай сангийн хуулиар уг харилцааг тодорхой зохицуулаагүй байгаа юм. Иймд Хөрөнгө оруулалт, хөгжлийн сангаас зээлийн хүүгийн татаас олгохоор хуулийн төсөл, заалтыг нэмж тусгаж байна.

Мөн өргөн хэрэглээний бараа болон гурил, буудай, бензин, шатахууны үнийн өсөлтөөс сэргийлэх зорилгоор Засгийн газраас дээрх нэр төрлийн барааг худалдан авч нөөцлөх шаардлага бий болж байгаа юм. Гэвч хөрөнгийн эх үүсвэр шийдэгдээгүй байгаа юм, иймд  Монгол Улсыг хөгжүүлэх сангийн эрсдэлийн сангийн хэсгээс тодорхой хэсгийг нь гурил, буудай, шатахуун болон стратегийн чухал нэр төрлийн бүтээгдэхүүний нөөц бүрдүүлэх хэлбэрээр байршуулж болохоор хуулийн төсөлд тусган танилцуулж байна. 

Энэ асуудлыг хэлэлцэн шийдвэрлэж өгөхийг хүсье.

Анхаарал тавьсанд баярлалаа.

Д.Лүндээжанцан: - Ч.Улаан сайдад баярлалаа. Манай Чуулганы үйл ажиллагаатай Хөвсгөл аймгийн нутгийн зөвлөлийн дэргэдэх залуучууд, оюутны зөвлөлийн оюутнууд танилцаж байна, та бүхэндээ сурлагын их амжилт, амьдралд чинь сайн сайхан бүхнийг хүсэн ерөөе /УИХ-ын гишүүд алга ташиж баяр хүргэв/.

Асуулт асуух гишүүд асуултаа асууя, 2 талаасаа асууя. Асуулт байхгүй, татаад авлаа, одоо байнгын хорооны дүгнэлтийг танилцуулъя. Уг хуулийн төслийн талаар Төсвийн байнгын хорооны санал, дүгнэлтийг сонсъё, санал, дүгнэлтийг УИХ-ын гишүүн Н.Батбаяр  нар танилцуулна, Н.Батбаяр гишүүнийг индэрт урьж байна.

Н.Батбаяр: - УИХ-ын дарга, эрхэм гишүүд ээ, 

Засгийн газрын тусгай сангийн тухай хуульд нэмэлт оруулах тухай, Монгол улсыг хөгжүүлэх сангийн хуульд нэмэлт, өөрчлөлт оруулах тухай хуулийн төслүүдийг Улсын Их Хуралд 2008 оны 5 дугаар сарын 2-ны өдөр өргөн мэдүүлсэн билээ.

Засгийн газрын тусгай сангийн тухай хуульд нэмэлт оруулах тухай, Монгол улсыг хөгжүүлэх сангийн хуульд нэмэлт оруулах тухай хуулийн төслүүдийн хэлэлцэх эсэх тухай асуудлыг Төсвийн байнгын хорооны 2008 оны 5 сарын 13-ны өдрийн хуралдаанаар хэлэлцээд гаргасан санал, дүгнэлтийг танилцуулж байна.

Газар тариалан, хүнсний ногооны тариалалт, малын гаралтай түүхий эдийг боловсруулах, экспортод гаргах чиглэлээр үйл ажиллагаа явуулж байгаа аж ахуйн нэгжүүдэд дэмжлэг үзүүлэх үүднээс олгосон зээлийн хүүгийн татаасыг санхүүжүүлэх зорилгоор Засгийн газрын тусгай сангийн хуульд нэмэлт оруулах, бензин, шатахуун, улаан буудай, гурилын нөөц бүрдүүлэхэд Монгол Улсыг хөгжүүлэх сангийн хөрөнгөөс зарцуулахаар Монгол Улсыг хөгжүүлэх сангийн тухай хуульд өөрчлөлт оруулахаар санал боловсруулсныг Төсвийн байнгын хорооны хуралдаанд оролцогчид дэмжиж, дээрх хуулиудын төслийг УИХ-аар хэлэлцүүлэх нь зүйтэй гэж үзсэн болно.

УИХ-ын гишүүн З.Энхболд гурилын нөөц бүрдүүлэх нь хэр зэрэг оновчтой байгааг анхаарч үзэх, улаан буудайг худалдан авч нөөц бүрдүүлэх зарчим баримтлах, нефть боловсруулах жижиг үйлдвэр оруулж ирээд Тамсагбулагийн нефтийг боловсруулан бензин гарган авч зүүн аймгуудын хэрэгцээг хангах, УИХ-ын гишүүн Н.Батбаяр Монгол улсыг хөгжүүлэх сангийн хөрөнгөөр нөөц бүрдүүлсэн барааг нөхөн сэргээхдээ ямар эрх зүйн зохицуулалтаар хийж байх, шинэ ургацын улаан буудайг улс худалдан аваад нэмж шаардагдахыг гадаадаас бүрдүүлэх зэрэг санал гаргаж байсныг хэлэлцүүлгийн явцад авч үзэх нь зүйтэй гэж үзлээ.

УИХ-ын эрхэм гишүүд ээ, Засгийн газрын тусгай сангийн хуульд нэмэлт оруулах тухай, Монгол улсыг хөгжүүлэх сангийн хуульд нэмэлт оруулах тухай хуулийн төслүүдийг хэлэлцэх эсэх тухай асуудлаар Төсвийн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг хүсье. 

Анхаарал тавьсанд баярлалаа.

Д.Лүндээжанцан: - Н.Батбаяр гишүүнд баярлалаа. Одоо Байнгын хорооны санал, дүгнэлттэй холбогдуулан үг хэлэх гишүүн, Д.Арвин гишүүний нэр гарсан байна. Д.Арвин гишүүн.

Д.Арвин: - Тэгэхээр бид нар ингээд сая Атрын аян гээд явагдаж байна, гурил, нефтийн асуудал бас хүнд байгаа, гэхдээ ихэнхдээ бид нар энэ асуудлаа банкуудын мэдэлд өгсөн, банкнаас газар тариалангийн зээл дэмжих гэсэн, одоо саяын ч гэсэн илтгэл дээр илтгэгч бас л банкуудаар дамжуулж татаас өгнө гэсэн ийм юм ярьж байна, одоо ийм байдлаар Монгол улс цаашаа хөгжихгүй, ингэж нөөцөлж авдаг, худалдаж нөөцөлж авахаа болих хэрэгтэй.

Хуучин Монгол улс өөрсдөө төр нь зохион байгуулаад ядаж гурилаа тарьчихдаг энэ юм руу нь эргэж, хөдөлмөрийнх нь юм руу хөрөнгө оруулъя л даа, банкинд бид нар ингээд өгөөд ямар нэгэн татаас маягаар ингээд өгөхөөр банкууд аваад, хэзээ ч, ямар ч банк өгөхгүй. Тэгээд иймэрхүү байдлаар бид нар асуудалд хандаж болохгүй шүү дээ. Хэд хэдэн аймгуудад бид нар 350 мянган тонн гурил, будаа авахын тулд юу хийх юм бэ гэдгээ ярихаас биш, зохицуулахаас биш өнөөдөр банкинд мөнгө өгөөд яг л саяын, дандаа л өгөөд байсан шүү дээ, барилга гээд 10 сая төгрөг бид нар 2000 хэдэн онд өглөө, тэгээд банк аваад нэг ч хүнд өгөхгүй шүү дээ.

Тэгээд ийм байдлаар улсыг мөнгийг үрэх үү, эсвэл яг тэр аймагт тийм юм хийнэ гээд яг ажил бүтээлд нь зориулж өгөх ёстой. Тэгэхгүй ингээд хий мөнгө цацагдаад байгаа шүү дээ, та нар. Тэр утгаараа энэ асуудлыг бол нухацтай ярих хэрэгтэй. Тэгээд ганц Төсвийн байнгын хороон дээр биш, Эдийн асгийн байнгын хороо, бусад байнгын хороон дээр хэлэлц л дээ, тэгээд ингээд мөнгө өгөх, худалдаж авах юмаа больё л доо, юм хийе л дээ. хөдөлмөр хийх нөхцөлий нь хангаж өг л дөө. Банк хэзээ ч ард түмнийг хөдөлмөрлүүлэхгүй, би тэрийг зүгээр би нэг л удаа хэлчихье. Тэгээд алийн болгон бид нар улс орныг хуурч улсын мөнгийг зүгээр ингээд цацаж байх хэрэгтэй юм бэ, тэр утгаараа энэ асуудлыг ийм байдлаар шийдэж болохгүй. 

Гурилтай болох хэрэгтэй, гэхдээ хөдөлмөрлөхөд нь яаж хийх ёстой, юунд нь туслах ёстой гэдэг ийм л асуудал оруулж ирж байж, ингээд сангаасаа мөнгө гаргаж татах асуудлыг шийдэхээс биш ийм байдлаар банкуудад өгөх юм бол ийм асуудлыг Их Хурал, мэдэхгүй, миний хувьд ийм байдлаар цаашаа явахгүй, одоо сая газар тариалангийн зөвлөлгөөн хийсэн, дараа нь зөвлөлгөөнд очоод, одоо очсон бүх тариаланчид чинь нэг ч банкнаас мөнгө өгөхгүй, тэгээд банкууд чинь өгөхдөө өгөхгүй шүү дээ, бараг л Улаанбаатар хотын том ийм байшинд л мөнгө өгч байна. Тэгээд тийм учир утгагүй юм хийгээд яах вэ, уг нь одоо энийг төр дэмжиж ажиллах ёстой. Гэтэл иймэрхүү байдлаар банкуудыг дэмжиж дандаа хэтэрхий шуналтай, хөрөнгө мөнгөний төлөө төрсөн улсуудыг дэмжих бодлогыг одоо жаахан болимоор юм шиг байна. Энэ хийж байгаа бодлого нь хүртэл буруу байна шүү дээ.

Д.Лүндээжанцан: - Одоо санал хураая. Одоо хуулийн төслийг хэлэлцэх эсэх асуудлаар санал хураана. Байнгын хорооны саналаар Засгийн газрын тусгай сангийн тухай хуульд нэмэлт оруулах тухай, Монгол улсыг хөгжүүлэх сангийн тухай хуульд нэмэлт оруулах тухай хуулийн төслийг хэлэлцье гэсэн саналын томъёоллоор санал хураалт явуулъя.

Санал хураалтад 41 гишүүн оролцож, зөвшөөрсөн 32, татгалзсан 9, 78.0 хувийн саналаар уг асуудлыг хэлэлцэх нь зүйтэй гэж үзлээ. Хуулийн төслийг анхны хэлэлцүүлэгт бэлтгүүлэхээр Төсвийн байнгын хороонд шилжүүллээ.

Уг асуудлыг 17 цаг 51 минутад хэлэлцэж дуусав.

Ес. Импортын хүнсний гол нэрийн бүтээгдэхүүний гаалийн 

тарифын хувь хэмжээг өөрчлөн тогтоох эрхийг Засгийн газарт 

олгох тухай УИХ-ын тогтоолын төсөл (хэлэлцэх эсэх)

Д.Лүндээжанцан: - Засгийн газарт олгох тухай УИХ-ын тогтоолын төслийг хэлэлцье. Хууль санаачлагчийн илтгэлийг Ч.Улаан сайд танилцуулна. Ч.Улаан сайдыг индэрт урьж байна.

Ч.Улаан: - УИХ-ын дарга, эрхэм гишүүд ээ,

Дэлхий даяар хүнсний бүтээгдэхүүний хомсдол бий болж, үнэ нь өсч байгаа нь манай улсын импортын хүнсний бүтээгдэхүүний үнийг өсгөж, ард иргэдийн амьдралд хүнд дарамт үүсгэж байна, гол нийлүүлэгч улс орнууд хүнсний бүтээгдэхүүнийг тодорхой хугацаагаар экспортлохыг хориглох болон экспортын татвараа өндрөөр тогтох арга хэмжээ авч байгаа нь манай улсад үнийн асуудал гэхээсээ илүү хүнсний бүтээгдэхүүний хомсдлыг бий болгож болзошгүй үр дагавартай юм.

Манай улс хүнсний гол нэрийн бүтээгдэхүүн болох мах, сүү, хүнсний ногоо, гурилаа дотооддоо үйлдвэрлэдэг ч гурил, хүнсний ногооныхоо дотоодын хэрэгцээг бүрэн хангаж чадахгүй, тэр ч байтугай сүү импортоор авч байна.

Элсэн чихэр, бүх төрлийн будаа, цай, ургамлын тосны хэрэгцээгээ 100 хувь импортоор хангаж байгаа, хүн амын хүнсний гол нэр төрлийн бүтээгдэхүүний дэлхийн зах зээлийн үнэ нэмэгдсэн ч импортын тоо хэмжээ жилээс жилд өссөн байна. Жишээлбэл 2007 онд цөцгийн тосны дундаж үнэ 2006 оныхоос 3.5 дахин нэмэгдсэн байхад тоо хэмжээ нь 65 хувиар өссөн. Ногоон цайны дундаж үнэ 5.2 хувиар, тоо хэмжээ нь 15.3 хувиар, цагаан будааны дундаж үнэ 4.6 хувиар, тоо хэмжээ нь 48 хувиар, ургамлын тосны дундаж үнэ 21 хувиар, тоо хэмжээ нь 13 хувиар, элсэн чихрийн дундаж үнэ 8 хувиар, тоо хэмжээ нь 35 хувиар тус тус өссөн байна.

Хүнсний бүтээгдэхүүний хомсдол бий болж үнэ өсөж байгаа ийм нөхцөл байдалд хүнсний бүтээгдэхүүн импортлогч аж ахуйн нэгж, иргэддээ төрийн зүгээс дэмжлэг үзүүлж нийлүүлэлтийг нэмэгдүүлэхэд онцгой анхаарах шаардлагатай болж байна.

Иймээс эхний ээлжинд татварын бодлогоор дэмжиж Гаалийн тарифын тухай хуулийн 4 дүгээр зүйлийн 7-д заасны дагуу УИХ-аас Засгийн газар Гаалийн тарифын хувь хэмжээг өөрчлөх эрх авч, мөн хуулийн 6 дугаар зүйлийн 4-т хүн амын өдөр тутмын хэрэглээний зарим нэр төрлийн барааны улирлын эрэлт нийлүүлэлттэй уялдуулан гаалийн тарифын хувь хэмжээг түр хугацаагаар өөрчлөх эрхтэй гэж заасны дагуу гурил, бүх төрлийн будаа, элсэн чихэр, ургамлын тос, цөцгийн тос, цайны гаалийн тарифыг зохицуулж байх саналыг оруулж байна.

Хүн амын өдөр тутмын хэрэглээний гол нэрийн бараанаас гурил, бүх төрлийн будаа, элсэн чихэр, ургамлын тос, ногоон цай, цөцгийн тосыг манай улсад дунджаар 60-80 сая ам.долларт импортолж байсан байна. Хэрэв импортын эдгээр бүтээгдэхүүний үнэ өсөж 80-90 сая ам.долларт хүрч импортлогдоно гэж тооцвол гаалийн тарифыг хамгийн дээд хувилбараар 0 /тэг/ болгоно гэж үзвэл улсын төсөвт гаалийн татвараар орох орлого 4.9 тэрбум төгрөгөөр буурахаар тооцоо гарч байгаа.

Гэвч энэ урамшуулал нь хүнсний гол нэр төрлийн бүтээгдэхүүний нөөцийг бий болгох, хангамжийг сайжруулахад эерэг нөлөө үзүүлнэ гэж үзэж Засгийн газар уян хатан зохицуулж байх эрх авах санал оруулж байна. Асуудлыг хэлэлцэн шийдвэрлэж өгөхийг хүсье, баярлалаа.

Д.Лүндээжанцан: - Ч.Улаан сайдад баярлалаа, асуулттай гишүүд асуултаа асууя. Содномцэрэн гишүүн байна.

Ч.Содномцэрэн: - Энэ чинь уг нь Засгийн газар өөрөө бас зохицуулаад явдаг хууль эрх зүйн орчин байхгүй бил үү гэсэн нэгдүгээрт тийм асуулт байна.

Хоёрдугаарт, энэ УИХ-аас эрхээ авчихвал саяын дурдсан өргөн хэрэглээний энэ хүнсний гол нэр төрлийн бүтээгдэхүүний гаалийн тарифыг тэглэх үү гэсэн ийм асуулт байна.

Д.Лүндээжанцан: - Ч.Улаан сайд хариулъя.

Ч.Улаан: - Баярлалаа, Засгийн газар Улсын Их Хурал эрх өгвөл тэр эрхийн хүрээнд зохицуулах эрх нь нээгдэнэ, тийм учраас Засгийн газарт эрх өгөөчээ гэсэн санал тавьж байна. Хэрвээ эрх олгогдвол бүгдийг механикаар тэглэх ийм байдлаар асуудалд хандахгүй гэж бодож байна. Эрэлт, нийлүүлэлт, хангамжийн байдалтай уялдуулаад уян хатан энийгээ хэрэглэнэ гэсэн ийм саналтай байгаа.

Д.Лүндээжанцан: - Асуулттай гишүүд асуултаа дууссан, ингээд Байнгын хорооны санал, дүгнэлтийг сонсъё, уг тогтоолын төслийн талаар Төсвийн байнгын хорооны санал, дүгнэлтийг сонсъё, санал, дүгнэлтийг УИХ-ын гишүүн З.Энхболд нар танилцуулна. З.Энхболд гишүүнийг индэрт урьж байна.

З.Энхболд: - УИХ-ын дарга, эрхэм гишүүд ээ,

Засгийн газарт эрх олгох тухай УИХ-ын тогтоолын төслийг УИХ-д 2008 оны 5 сарын 7-ны өдөр өргөн мэдүүлсэн билээ.

Засгийн газарт эрх олгох тухай УИХ-ын тогтоолын хэлэлцэх эсэх асуудлыг Төсвийн байнгын хорооны 2008 оны 5 дугаар сарын 13-ны өдрийн хуралдаанаар хэлэлцээд гаргасан санал, дүгнэлтийг танилцуулж байна.

Хүнсний бүтээгдэхүүний хомсдол бий болж үнэ өсөж байгаатай холбогдуулан хүнсний бүтээгдэхүүн импортлогч аж ахуйн нэгж, ард иргэдэд төрийн зүгээс дэмжлэг үзүүлж, нийлүүлэлтийг нэмэгдүүлэх зорилгоор Гаалийн тарифын тухай хуулийн 4 дүгээр зүйлийн 7-д заасны дагуу УИХ-аас Засгийн газар Гаалийн тарифын хувь хэмжээг өөрчлөх эрх авч зарим нэр төрлийн барааны улирлын эрэлт, нийлүүлэлттэй уялдуулан гаалийн тарифын хувь хэмжээг түр хугацаагаар өөрчлөхөөр УИХ-ын тогтоолын төсөл боловсруулсан байна.

Энэ өөрчлөлтийг оруулснаар улсын төсөвт гаалийн татвараар орох орлого 4.9 тэрбум төгрөгөөр буурахаар тооцоо гарсан байна. Засгийн газарт эрх олгох тухай УИХ-ын тогтоолын төслийг УИХ-аар хэлэлцүүлэх нь зүйтэй гэж Төсвийн байнгын хорооны хуралдаанд оролцсон гишүүдийн олонхи дэмжсэн болно.

УИХ-ын гишүүн З.Энхболд тогтоолын төсөл дурдсан бүтээгдэхүүний импорт, дотоодод үйлдвэрлэлтийн талаар судалгаа, тооцоотой танилцаж байж нэр төрлийг тогтоох, УИХ-ын гишүүн Т.Очирхүү Засгийн газар уг арга хэмжээг хэрэгжүүлэхдээ алслагдсан аймаг, орон нутгийн иргэдэд дэмжлэг үзүүлэх талаас нь анхаарах санал гаргаж байсныг хэлэлцүүлгийн явцад авч үзэхээр тогтсон болно.

УИХ-ын эрхэм гишүүд ээ, Засгийн газарт эрх олгох тухай УИХ-ын тогтоолын төслийн хэлэлцэх эсэх тухай асуудлаар Төсвийн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг хүсье. 

Анхаарал тавьсанд баярлалаа.

Д.Лүндээжанцан: - З.Энхболд гишүүнд баярлалаа, одоо Байнгын хорооны санал, дүгнэлтээс асуух асуулттай гишүүд, Д.Арвин гишүүн, дараа нь Р.Гончигдорж гишүүн асууя.

Д.Арвин: - Тэгэхээр ингэж байна л даа, ерөнхийдөө гаалийн татварыг хүнсний хомсдлоос гарахын тулд гаалийн татварыг тэглээд тэгээд гадны үнийг, ер нь сүүлдээ сүүлийн арван жил гадны юмыг идэх тийм сүлжээнүүдийг дэмжсэн бодлого яваад байдаг, гэтэл энэгүйгээр бид нар хөдөлмөр хийх юм өчнөөн л байгаа шүү дээ. Тэр хүмүүстээ яг хөдөлмөр хийж байгаа улсуудаа дэмжихгүй, гурил тарьж байгаа, газар тариалангаа дэмжихгүй яваад байна шүү дээ. Тэгээд ийм бодлого чинь одоо яг юу байгаа юм, Засгийн газраас, бид одоо яг ингэж ингэж дэмжиж байна гэсэн ийм бодлого, яах вэ тэр гаалийн татварыг тэглэлээ гээд тэглэчихнэ, тэгээд сая хүртэл бид нар баахан юм тэглээд хавар тэглээ биз дээ, тэгээд буурч байгаа юм байхгүй, дахиад л тэглээд байна гээд, тэгээд гадны хүмүүс орж ирээд идээд байна шүү дээ.

Иймэрхүү юм Их Хурал хийнэ гэдэг бол бас сонин л байна. Тийм учраас цаашдаа ингээд Монгол улс гаднаасаа ингэж гурил идэж, гаалийн татвараа тэглэж байх ёстой юмуу, эсвэл энэ өмнө нь хийж байсан энэ ажлаа ард түмнээ ажилтай болгох энэ талд нь яг ямар дэмжлэг үзүүлээд байгаа юм гэдгийг би асууя, газар тариалангаа хөгжүүлэхэд яг улсаас ямар бодлого бариад байгаа юм.

Д.Лүндээжанцан: - Л.Пүрэвдорж дарга хариулъя.

Л.Пүрэвдорж: - Газар тариалан хөгжүүлэх бодлого маш тодорхой байгаа шүү дээ, атрын гуравдугаар аяныг зарласан, аль болох богино хугацаанд газраас авдаг юмаар хэрэгцээгээ хангая гэж байгаа шүү дээ. 

Д.Арвин: - Наадахийг чинь мэдэж байна л даа, яг юуг дэмжээд байгаа юм, 1, 2 гээд хэлчихээч.

Л.Пүрэвдорж: - Маш тодорхой энэ жилээс дэмжиж байгаа юм бол зээл өгөөд хүүг нь 50 хувиар хөнгөлөх арга хэмжээ авч байгаа шүү дээ.

Д.Арвин: - Зээл хаа байгаа юм? Зээл байхгүй байгаа шүү дээ. Битгий бие биенээ хуураад бай л даа, нэг ч зээл байхгүй байгаа шүү дээ.

Л.Пүрэвдорж: - Энэ жилийн энэ ажил бол жаахан сааталтай, янз янзын бэрхшээл гарч байгаа юм байна лээ.

Д.Арвин: - Ажил хийхийн оронд гаднаас юм оруулж бэлэнчлэх юмыг бид хийгээд байна шүү дээ. Юу ч хийхгүй л байгаа юм байна шүү дээ, ийм бодлого барьж байхдаа яадаг юм, би бол юу хийж байгаа юм, газар тариаланг дэмжихийн тулд юу хийж байгаа юм гэдгийг асуугаад байна.

Л.Пүрэвдорж: - Засгийн газар энэ тогтоол гарахаар зэрэг бүх бүтээгдэхүүний гаалийн татварыг тэглэх гэж байгаа юм биш. УИХ энийг хэлэлцэхдээ цаашдаа хэлэлцэнэ, тодорхой яригдана, бүх татварыг тэглэчихье гэж Засгийн газарт эрх өгч байгаа зүйл биш шүү дээ. энэ жилдээ богино хугацаанд бидний тэр яриад байгаа атрын аян үр дүнгээ өгтөл бас зохицуулалт хийхгүй бол ард түмний аж амьдралд хэтэрхий хүнд тусаад байгаа учраас, тэгээд төсвийг хохироохгүйгээр, төсвийн тэр төлөвлөгдсөн орлогыг олоод, зарлагыг нь хангаад, цаана нь нөөц байвал импортын барааны гаалийн татвар дээр зохицуулалт хийх ийм л эрх өгөх гэж байгаа юм шүү дээ.

Д.Арвин: - Би Ч.Улаан сайдаас асууя. Үгүй, атрын аяндаа яг хийж байгаа улсуудаа дэмжихгүй, тэгээд нөгөө гаднаас оруулж ирж байгаа юмыг нь дэмжсэн бодлого хийгээд байна шүү дээ, тэрийгээ та ойлго л доо, энэ чинь хүн болгон.

Д.Лүндээжанцан: - Р.Гончигдорж гишүүн асууя.

Р.Гончигдорж: - Баярлалаа, Д.Арвин гишүүний асууж байгаа асуулттай төстэй юм би нөгөө талаас нь асуумаар байна. Гаднаас орж ирж байгаа энэ бүтээгдэхүүнд гаалийн татварыг тодорхой хэмжээгээр чөлөөлөх юм байна л даа, хичнээн хэмжээний, ямар төрлийн бүтээгдэхүүн энэ хөнгөлөлтийн дагуу орж ирэв гэдэг бүртгэл, орж ирсэн бүтээгдэхүүн монголын жижиглэнгийн зах зээл дээр хэдий хэмжээгээр борлогдов гэдэг бүртгэл цаг хугацааны хувьд, энэ дээр тавьж чадах хяналтын тухай Байнгын хороо ярьсан уу? 

Яагаад гэвэл гаалийн татварыг тодорхой хэмжээгээр чөлөөлсөн үед нь орж ирчихээд тодорхой нөөцлөлийг өөртөө бий болгож байгаад тэгээд эргээд эцсийн жижиглэнгийн худалдаан дээрээ энэ хөнгөлж орж ирсэн гэдэг нөхцөлөөрөө биш хөнгөлөгдөөгүй орж ирсэнтэй адил нөхцөл байдлыг бий болгож, эцсийн хэрэглэгч дээр бол үнийн бууралт биш, харин тодорхой хэмжээн дээр энэ хугацааг нь ашиглаж нөөцлөлт бий болгоод тэгээд тэр нөөцлөлт дээрээ хомсдол бий болгож байгаад тэгээд дотоодын зах зээл дээрээ үнэ өртөг өндөрсгөж байж гаргах ийм хандлага байна уу, үгүй юу, энэ дээр судалсан, шинжилсэн юм байна уу? жишээлбэл цемент дээр өнгөрсөн жил тийм юм болсон, гэхдээ цемент дээр гаалийн татварын тухай асуудал бас л нөгөө барилгын 40 мянган айлын орон сууцны хөтөлбөрийн дагуу зарим татварын хөнгөлөлт, бусад юман дээр ийм байдал ажиглагдсан, энэ дээр яаж хяналт тавьж байна. Орж ирлээ, жижиглэн рүү шууд борлогдлоо, дотоодын хэрэглээн дээрх статистик гарлаа, одоо энэ бол хангагдлаа. 

Д.Арвин гишүүний хэлснээр хаврын тариалалт дээр гарч ирэх ногооны нөөцтэйгээ холбогдож бодлоо, хүнсний нөөцтэйгээ холбогдож бодлоо. Ингэж зогсоохгүй, цаг хугацаанд нь хяналт хийгээд, тооцоолол хийгээд, цаг хугацаанд нь тэр татвараа зогсоодог, цаг хугацаанд нь татвар тэглэж, чөлөөлөгдөж орж ирсэн юм нь зах зээл дээр үнийн хямдралтайгаар борлогдож чадаж байгаа хэсэг, ийм л мониторингийн асуудал чухал байгаа шүү дээ, энийг Байнгын хороо юу гэж үзэв. Байнгын хороо энэ дээр байж байх Засгийн газар дээр тавих хяналтын болон ийм чиглэлийн чиг үүрэг бүхий байгууллагууд дээр өгч байгаа чиглэл байна уу, үгүй юу? 

Тухайлбал, Шударга бус өрсөлдөөнийг хянан зохицуулах газар өнөөдөр яг энэ үнийн бодлого дээр ямар бодлого явуулж байна гэж үздэг вэ? Энэ чиглэлд Байнгын хороо ер нь энэ байгууллагыг сонссон уу? энэ үнийн өсөлтөд шударга үнийн өсөлт байна уу, шударга биш өрсөлдөөний шинжтэйгээр тохирсон үнээр ийм хомсдлыг ашиглаж тодорхой хэсгүүдийн үнийн зохиомол бодлогын нөлөөлөл хэдэн хувьтай орж ирж байна вэ гэдэг дээр энийг л сонирхмоор байна. Ингэж байж л эцсийн үр дүн гарна гэсэн бодол байдаг юм.

Д.Лүндээжанцан: - Л.Пүрэвдорж дарга.

Л.Пүрэвдорж: - Сүүлийн 2 өдөр ярьж байгаа зүйл бол тэр татварын хөнгөлөлтөөр өгч байгаа зүйлийн хөнгөлөлт чухам хэрэглэгчдэдээ очиж байна уу, дундын зуучлагч очиж байна уу гэдэг дээр хяналт тавих тухай яриад байна шүү дээ. тийм учраас энийг бид Төсвийн байнгын хороон дээр энэ хуулийн төслийг хэлэлцэх үед анхаарч үзэх ёстой байхаа гэж бодож байна. Та бас манай Байнгын хорооны хуралд оролцохыг би таныг урьж байна. Саналаа гаргаж яриарай гэж хүсэж байна.

Яг өмнө нь явж байсан юмнууд ийм болоод байгаа учраас та асуудлыг тавьж байна, дахиад манай Байнгын хорооны хуралд идэвхтэй оролцоорой, таны саналыг ултай, үндэстэй авч үзье гэж би хэлж байна.

Д.Лүндээжанцан: - Байнгын хорооны санал, дүгнэлттэй холбогдуулж асуулт, хариулт дууслаа, хэлэлцэх эсэхийг дэмжиж үг хэлэх гишүүд алга байна. Одоо ингээд саналаа хураая. Одоо тогтоолын төслийг хэлэлцэх эсэх асуудлаар санал хураалт явуулъя. Байнгын хорооны саналаар Засгийн газарт эрх олгох тухай УИХ-ын тогтоолын төслийг хэлэлцэх нь зүйтэй гэсэн саналын томъёоллоор санал хураалт явуулъя.

Санал хураалтад 42 гишүүн оролцож, зөвшөөрсөн 27, татгалзсан 15, 64.3 хувийн саналаар хэлэлцэх нь зүйтэй гэж үзлээ. Тогтоолын төслийг анхны хэлэлцүүлэгт бэлтгүүлэхээр Төсвийн байнгын хороонд шилжүүллээ, Төсвийн байнгын хороон дээр саяын Арвин гишүүн, Гончигдорж гишүүн, бусад гишүүдийн ярьсан, Су.Батболд гишүүн эд нар ярьсан, асуудлуудыг анхааралтай аваарай, өөрсдөө идэвхтэй оролц.

Уг асуудлыг 18 цаг 05 минутад хэлэлцэж дуусав.

Арав. Цацрагийн хамгаалалт, аюулгүй байдлын тухай 

хуульд өөрчлөлт оруулах тухай, Монгол Улсын Засгийн газрын 

тухай хуульд нэмэлт оруулах тухай хуулийн төслүүд, 

“Тогтоолын хавсралтад нэмэлт оруулах тухай” УИХ-ын 

тогтоолын төсөл (хэлэлцэх эсэх)

Д.Лүндээжанцан: - Цацрагийн хамгаалалт, аюулгүй байдлын тухай хуульд өөрчлөлт оруулах тухай, Монгол Улсын Засгийн газрын тухай хуульд нэмэлт оруулах тухай хуулийн төслүүд, “Тогтоолын хавсралтад нэмэлт оруулах тухай” УИХ-ын тогтоолын төслийг хэлэлцье. Хууль санаачлагчийн илтгэлийг Боловсрол, соёл, шинжлэх ухааны сайд Н.Болормаа тавина, Н.Болормаа сайдыг индэрт урьж байна.

Албан ёсоор 18 цагт хурал дуусна гэсэн заалт байхгүй байгаа юм, дэгийн хуульд, бид түрүүн орж ирээд ингэсэн шүү дээ, энэ асуудлуудаа нэлээд явуулъя, тэгэхгүй бол ирэх долоо хоногт үнэхээр багтахаа байгаад байна гээд, гишүүд санал гаргасан. Н.Болормаа сайдыг сонсъё.

Н.Болормаа: - УИХ-ын дарга, эрхэм гишүүд ээ, Монгол улс 1972 онд Цөмийн зэвсгийг үл дэлгэрүүлэх тухай гэрээ, 1987 онд Цөмийн материалыг биечлэн хамгаалах тухай конвенци, Цөмийн ослыг шуурхай мэдээлэх тухай конвенци болон цөмийн осол гарсан буюу цацрагийн аюултай байдал бий болсон тохиолдолд тусламж үзүүлэх тухай конвенци, 2006 онд Цөмийн террорист үйлдлийг хориглох тухай олон улсын конвенцид тус тус нэгдэн орсон. Мөн 2003 онд Цөмийн зэвсгийг үл дэлгэрүүлэх тухай гэрээтэй холбогдуулан баталгаа хэрэглэх тухай Монгол Улс, Атомын энергийн олон улсын агентлагийн хооронд байгуулсан хэлэлцээрт оруулсан нэмэлт протоколыг тус тус соёрхон баталсан.

Монгол улсын Үндэсний аюулгүй байдлын зөвлөлийн 2008 оны 3 дугаар сарын 14-ний өдрийн хуралдаанаар Цацраг идэвхт ашигт малтмал болон цөмийн эрчим хүч ашиглах талаар төрөөс баримтлах бодлогын талаар хэлэлцэж зөвлөмж гаргасан. Энэ зөвлөмжид дурдсан асуудлаар эрх зүйн орчинг бүрдүүлэх, холбогдох хуулийн төслүүдийг шинээр боловсруулах болон зарим хуулиудад нэмэлт өөрчлөлт оруулах асуудлаар чиг үүрэг өгсөн юм. Энэ зөвлөмжийн 3 дугаар заалт нь олон улсын жишгийн дагуу цацраг идэвхт ашигт малтмал болон цөмийн эрчим хүч ашиглах салбарт төрийн бодлого хяналтыг боловсронгуй болгох зорилгоор Цөмийн энергийн комиссыг Монгол Улсын Ерөнхий сайдын эрхлэх ажлын хүрээнд хамааруулах, цацрагийн хяналт, чиг үүргийг Цөмийн энергийн комисст шилжүүлэх зэрэг холбогдох арга хэмжээ авч хэрэгжүүлэхийг зөвлөмж болгосон. Энэхүү хуулийн төслийг хэрэгжүүлэх практик үндэслэл, шаардлагын талаар бас товч танилцуулъя.

Атомын эрчим хүчний гол түүхий эд болох ураныг ашиглах асуудалд дэлхий нийтийн анхаарал улам нэмэгдэж, ураны эрэлт хэрэгцээ огцом өсөж байна. Одоогийн байдлаар манай улсын ураны батлагдсан нөөц 65 мянга орчим тонн байгаа бөгөөд нийт нөөц баялгийг 1.4 сая тонн хүрнэ гэсэн урьдчилсан тооцоо хийсэн байна.

Уран нь цөмийн эрчим хүчний гол түлш учир түүнийг ашиглах бодлогыг цөмийн эрчим хүч ашиглах асуудалтай хамтад нь авч үзэх нь зүйтэй гэж үзэж байна. Дэлхий дахинд цөмийн эрчим хүч ашиглах хандлага улам өсөж, атомын цахилгаан станц нь экологийн хувьд цэвэр, агаарын бохирдол байхгүй, цацрагийн хамгаалалт, аюулгүй байдал найдвартай хангагдсан, энерги үйлдвэрлэх өртөг бага зэрэг давуу талуудтай байна. 

Монгол Улсын мянганы хөгжлийн зорилтод суурилсан үндэсний хөгжлийн цогц бодлогод атомын эрчим хүч ашиглах бодлогыг үе шаттайгаар хэрэгжүүлж улмаар атомын цахилгаан станц барих асуудлыг судалж хэрэгжүүлэх асуудлыг тусгасан.

Цацраг идэвхт ашигт малтмал болон цөмийн эрчим хүч ашиглах төрийн бодлогыг үр дүнтэй хэрэгжүүлэхийн тулд хууль, эрх зүйн орчинг бүрдүүлэх, цацрагийн хамгаалалт, аюулгүй байдал, хяналтын тогтолцоог сайжруулах, Цөмийн энергийн комиссын статусыг өргөжүүлэх шаардлагатай байна.

Монгол Улсын Ерөнхий сайд С.Баяр энэ оны 4 дүгээр сард Австри улсын Вена хот дахь Олон улсын атомын энергийн агентлагийн удирдлагуудтай уулзаж, ураны ордыг ашиглах, түүнийг олборлох, боловсруулах, бусад оронтой энэ чиглэлээр хамтран ажиллах асуудлаар санал солилцсон.

Ураны орд болон цөмийн эрчим хүчийг энх тайвны зорилгоор ашиглах талаар төрийн бодлогын төслийг боловсруулаад байна. Төслийг олон улсын жишигт нийцүүлэх үүднээс тус агентлагаас мэргэжилтний туслалцаа авч байна. Энэ чиглэлээр бид Засгийн газрын түвшинд хамтран ажиллах эхлэл тавигдаж байна. Дээрх үндэслэлүүдийг тооцон Монгол Улсын Засгийн газраас Цацрагийн хамгаалалт, аюулгүй байдлын тухай хуульд нэмэлт өөрчлөлт оруулах энэ асуудлыг боловсруулан оруулж байгаа юм. 

Хуулийн төсөл батлагдсанаар дараах нийгэм, эдийн засгийн үр дагавар гарна гэж үзэж байна. Цацраг идэвхт ашигт малтмал, түүний дотроос ураны олборлолт, боловсруулалт, баяжуулалт болон атомын эрчим хүч ашиглах, цөмийн болон цацрагийн хамгаалалт, аюулгүй байдлыг хангах үйл ажиллагааг зохицуулах байгууллагын статусыг олон улсын хэм хэмжээнд нийцсэн ийм эрх зүйн түвшинд хүрнэ. Уран болон атомын эрчим хүчийг энхийн зорилгоор ашиглах нь манай улсын тогтвортой хөгжлийг хангах, амьжиргааны түвшинг дээшлүүлэхэд нөлөөлөх нэг чухал хүчин зүйл болно гэж үзэж байна.

Энэ хуулийн төсөлтэй холбогдуулан Монгол Улсын Засгийн газрын тухай хууль, Төрийн захиргааны байгууллагын тогтолцоо, ерөнхий бүдүүвчийг батлах тухай Улсын Их Хурлын 2004 оны 14 дүгээр тогтоолд нэмэлт, өөрчлөлт оруулах асуудлыг хамтран боловсруулсан юм. Энэ асуудлыг хэлэлцэн шийдвэрлэж өгнө үү. Анхаарал тавьсанд баярлалаа.

Д.Лүндээжанцан: - Н.Болормаа сайдад баярлалаа. Илтгэлтэй холбогдуулан асуух асуулттай гишүүд асуултаа асууя. Хэлэлцэх эсэх, дараа нь Аюулгүй байдлын байнгын хороон дээр манай гишүүд очоод сайн ярилцах хэрэгтэй, одоо Байнгын хорооны санал, дүгнэлтийг сонсъё. Байнгын хорооны санал, дүгнэлтийг УИХ-ын гишүүн Л.Гансүх танилцуулна. Л.Гансүх гишүүнийг индэрт урьж байна.

Л.Гансүх: - Улсын Их Хурлын дарга, эрхэм гишүүд ээ,


Монгол Улсын Засгийн газраас 2008 оны 5 дугаар сарын 9-ний өдөр Улсын Их Хуралд өргөн мэдүүлсэн Цацрагийн хамгаалалт, аюулгүй байдлын тухай хуульд өөрчлөлт оруулах тухай, Монгол Улсын Засгийн газрын тухай хуульд нэмэлт оруулах тухай хуулийн төслүүд, “Тогтоолын хавсралтад нэмэлт оруулах тухай” УИХ-ын тогтоолын төслийг Аюулгүй байдал, гадаад бодлогын байнгын хороо 2008 оны 5 дугаар сарын 14-ний өдрийн хуралдаанаараа хэлэлцээд дараах санал, дүгнэлтийг Улсын Их Хурлын чуулганы нэгдсэн хуралдаанд оруулж байна.


Аюулгүй байдал, гадаад бодлогын байнгын хороо уг асуудлыг хэлэлцээд хуралдаанд оролцсон гишүүд санал нэгтэй дэмжиж, эдгээр хууль, тогтоолын төслийг Улсын Их Хурлын чуулганы нэгдсэн хуралдаанаар хэлэлцэх нь зүйтэй гэж үзлээ.


Улсын Их Хурлын эрхэм гишүүд ээ,

Цацрагийн хамгаалалт, аюулгүй байдлын тухай хуульд өөрчлөлт оруулах тухай, Монгол Улсын Засгийн газрын тухай хуульд нэмэлт оруулах тухай хуулийн төслүүд, “Тогтоолын хавсралтад нэмэлт оруулах тухай” УИХ-ын тогтоолын төслийн талаар Аюулгүй байдал, гадаад бодлогын байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье. 

Анхаарал тавьсанд баярлалаа.
Д.Лүндээжанцан: - Л.Гансүх гишүүнд баярлалаа, Байнгын хорооны дүгнэлттэй холбогдуулан асуулт асуух гишүүн, Б.Жаргалсайхан гишүүн байна.

Б.Жаргалсайхан: - Энэ одоо өнөө маргаашгүй нэгд сонгууль болох гэж байна, хоёрт энэ засаг төр маань солигдоно, тэгэхээр Монгол улсын ирээдүйн бас нэг том хөгжлийн гарц бол энэ уран, энийг тэгээд Ерөнхий сайд нь мэдээд орост бензин колонк бэлэглэдэг шигээ Орост очиж бэлэглэх гээд, тэгээд концессоор өгч байна гээд нэг ч төгрөгийн авлага, тооцоогүйгээр өгнө гээд ийм асуудал ярьж болохгүй шүү дээ. Казахстан гэхэд зөвхөн уран дээрээ хэдэн зуун сая, хэдэн миллиард доллар босгочихоод байж байна шүү дээ.

Тэгэхээр ийм хариуцлагагүй энэ хуулийг өнөө маргааш яаран, ганцхан хүний эрх ашигт дулдуйдаж, тэр хүнд зориулж энэ хууль гаргах гээд явж байдгаа болио, наадах чинь Монгол улсын чинь ирээдүйн хөгжил. Тийм учраас энийг дараачийн Их Хуралд үлдээгээд, ямар өнөө маргааш тэр ураны чинь зөөгөөд аваад явах гэж байгаа биш. Энэ буруу. Дуулж байна уу, Байнгын хороо.

Д.Лүндээжанцан: - Б.Жаргалсайхан гишүүнээ, Аюулгүй байдлын зөвлөлөөр хэлэлцсэн юм, Ураны хууль, одоо 3 хууль орж ирнэ, тэрний дараа яригдах болохоос биш.

Б.Жаргалсайхан: - Ер нь одоо энийг Их Хуралд огт оруулахгүй байвал яасан юм, дараагийн хурлаараа шийдэх хэрэгтэй шүү дээ. Монгол Улсын чухал ирээдүйн хөгжлийг нэг хүний төлөө шийдэх гээд оруулж ирж байдаг завхарсан юм гэж хаа байдаг юм, энэ байж болохгүй, энэ дээр хариуцлагатай, нухацтай шийдвэр гаргах хэрэгтэй. Их хурлаар олуулаа хэлэлцэж, нэг хүний эрхээр шийдэж болохгүй, энийг.

Д.Лүндээжанцан: - Ингээд Байнгын хорооноос асуух асуулттай гишүүд асуултаа асууж дууслаа. Байнгын хорооны санал, дүгнэлттэй холбогдуулж үг хэлэх гишүүд алга байна. Санал хураалт явуулъя.

Цацрагийн хамгаалалт, аюулгүй байдлын тухай хуульд өөрчлөлт оруулах тухай, Монгол Улсын Засгийн газрын тухай хуульд нэмэлт оруулах тухай хуулийн төслүүд, “Тогтоолын хавсралтад нэмэлт оруулах тухай” УИХ-ын тогтоолын төслийг хэлэлцэх нь зүйтэй гэсэн Байнгын хорооны саналаар санал хураалт явуулъя. Хэлэлцэх нь зүйтэй гэсэн саналын томъёоллоор санал хураалт явуулж байна.

Санал хураалтад 42 гишүүн оролцож, зөвшөөрсөн 35, татгалзсан 7, 83.3 хувийн саналаар хэлэлцэх нь зүйтэй гэж үзлээ. Анхны хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүллээ, мөн Төрийн байгуулалтад.

Уг асуудлыг 18 цаг 15 минутад хэлэлцэж дуусав.

Арван нэг. МУ-ын Засгийн газар, Бүгд Найрамдах Ардчилсан Солонгос Ард Улсын Засгийн газар хооронд “Ажиллах хүч харилцан солилцох тухай” хэлэлцээрийг соёрхон батлах тухай хуулийн төсөл

 (анхны хэлэлцүүлэг)
Д.Лүндээжанцан: - Монгол Улсын Засгийн газар, Бүгд Найрамдах Ардчилсан Солонгос Ард Улсын Засгийн газар хооронд “Ажиллах хүч харилцан солилцох тухай” хэлэлцээрийг соёрхон батлах тухай хуулийн төслийн анхны хэлэлцүүлгийг явуулъя. Уг хуулийн төслийн талаар Аюулгүй байдал, гадаад бодлогын байнгын хорооны санал, дүгнэлтийг сонсъё, санал дүгнэлтийг УИХ-ын гишүүн Амаржаргал танилцуулна, Амаржаргал гишүүнийг индэрт урьж байна.
Р.Амаржаргал: - Улсын Их Хурлын дарга, эрхэм гишүүд ээ,

“Ажиллах хүч харилцан солилцох” тухай Монгол Улсын Засгийн газар, Бүгд Найрамдах Ардчилсан Солонгос Ард Улсын Засгийн газар хоорондын хэлэлцээрийг соёрхон батлах тухай хуулийн төслийг хэлэлцэх эсэх асуудлыг Улсын Их Хурлын 2008 оны 5 дугаар сарын 8-ны өдрийн нэгдсэн хуралдаанаар хэлэлцээд, төслийг анхны хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүлсэн билээ.

Уг хуулийн төслийг анхны хэлэлцүүлэгт бэлтгэсэн тухай асуудлыг Аюулгүй байдал, гадаад бодлогын байнгын хороо 2008 оны 5 дугаар сарын 14-ний өдрийн хуралдаанаараа хэлэлцээд дараах санал, дүгнэлтийг Улсын Их Хурлын нэгдсэн хуралдаанд оруулж байна.

“Ажиллах хүч харилцан солилцох” тухай Монгол Улсын Засгийн газар, Бүгд Найрамдах Ардчилсан Солонгос Ард Улсын Засгийн газар хоорондын хэлэлцээрийг соёрхон батлах тухай хуулийн төслийн анхны хэлэлцүүлгийн үед УИХ-ын гишүүдээс зарчмын зөрүүтэй санал гаргаагүй бөгөөд УИХ-ын гишүүн Б.Мөнхтуяа хуулийн төслийг анхны хэлэлцүүлгээр батлах боломжтой гэсэн горимын саналыг гаргаж Байнгын хорооны хуралдаанд оролцсон гишүүд санал нэгтэй дэмжсэн болно.

Улсын Их Хурлын эрхэм гишүүд ээ, “Ажиллах хүч харилцан солилцох” тухай Монгол Улсын Засгийн газар, Бүгд Найрамдах Ардчилсан Солонгос Ард Улсын Засгийн газар хоорондын хэлэлцээрийг соёрхон батлах тухай хуулийн төслийг анхны хэлэлцүүлэгт бэлтгэсэн талаарх Аюулгүй байдал, гадаад бодлогын байнгын хорооны санал, дүгнэлтийг хэлэлцэн хуулийн төслийг баталж өгөхийг Та бүхнээс хүсье.

Анхаарал тавьсанд баярлалаа.

Д.Лүндээжанцан: - Р.Амаржаргал гишүүнд баярлалаа. Байнгын хорооны санал, дүгнэлттэй холбогдуулан асуулт асуух гишүүд байна уу, алга байна. Одоо зарчмын зөрүүтэй санал гараагүй, санал хураалтууд болно, гишүүд анхаараарай. 

Одоо байнгын хорооноос хуулийн төслийг анхны хэлэлцүүлгээр батлах горимын санал гаргасан байна, горимын саналыг дэмжье гэсэн томъёоллоор санал хураалт явуулъя. Анхны хэлэлцүүлгээр баталъя гэсэн горимын санал.

Санал хураалтад 42 гишүүн оролцож, зөвшөөрсөн 38, татгалзсан 4, 90.5 хувийн саналаар анхны хэлэлцүүлгээр батлах горимын санал дэмжигдлээ.

Иймд Монгол Улсын Засгийн газар, Бүгд Найрамдах Ардчилсан Солонгос Ард Улсын Засгийн газар хооронд “Ажиллах хүч харилцан солилцох тухай” хэлэлцээрийг соёрхон батлах тухай хуулийг баталъя гэсэн санал хураалт явуулъя.

Санал хураалтад 42 гишүүн оролцож, зөвшөөрсөн 38, татгалзсан 4, 90.5 хувийн саналаар гэрээ соёрхон батлагдлаа.

Уг асуудлыг 18 цаг 19 минутад хэлэлцэж дуусав.

Арван хоёр. Монгол Улс, Монакогийн Хант Улстай

 дипломат харилцаа тогтоох тухай УИХ-ын тогтоолын төсөл (хэлэлцэх эсэх)

Д.Лүндээжанцан: - Одоо Монгол Улс, Монакогийн Хант Улстай дипломат харилцаа тогтоох тухай УИХ-ын тогтоолын төслийг хэлэлцье. Хууль санаачлагчийн илтгэлийг Хууль зүй, дотоод хэргийн сайд Мөнх-Оргил танилцуулна, Мөнх-Оргил сайдыг индэрт урьж байна.

Ц.Мөнх-Оргил: - Баярлалаа. Монакогийн Хант Улсаас НҮБ-д суугаа байнгын төлөөлөгчөөрөө дамжуулан дипломат харилцаа тогтоох тухай саналаа тавьсан байна. Ингэхдээ олон улсын хэмжээнд тогтсон заншил буюу хамтарсан мэдэгдэлд гарын үсэг зурах замаар элчин сайд солилцохгүйгээр дипломат харилцаа тогтоох санал тавьжээ.

Монакогийн Хант Улс жижиг улс боловч олон жилийн түүхтэй улс юм байна. Монако Улс Франц Улстай 1918 онд байгуулсан гэрээгээр гадаад бодлогын салбарын үйл ажиллагаагаа Франц улстай нэгдмэл байдлаар явуулж иржээ. Энэ гэрээг 2005 онд шинэчлэн байгуулж батламжилснаар гадаад бодлогын салбарт өөрөө бие даан үйл ажиллагаа явуулах боломж Монакод нээгдсэн байна.

Иймээс нээлттэй, олон тулгуурт идэвхтэй гадаад бодлого явуулах чиг шугамаа удирдлага болгож Монакогийн Хант Улстай дипломат харилцаа тогтоох саналыг Гадаад хэргийн яам тогтсон журмын дагуу Монгол Улсын Засгийн газраар уламжлан УИХ-ын Аюулгүй байдал, гадаад бодлогын байнгын хороогоор хэлэлцүүлж дэмжсэний дагуу уг асуудлаар Парис хотноо 2 улсын элчин сайд нарын түвшинд хэлэлцээ хийж, Монгол улс, Монакогийн Хант Улсын хооронд дипломат харилцаа тогтоох тухай хамтарсан албан мэдээнд Монгол Улсаас Франц Улсад суугаа онц бөгөөд бүрэн эрхт элчин сайд Алтангэрэл, Монакогийн Хант Улсаас Франц улсад суугаа онц бөгөөд бүрэн эрхт элчин сайд Жак Боса нар 2008 оны 2 дугаар сарын 6-ны өдөр гарын үсэг зуржээ.

Асуудлыг Засгийн газрын 2008 оны 4 дүгээр сарын 2-ны өдрийн хуралдаанаар хэлэлцэж, дэмжсэн байна, асуудлыг хэлэлцэж шийдвэрлэж өгөхийг хүсье. Баярлалаа.

Д.Лүндээжанцан: - Ц.Мөнх-Оргил сайдад баярлалаа, асуулттай гишүүн байна уу? алга байна. Манайтай хамт суудаг юм, олон улсын байгууллага дээр, туж. Одоо уг тогтоолын төслийн талаар Аюулгүй байдал, гадаад бодлогын байнгын хорооны санал, дүгнэлтийг сонсъё, санал, дүгнэлтийг УИХ-ын гишүүн Р.Амаржаргал  нар танилцуулна. Р.Амаржаргал гишүүнийг индэрт урьж байна.

Р.Амаржаргал: - Улсын Их Хурлын дарга, эрхэм гишүүд ээ,

Монгол Улсын Засгийн газраас 2008 оны 5 дугаар сарын 7-ны өдөр Улсын Их Хуралд өргөн мэдүүлсэн Монгол Улс, Монакогийн Хант Улстай дипломат харилцаа тогтоох тухай УИХ-ын тогтоолын төслийг Аюулгүй байдал, гадаад бодлогын байнгын хороо 2008 оны 5 дугаар сарын 14-ний өдрийн хуралдаанаараа хэлэлцээд дараах санал, дүгнэлтийг Улсын Их Хурлын чуулганы нэгдсэн хуралдаанд оруулж байна.

Монакогийн Хант Улстай дипломат харилцаа тогтоох тухай Засгийн газрын саналыг Улсын Их Хурлын Аюулгүй байдал, гадаад бодлогын байнгын хорооны 2001 оны 10 дугаар сарын 10-ны өдрийн хуралдаанаар хэлэлцэж зөвшилцсөн.

Монгол Улс, Монакогийн Хант Улстай дипломат харилцаа тогтоох тогтоолын төслийг Байнгын хорооны хуралдаанд оролцсон гишүүд санал нэгтэй дэмжиж, хуулийн төслийг Улсын Их Хурлын чуулганы нэгдсэн хуралдаанаар хэлэлцэх нь зүйтэй гэж үзсэн болно. 

Улсын Их Хурлын эрхэм гишүүд ээ, Монгол Улс, Монакогийн Хант Улстай дипломат харилцаа тогтоох тухай Улсын Их Хурлын тогтоолын төслийн талаар Аюулгүй байдал, гадаад бодлогын байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.
Д.Лүндээжанцан: - Байнгын хорооны санал, дүгнэлтээс асуух гишүүд байна уу? Алга байна, одоо үг хэлэх гишүүн алга байна. Одоо санал хураалт явуулъя.

Одоо тогтоолын төслийг хэлэлцэх эсэх асуудлаар санал хураая. Байнгын хорооны саналаар Монгол Улс, Монакогийн Хант Улстай дилломат харилцаа тогтоох тухай УИХ-ын тогтоолын төслийг хэлэлцэх нь зүйтэй гэсэн саналын томъёоллоор санал хураалт явуулъя.

Санал хураалтад 42 гишүүн оролцож, зөвшөөрсөн 36, татгалзсан 6, 85.7 хувийн саналаар хэлэлцэх нь зүйтэй гэж үзлээ. Тогтоолын төслийг анхны хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүллээ.

Уг асуудлыг 18 цаг 23 минутад хэлэлцэж дуусав.

Арван  гурав.Үндэстэн дамнасан зохион байгуулалттай гэмт хэргийн эсрэг НҮБ-ын конвенцийн нэмэлт болох хүн, ялангуяа эмэгтэйчүүд, хүүхэд худалдаалахаас урьдчилан сэргийлэх, таслан зогсоох, шийтгэх тухай протоколд нэгдэн орсныг соёрхон батлах тухай хуулийн төсөл, Шилжин суурьшигсдыг газраар, далайгаар буюу агаараар хууль бусаар оруулахын эсрэг протокол, Галт зэвсэг, бүрдэл хэсэг, эд анги, галт хэрэгслийг хууль бусаар тээвэрлэх, үйлдвэрлэхийн эсрэг протоколд тус тус нэгдэн орох тухай хуулийн төсөл (хэлэлцэх эсэх)

Д.Лүндээжанцан: - Одоо  Үндэстэн дамнасан зохион байгуулалттай гэмт хэргийн эсрэг НҮБ-ын конвенцийн нэмэлт болох хүн, ялангуяа эмэгтэйчүүд, хүүхэд худалдаалахаас урьдчилан сэргийлэх, таслан зогсоох, шийтгэх тухай протоколд нэгдэн орсныг соёрхон батлах тухай хуулийн төсөл, Шилжин суурьшигсдыг газраар, далайгаар буюу агаараар хууль бусаар оруулахын эсрэг протокол, Галт зэвсэг, бүрдэл хэсэг, эд анги, галт хэрэгслийг хууль бусаар тээвэрлэх, үйлдвэрлэхийн эсрэг протоколд тус тус нэгдэн орох тухай хуулийн төслийг хэлэлцье. Хууль санаачлагчийн илтгэлийг Хууль зүй, дотоод хэргийн сайд Мөнх-Оргил танилцуулна.

Ц.Мөнх-Оргил: - Баярлалаа. 2000 оны 11 дүгээр сарын 15-ны өдөр Нью-Йорк хотноо НҮБ-ын Ерөнхий ассамблейн 55 дугаар чуулганаар Үндэстэн дамнасан зохион байгуулалттай гэмт хэргийн эсрэг Палермогийн конвенцийг баталсан бөгөөд, мөн оны 12 дугаар сарын 12-ноос 15-ны өдрүүдэд Палермо хотноо НҮБ-ын гишүүн орнуудын улс төрийн өндөр албан тушаалтнууд тус конвенцид гарын үсэг зурах ажиллагаа болсон.

Өнөөгийн байдлаар 147 улс гарын үсэг зурж, 131 улс оролцогч тал болоод байгаа бөгөөд конвенцийн 38 дугаар зүйлийн дагуу 2003 оны 9 дүгээр сарын 29-ний өдөр конвенци хүчин төгөлдөр болжээ. 

Үндэстэн дамнасан зохион байгуулалттай гэмт хэргийн эсрэг Палермогийн конвенци нь хүн, ялангуяа эмэгтэйчүүд, хүүхэд худалдаалахаас урьдчилан сэргийлэх, таслан зогсоох, шийтгэх тухай протокол, Шилжин суурьшигсдыг газраар, далайгаар буюу агаараар хууль бусаар оруулахын эсрэг протокол, Галт зэвсэг, бүрдэл хэсэг, эд анги, галт хэрэгслийг хууль бусаар тээвэрлэх, үйлдвэрлэхийн эсрэг протоколуудтай юм.

Палермогийн конвенцийн гол зорилго нь Үндэстэн дамнасан зохион байгуулалттай гэмт хэргээс урьдчилан сэргийлэх болон тэмцэх талаархи хамтын ажиллагааг олон улсын хүрээнд дэмжихэд оршиж байгаа юм. Зохион байгуулалттай гэмт хэргийг үйлдэж мөнгө угаах, хүнийг хууль бусаар хил дамнуулан худалдах, тээвэрлэх, хээл хахуулийн гэмт хэргүүд улс орон дамжиж өсөн нэмэгдэж байгаа энэ үед дэлхий дахины хууль хяналтын байгууллагуудтай хамтран ажиллаж, үр дүнтэй тэмцэхийн тулд энэ конвенцид Монгол улс нэгдэж орох нь эдгээр төрлийн гэмт хэргийг олон улсын түвшинд урьдчилан сэргийлэх, таслан зогсоох ажиллагаанд чухал хувь нэмэр оруулна гэж үзэж байгаа юм.

Аюулгүй байдал, гадаад бодлогын байнгын хорооны 2007 оны 11 дүгээр сарын 20-ны өдрийн 23 дугаар тэмдэглэлд заасны дагуу дээрх конвенци болон протоколуудад нэгдэн орохтой холбогдуулан дотоодын хууль, тогтоомжид орох нэмэлт, өөрчлөлтийн талаар санал, дүгнэлт гаргах ажлын хэсгийг Хууль зүй, дотоод хэргийн яам, Гадаад хэргийн яам, шүүх, прокурор, цагдаагийн байгууллагын төлөөлөлтэйгээр байгуулж холбогдох судалгааг хийсэн.

Ажлын хэсэг уг асуудлыг судалж үзээд дээрх конвенци болон түүний нэмэлт протоколууд Монгол Улсын Үндсэн хуульд харшлаагүй бөгөөд бусад хууль тогтоомжид үндсэндээ нийцэж байгаа бөгөөд цаашид хохирогч, гэрчийн эрхийг хамгаалах зэрэг зарим зохицуулалтыг нарийвчлан тусгайлан судалсны үндсэн дээр дотоодын хууль тогтоомжид тусгах боломжтой. Энэ нь тус улсын конвенциор хүлээх үүрэгт нөлөөлөхгүй гэсэн санал, дүгнэлтийг гаргасан байна.

Конвенци, түүний нэмэлт протоколуудад нэгдэн орсныг соёрхон батлах тухай хуулийн төслийг хэлэлцэн шийдвэрлэж өгөхийг хүсье. Баярлалаа.

Д.Лүндээжанцан: - Асуулттай гишүүд алга байна, байнгын хорооны санал, дүгнэлтийг сонсъё, Аюулгүй байдал, гадаад бодлогын байнгын хорооны санал, дүгнэлтийг сонсъё, дүгнэлтийг УИХ-ын гишүүн Д.Идэвхтэн танилцуулна, Д.Идэвхтэн даргыг индэрт урьж байна.

Д.Идэвхтэн: - Улсын Их Хурлын дарга, эрхэм гишүүд ээ,

Монгол Улсын Засгийн газраас 2007 оны 11 дүгээр сарын 05-ны өдөр Улсын Их Хуралд өргөн мэдүүлсэн Үндэстэн дамнасан зохион байгуулалттай гэмт хэргийн эсрэг НҮБ-ын конвенци болон түүний нэмэлт болох Хүн, ялангуяа эмэгтэйчүүд, хүүхэд худалдаалахаас урьдчилан сэргийлэх, таслан зогсоох, шийтгэх тухай протоколд нэгдэн орсныг соёрхон батлах тухай хуулийн төсөл, Шилжин суурьшигсдыг газраар, далайгаар буюу агаараар хууль бусаар оруулахын эсрэг протокол, Галт зэвсэг, бүрдэл хэсэг, эд анги, галт хэрэгслийг хууль бусар тээвэрлэх, үйлдвэрлэхийн эсрэг протоколд тус тус нэгдэн орсныг соёрхон батлах тухай хуулийн төслийг Аюулгүй байдал, гадаад бодлогын байнгын хороо 2008 оны 5 дугаар сарын 14-ний өдрийн хуралдаанаараа хэлэлцээд дараах санал, дүгнэлтийг Улсын Их Хурлын чуулганы нэгдсэн хуралдаанд оруулж байна.

Эдгээр хуулийн төслийг Байнгын хорооны хуралдаанд оролцсон гишүүд санал нэгтэй дэмжиж, хуулийн төслийг Улсын Их Хурлын чуулганы хуралдааны дэгийн тухай хуулийн 29.1.1-д заасны дагуу “соёрхон батлах” нь зүйтэй гэсэн санал, дүгнэлтийг гаргасан болно. 

Улсын Их Хурлын эрхэм гишүүд ээ, Үндэстэн дамнасан зохион байгуулалттай гэмт хэргийн эсрэг НҮБ-ын конвенци болон түүний нэмэлт болох Хүн, ялангуяа эмэгтэйчүүд, хүүхэд худалдаалахаас урьдчилан сэргийлэх, таслан зогсоох, шийтгэх тухай протоколд нэгдэн орсныг соёрхон батлах тухай хуулийн төсөл, Шилжин суурьшигсдыг газраар, далайгаар буюу агаараар хууль бусаар оруулахын эсрэг протокол, Галт зэвсэг, бүрдэл хэсэг, эд анги, галт хэрэгслийг хууль бусаар тээвэрлэх, үйлдвэрлэхийн эсрэг протоколд тус тус нэгдэн орсныг соёрхон батлах тухай хуулийн төслийн талаар Аюулгүй байдал, гадаад бодлогын байнгын хорооноос гаргасан санал, дүгнэлтийг хэлэлцэн хуулийн төслийг баталж  өгөхийг Та бүхнээс хүсье.

 Анхаарал тавьсанд баярлалаа.
Д.Лүндээжанцан: - Байнгын хорооны дүгнэлттэй холбогдуулан асуулт асуух гишүүд байна уу? алга байна, үг хэлэх гишүүн алга байна. Одоо санал хураалт болно.

Одоо хуулийн төслийг хэлэлцэх эсэх асуудлаар санал хураана. Байнгын хорооны саналаар хуулийн төслүүдийг хэлэлцэх нь зүйтэй гэсэн саналын томъёоллоор санал хураалт явуулъя.

Санал хураалтад 40 гишүүн оролцож, зөвшөөрсөн 34, татгалзсан 6, 85.0 хувийн саналаар хэлэлцэх нь зүйтэй гэж үзлээ.

Тэгэхээр өдөр Төрийн албаны хууль, Нийгмийн даатгалын хууль, бусад хуулиудын редакци сонссон, одоо тэр чуулган завсарлах дөхөж байгаа учраас энэ редакциудыг хурдан сонсох шаардлага гараад байна. Татварын өршөөлийн хуулийн редакцийг Тамгын газар аваад ир дээ, тэрийг бас редакцийг нь сонсоод, би өчигдөр үзээд зураад өгчихсөн шүү дээ. Тэрний редакцийг сонсчихъё.

Одоо Татварын ерөнхий хуулийн шинэчилсэн найруулгын төслийн эцсийн хэлэлцүүлгийг эхэлнэ. 

Ерөнхийлөгчийн хоригийн тухай Их Хурлын тогтоолын эцсийн найруулга тарсан, Орон нутгийн хурлын сонгуулийн хуульд өөрчлөлт оруулах тухай хуулийн 2 дугаар зүйлийн Орон нутгийн хурлын сонгуулийн тухай хуулийн 42.1.3-т өөрчлөлт оруулсан хэсэгт Ерөнхийлөгчөөс тавьсан хоригийг хүлээн зөвшөөрсүгэй гэсэн ийм Ерөнхийлөгчийн хоригийн тухай ийм редакци та бүхний гар дээр тарсан байгаа, энэ дээр саналтай гишүүн байна уу? Алга байна, редакци сонслоо (18.30 цагт).

Уучлаарай, би сая, тайлбар уншъя, сая Байнгын хороо хэлэлцэх нь зүйтэй гэсэн саналын томъёолол, УИХ-ын чуулганы хуралдааны дэгийн хуульд Байнгын хорооноос хуулийн төслийг батлах санал гаргасан тул Үндэстэн дамнасан зохион байгуулалттай гэмт хэргийн эсрэг НҮБ-ын конвенцийн нэмэлт болох хүн, ялангуяа эмэгтэйчүүд, хүүхэд худалдаалахаас урьдчилан сэргийлэх, таслан зогсоох, шийтгэх тухай протоколд нэгдэн орсныг соёрхон батлах тухай хууль, Шилжин суурьшигсдыг газраар, далайгаар буюу агаараар хууль бусаар оруулахын эсрэг протоколд нэгдсэн орсныг соёрхон батлах тухай хууль, Галт зэвсэг, бүрдэл хэсэг, эд анги, галт хэрэгслийг хууль бусаар тээвэрлэх, үйлдвэрлэхийн эсрэг протоколд тус тус нэгдэн орох тухай хуулийг батлах санал хураалт явуулъя. Олон талт гэрээ учраас хэлэлцэх эсэхээ шийдсэний дараа шууд батлах дэгийн заалт байдаг юм байна. Ингээд энэ хуулийг баталъя гэсэн санал хураалт явуулъя.


Санал хураалтад 40 гишүүн оролцож, зөвшөөрсөн 35, татгалзсан 5, 87.5 хувийн саналаар хуулиуд батлагдлаа (18.31 цагт)

Мягмар гаригийн үдээс хойш 15 цагаас чуулган үргэлжилнэ. Энэ өдрийн хуралдаан дууслаа.

Хуралдаан 18 цаг 35  минутад өндөрлөв. 


Соронзон хальснаас хянаж буулгасан: 

